گويجه يازيلار                     شرح انور                     باريشماز

1ـ گل ائشيت نئي‌دن شيكايت ائيله‌يير

آيريليقلاردان حيكايت ائيله‌يير

ـ تا قاميشليقدان اوزولدو اولفتيم

آغلاديب دونياني سونسوز مئحنتيم

ـ هيجردن يانميش اوره‌كدير ايسته‌ييم

ايشتيياقين آغريسين تا سؤيله‌ييم

ـ اؤز كؤكوندن كيمسه كيم دوشدو اوزاق

آختارار بيرلشمه‌يه داييم ياراق

5ـ جمعلرده آه و نالم سالدي ايز

موتلو هم موتسوزلا اولدوم ديز به ديز

ـ يار اولور هر كس منه بير ظن‌ايله

يوخ ايشي سينمده اودلو سيررينن

ـ ليك نالمدن دئييل سيرريم اوزاق

گؤرمه‌مزليك گؤزلره اولموش دوزاق

ـ تن رواندان جان‌دا تندن آيري يوخ

گؤرمه‌يه جاني بو جيسمين ايزني يوخ

ـ نئي‌ده‌كي ناله، دئييل يئل، اوددور اود

بو اودا اودلانمايان جندك‌دي خود
10ـ نئي‌ده‌كي اود، مئي‌ده‌كي قايناقدير عشق
عشق دورغونلوق دئييل اويناقدير عشق

ـ نئي‌دي ياردان آيريلانلار همدمي

نئي‌دي ييرتان ناله‌سي‌ ايلن پرده‌ني
ـ نئي‌كيمي دردي، دواني كيم گؤروب

نئي‌ده‌كي سيزقين نواني كيم گؤروب

ـ قانلي يوللاردان آچير سؤز اودلو نئي

اودلانانلاردان آچير سؤز اودلو نئي

ـ بوردا هوش تاپماق باييلماقدير گؤزه‌ل

مستليك ايچره آييلماقدير گؤزه‌ل
15ـ غوصه‌ميزدن قرنلر قالدي ملر

سوزونان بيرلشدي آيلار هفته‌لر

ـ گونلريم گئچدي قوي اؤتسون عيبي يوخ

قال گينان سن، ائي كي سندن غيري يوخ

ـ گون قارالتدي، عشق‌دن پايسيز، يقين

يانقي‌سي سوندو باليقدان غئيرينين

ـ پيشميشين حالين گؤزه‌ل خام آنلاماز

قيسسا گل خامي يئتيشميش دانلاماز

ـ اولما پولدان اؤترو بير پوللوق، اوغول

قئيديني سينديرگينان سوندان دوغول
20ـ پاي وئرر دريا سنه بير كوزه‌ليك

كوزه‌دن آرتيق يئتيشمز گونده‌ليك

ـ دار گؤزه اولدو قوخوق دونيا هدف

دورره دولماز اولماسا قانع صدف
ـ عشق‌دن هر كيم كي ييرتدي جامه‌سين

معشوقوندان آلدي پاك‌ليق نامه‌سين

ـ اي ديريلدن پايلي عشقيم سن ياشا

سنله ويررام آغرينين باشين داشا

ـ چؤكدورنمز سنله مغرورلوق ديزه

سن سن افلاطونلا جالينوس بيزه

25ـ عشق‌دن تورپاق فلك‌دن آلدي باج

داغ گليبدير اويناغا قيزديردي ساج

ـ عشق‌دن طور اولدو سرخوش تاپدي جان

دوشدو موسي رؤعبدن اوينار مكان

ـ نئي‌تكين يارلا دوداقلانسام اگر

اودلو سؤزدن عالمه ساللام شرر

ـ ديل قاناندان آيري دوشسه ديل قانان

مين نواايله اونو اولماز قانان
ـ اونداكي گول گئتدي سولدو گؤلسيتان

كيمسه وئرمز بيرده بولبولدن نيشان

30ـ ديلبرين اوغروندا عاشيق پرده‌دير

يوخدو جان عاشيقده، ديلبر زينده‌دير
ـ واي اگر گؤزدن سالا عشق، عاشيقي

بير قانادسيز قوش اولار عشق عاشيقي

ـ  هوش نئجه اولسون هم اؤن، هم آرخادا

چون دگيل يار شووقه‌سي، اؤن آرخادا
ـ عشق ايستر بحثدن چيخسين تووا

گوز گويه باخسان، نئجه وئرمز لووا

ـ هان نه دير عيلت، دگيل گوزگون چوغول

چونكي زاغلانميش دگيل گوزگون اوغول

35ـ ايندي دوستلار دينله‌يين بير داستان

ائيله‌يير او بيزلرين حالين بيان
ـ بيزدن اؤنجه واريميش بير مرد راه

دينه هم دونيايه اولموش پادشاه

ـ آتلانيب اؤزغوˇنلري‌ايله اوولاغا

اوولاييب اوو، سالدي سس داغدان داغا

ـ بير قاراواش گؤردو يولدا پادشاه

اوولانيب دوˇشدو توْرا هئی چکدی آه

ـ سينه‌سينده جان قوشو تاپميز قرار

پول تؤكوب ائتدي كنيزي ايختيار

40ـ وصل جامين اوندان آلديقدان سورا

خسته‌لندي دوشدو قيز توردان تورا
ـ «واريدي بير گون پالانسيز ائششگي

تا پالان تاپدي ـ يئدي قورد ائششگي»
ـ «سو دئييردي، الده بومبوش كوزه‌سي

تا سويا ال تاپدي سيندي كوزه‌سي»
ـ سؤيله‌دي شه‌سيز حكيم‌لرسيز خيدير

هر ايكي جان سيزلره يالوارچي‌دير

ـ من نه‌يم كي، جانيمين جاني اودور

خسته‌لنديم ديبده درمانيم اودور

45ـ كيمسه‌كي قورتاردي غم‌دن جانيمي

يييه‌لندي دوˇرروله مرجانيمي

ـ دئديلر جان ايسته‌سن جان دا نه‌وار

قازاريق علم‌ايله بيز درده مزار

ـ علمده بيزلر مسيحادن باشيق

مرهميك درده يورولماز قارداشيق

ـ  چوˇن ياراندي غيفلت آللاهدان ساري

گؤرسديب بوشلوقلارين اؤندن تاري

ـ داش اوره‌كليكدير حقه سؤكن‌مه‌مك

او دگيل قوندارما بير سؤز سؤيله‌مك

50ـ گلمه‌ييب چوخ يئرده ايستيثنا ديله

ليك اولوب اوندان بويوندا سيلسيله

ـ وئرمه‌دي بار ائتديلر هر نه دوا

درد آرتدي تاپمادي ناخوش شفا

ـ خسته قيز ايشگلدي اولدو ياي كيمي

قان ياش آخدي شاه گؤزوندن چاي كيمي

ـ آرتيريب ايسكنجبين صفرا سيني

ياغ قوروتدو عكسدن ايمعاسيني
ـ هل‌له توختاتدي اونون ايسهاليني

اود سودان آلدي دئمك ايمداديني

55ـ شاه گؤرنده اونلارين عاجيزلييين

مسجيده قاچدي يالين قات، تئز، يئرين

ـ سجده‌يه باش قويدو گؤزلر توˇكدوˇ ياش

مؤهر ايسلاندي، اولوب سجاده ياش

ـ بورلاغانيندان فنانين قوپچاغين

يانديريبدير قلبينين شام‌تك ياغين

ـ اي كي هر گيزلين سنه اولموش عيان

پاي وئريبسن، اسگيکی مولك جهان

ـ اي بيزه آرخادوران آللاهيميز

رحم قيل يان دوشدو سن‌دن راهيميز

60ـ سن دئدين گيزلين منه اولموش عيان

گيزليني خوشدور ولي ائتسن بيان

ـ چون اوره‌كدن باشلادي يالوارماغا

كرمين درياسي گلدي قايناغا

ـ آغليييركن يوخويا اوولاندي شه

اويغودا بير پيرينن توشلاندي شه

ـ بو صاباح بير ياد كيشي ائتسه نوزول

بيل كي بيزدندير دوعا اولموش قبول
ـ ايش بيلندير بو گلن حئكمت‌لي‌دير

چوخ امين‌دير، دوغرو هم قييمتلي‌دير

65ـ وار مزاجيندا حقيقت قايناغي

كاميل اووسوندور اونون توختاتماغي

ـ صوˇبح اولاندا شاه گوˇدوب وعده چاغين

شرقدن ياخدي گوˇنش اولدوز تاغين

ـ شاه باخيردي اينتيظارلي كؤشكدن
باش چيخارتسين تا وئريلميش سيرردن

ـ گؤردو گئندن بير دولو اينسان گلير

گوندور امما كؤلگه‌ليكده بسله‌نير

ـ لاپ اوزاقدان بير هيلال تك گؤرسه‌نير

واردي. هم يوخدور خييال تك گورسه‌نير

70ـ سان، روان ايچره خييالي يوخ ساياق

بير جهان تاپميش خييال ايچره آياق

ـ صولحيله جنگي خييال اوˇستونده‌دير

فخريله ننگي خييال اوستونده‌دير

ـ اولييالار اوولايان اينجه خيال

عكسيدير مه‌رو لرين، گؤرمز زوال

ـ اويغوسوندا شاها گؤرسنميش خييال

گؤرسه‌نيردي اول قوناقدا دال با دال

ـ تا كي دوˇشدو اول قوناغا شاه گؤزو

اؤنله‌دي غيبي قوناغي شاه اؤزو
75ـ هر جوˇتو درياچيدير دريا قوشو

ايگنه ساپسيز بخيه‌لنميش‌دير جوˇتو

ـ سنيدين عشقيم منيم، او آلدانيش

توره‌نر دونيادا لاكين ايشدن ايش

ـ موصطفاسان سن منه من‌ده عؤمَر

قوللوغوندا دورموشام بئلده كمر

ـ حق گؤزوندن دوشدو ياش تك بي‌ادب

ايسته پاي وئرسين سنه تانري ادب

ـ اؤزونو زاي ائتمه‌دي تك بي‌ادب

قويدو آفاق ايچره خئيلك، اييلي دب

80ـ مائيده گؤيدن گليردي آغريسيز

توستوسوز آليش وئريش‌سيز ايستي ‌سيز

ـ باشلادي بير عيدده سي واختسيز باني

مرجيمك يوخدور ساريمساخ بس هاني

ـ دوشدو بيزدن گؤيلرين لوطفو اوزاق

قالدي الده بيل‌اينن سوولو اوراق

ـ چوخ آراچي اولدو عيسا حق اوچون

حق‌ده گؤندردي غنيمت خلق اوچون

ـ پاي گؤتوردو سوفره‌دن قارنين گودن

اولدولار پايسيز، ييغيلماز سوفره‌دن
85ـ سيتقادي عيساي روح‌الله كي هان

اسگيك اولماز يئر اوزونده بونجا خوان

ـ بير كريمين سوفره‌سيندن «زيلله»ليك

حقي دانماقدير، حريص‌ليك هرزه‌ليك

ـ قاپانيب رحمت ائوي اولدو مؤهور

دار باخيش، دار گؤز گدالردن اؤتور

ـ گؤي زكات‌سيز ياغمايير ائيلير ايبا

دونياني اودلار زينا اوزره وبا

ـ غوصه‌دن، غمدن سنه يئتسه ظفر

چيخماغينداندير جيزيقدان موختصر

90ـ يار يولوندا كيمسه چيخسا حددن

يول چاشاندير، آزديران، آزغين گئدن

ـ فلكي نورلانديران اولموش ادب

ملكه قويموش، ادب، پاك‌ليقدا دب

ـ ايشيغين چالدي قابارماقليق، گونون

من دئمك ياخدي عزازيلين دوْنون

شاهين، يوخوسوندا موشتولوق وئريلميش

كيمي، او ايلاهي حكيم‌اينن اوز به اوز اولماسي
ـ باغرينا باسدي اونو بير جان كيمي

ساندي دردين، دردينه درمان كيمي

ـ اؤپدو آلنين شوقيلن بيرده الين

توتدو سئيريندن خبر بيرده يئرين
95ـ «گنجه چاتديردي» دئدي «آخير دؤزوم

باشدا گل اگلش سنه قوربان اؤزوم

ـ گئتدي سنلن سؤيله‌دي مندن حرج

صبرينن تاپديم بلي آخير فرج

ـ آچيلار سنلن بيزه مين بير دويون

قيش اولار ياز بيزلره، ياس توي دويون

ـ قورتارانسان پالچيغا باتسا نادان

وار اوره‌كده هر نه، سن سن آنلادان

ـ مرحبا اي موجتبي اي موصطفا

بيزلره وئرمز امان سن‌سيز قضا

100ـ اي منه مولا،‌اوˇزوم سنلن گولر

كيم سنه اوغراشماسا آخير اؤلر

ـ اول ييغينجاق ائيله‌كي چاتدي باشا

ايچ سارايا گئتديلر شاهلا قوشا

ـ خسته قيزدان آچدي صؤحبت بير زامان

خسته‌ني آخير اونا وئردي نيشان

ـ گؤردو ديقتله حكيم قاروره‌سين

أوخودو بنزينده گيزلين نامه‌سين
ـ سؤيله‌دي بوي بويلايانلاردان دوا
خسته‌نين حقينده اولموش بير جفا
105ـ استعيذُ ايفتيرادان مين كره

بيلمه‌مزليكله ياخيرميشلار قره

ـ دردي گؤردو ايش اونا اولدو عيان

ليك شاها ائتمه دي سيرري بيان

ـ اودونون جينسين وئرر توستو لووا

آنلادي صفرا دگيل عيلت لووا

ـ گؤردو او آلوده‌ليكدن داغليدير

جيسم ساغلامدير اوركدن باغليدير

ـ قلبدير آلوده‌ليكلر گوˇزگوسو

يوخ اور‌ك بيمارليغيندان گوجلوسو

110ـ عشق اوصطورلابدير حق سيررينه

بنزه‌مز سئوگي قاداسي غيرينه

ـ عشقدير جان مولكونون سرريشته‌سي

يوخ گؤزه‌ل عشقين آواندي ترسه‌سي

ـ هر نه بويدا ائيله‌سم عشقي بيان

عشقه چاتديقدا اولار ضعفيم عيان

ـ سؤزله گر آيدينلاشاندير سيرريميز

اوندان آيدينراختي ديلسيز عشقيميز

ـ جان آتيردي يازماغا مغرور قلم

عشقه تا چاتدي قيچي اولدو قلم
115ـ باتدي شرحينده زيغا عقل ائششگي

عشقي عشق آنلار نه عاغلين كؤششكَي
ـ چالما كيپريك باخ گونه اولما ذليل

گونشه گر ايسته‌ييرسن بير دليل

ـ وئرمه‌ده كؤلگه بيزه گوندن نيشان

شمس جانا نور يايير خود جاندي جان

ـ اويدورار كؤلگه سني دستان كيمي

آي سينير گون چيتلاياندا جان كيمي

ـ خود گونشدن دونيادا يوخدور غريب

ليك جانين شمسي باتمازدير عجيب

120ـ بير گونش واردير اگر عالم آرا

ميثليني چكمك اولار مومكون يارا

ـ اود كوˇره‌سيندن ائشيكدير شمس جان

كيمده وار قودرت ائده ميثلين بيان

ـ ذاتينين يئرلشمه‌سي ذئهنه محال

پس محالين نقشي‌ده اولموش محال

ـ سؤز آچاندا شمس‌دن باتدي گونش

شمس‌اينن شمس اولماغين داندي گونش

ـ واجيب اولدو شمس آدي گلمك همان

باغيشين عالملره ائتمك عيان
125ـ بو ساعات جان دامنيمدن آسلانيب

ايي آليبدير يوسيفيندن حاللانيب
ـ قويما چؤكدورسون بيزي غملر ديزه

آچگينان سؤز حاللي گونلردن بيزه

« شمس‌سيز دونيا نه‌دير بير آلدانيش

گل بيزه خوش گون سورنلردن دانيش»

ـ تا كي گولسون يئر گؤيون گؤلمز اوزو

سورمه‌لن‌سين شوقدان عاغلين گؤزو

ـ ايسته‌مه مندن، دئديم من ايتميشم

ساي ندير فهمين داشين من سيتميشم

ـ سؤيله‌سه هر نه اوˇزونده اولمايان

ايپينه دوˇزمه اودون اي مئهربان

130ـ ايندي‌كي يوخدور توˇكومدن‌ده خبر

نه دييه بيللم او ياردان نوكته‌لر

ـ اوره‌يين قان اولدوغون هيجران سؤزون

اينديليك بوشلا هله دئشمه كؤزون

ـ سؤيله‌دي اؤلدوم آجيمدان گل دويور

دورما، كسگيندير زامان اوخ تك اويور

ـ صوفي إبن الوقت اولار اي دوست بيل

گله‌جك‌دن سؤيله‌مك اويغون دگيل

ـ نيسيه‌دن يوخلوق دوشر وار مولكونه

صوفي امما نقدي وئرمز مومكونه
135ـ گيزلي توتماق خوشدو سيررين ديلبرين
بير حيكايت ايچره دينله سؤزلرين
ـ نه گؤزه‌لدير كؤكله‌يك رمزين تارين

آيري دونلاردا دييك سيررين يارين

ـ سؤزده منلن سؤيله‌دي ياشماقسيز اول

دونگه‌يه چكمه سؤزو يورما اوغول

ـ سؤزو پوˇرچوم‌سوز دانيش بار وئر اگيل

يارينان كؤينكلي ياتماق دوز دگيل

ـ سؤيله‌ديم ديلبر سويونسا پالتارين

سنده سنليكدن نيشان قالماز ساغين

140ـ اؤز قابينجان ايسته آرتيق ايسته‌مه

توو گتيرمز چؤپ داغا گل بوي دئمه

ـ اول گونش كيم عالمي نورلانديرار

ياخينا گلسه ياخار اودلانديرار

ـ تبريزين شمسيندن آرتيق سؤز دئمه

فيتنه سالما، قان آخيتماق گؤزله‌مه

ـ سؤزو باشدان سؤيله سونسوزدور بو سؤز
باسما سونسوزلوق اودوندان قلبه كؤز

ـ سؤيله‌دي اي شاه بير خلوت يارات
سارايي يان يؤوره‌دن بير دم بوشالت

145ـ آسماغا حالسيز قيزا قالسيز قولاق

اولماسين درده دووارلاردا قولاق
ـ ائو بوشالدي قالمادي بير باش چكن

قالدي بير قيز بير حكيم بيرده لگن

ـ يوموشاق آستا سوْروشدو شهريني

شهريني بيلمك‌له بيلسين درديني

ـ سؤيلدي كيمدير سنه اوردا تانيش

گل تانيشلاردان منه بير بير دانيش

ـ بنزي الده سؤيله‌دي اول مهربان

چوخلارا اولموش فلك ايَري پالان

150ـ آياغين داللار ائشن بير كيمسه‌نه

آياغين آستا قويار ديز اوستونه

ـ تيكاني ايگنه اوجوينان آختارار

تاپماسا آغزين سويوينان ياشلايار

ـ اولسا بارماقدا تيكان بونجا چتين

قلبده اولسا اولار يوز قات چتين

ـ هرگلن گؤرسئيدي قلب ايچره تيكان

ال سوْوورمازدي باشا غمدن سامان

ـ بير تيكان قويماقلا قويروق آلتينا

ائششگي سونجوقلادير اهل زينا
155ـ سونجوق آتديقجا اونو سانجير تيكان

تيكاني چكسن تاپار ائششك امان

ـ تيكاني دفع ائتمه‌يه ديلسيز سوپا

سونجوغا قالخير ده‌يير باشدان باشا
ـ تيكاني جاندان چكن آدليم حكيم

ال ووروردو يوخلاييردي چوخ حليم

ـ سؤز چكيردي اول كنيزكدن متين

يوموشاق، ائهمال، آدين، دوستون يئرين

ـ سؤيله‌ييردي او، حكيمه قيصه‌لر

آشنالاردان، اوزاقلاردان نلر

160ـ ناغيلا ديقت‌له آسديقجا قولاق

او گوˇدوردو بنزي آتسين، چوخ اوياق

ـ هانكي آدلا او گوˇدوردو آتماسين

بو يول ايله قصدينه ال تاپماسين

ـ سايدي بير بير دوستلارين او شهرده

آد آپاردي سونرا آيري شهرده

ـ ائيله كيم او شهردن دوشدون قيراق

هانكي يئرده ائيله‌دين چوخ اوتوراق

ـ آتمادي بنزي گتيردي آيري آد

قاچمادي رنگي ائدنده غيري ياد
165ـ سؤيله‌دي دوزدان چؤركدن موختصر

خواجه‌لردن، شهرلردن، يوز قدر

ـ ائو به ائو سؤز آچدي رنگي قاچمادي

شهرلر آدلاندي بنزي آتمادي
ـ وورمادي بنزي، حكيم هر نه دئدي

تا سمرقنده يئتيشدي قند دئدي

ـ آتدي بنزي دوشدو قيز حالدان حالا

گؤردو، زرگردير، سبب بونجا حالا

ـ ائله كيم بو سيررا ال تاپدي حكيم

هم دوا هم درده ال تاپدي حكيم

170ـ ايسته‌دي كويون اوْنا وئرسين نيشان

«غاتفر، كؤرپو باشي» ائتدي بيان

ـ آنلاديم عيلت نه دير بو يانماغا

ائيله‌رم اوْوسون سني قورتارماغا

ـ ايشله‌رم مين مؤعجيزه آغريندا من

كي ياغيشدان گؤزله‌ير يانقين چمن

ـ آغرين آلماقدا آناندان‌دا باشام

درديني آللام يوْرولماز يوْلداشام

ـ آچما سيرريندان گؤزه‌ل هئچ ياندا قال

پادشاه‌دا ائيله‌سه سندن سوال

175ـ گيزلي اسراره مزار اوْلسا اوره‌ك

آچيلار موشگول اوْلار حاصيل ديلك
ـ جوت‌له‌شر سير ساخلايان عاقيل بشر

اؤز موراديلا دئدي خيرالبشر

ـ تورپاغين قوينوندا گيزلن سه ده‌نه

سيرري نقل ائيلر ياشيل‌ليقدا سنه
ـ تورپاق آلتيندا ياتيب آلتون، گوموش

معدنين قوينوندا تاپدي پروريش

ـ اول حكيمين لوطفو، علمي، وعده‌سي

هؤردو اول آلوده‌يه جان ريشته‌سي

180ـ وعده‌وار دوزگون، گؤزه‌ل، جان اوخشايان
وعده‌وار عيشين بوغازين اوخلايان

ـ وعده‌سي جوهرلينين جان چاغريسي

وعده‌سي جوهرسيزين باش آغريسي

ـ شاهه اوز دؤندردي اوْل اؤندن بيلن

بير ايي آنلاتدي شاها بو سيرريدن

ـ عقله اويغوندور دئدي واردان گئچك

زرگري درمان ايچون حاضير ائدك

ـ ايسته‌گليسن زرگري اوردان بورا

باشينا آلتون سوْوور دؤن سال تورا
185ـ شاه اوْرا گؤرندردي يئتگين ائلچيلر

ايش بيلن‌لر حقه دوˇزگون اؤلچولر

ـ چاتديلار اونلار سمرقنده يئرين

تاپديلار شوخ زرگرين آخير يئرين

ـ اي چيخارلي گوˇندن آيدين طلعتي

شهرلرده گزديرن آت، شؤهرتي
ـ اينجه‌ليكده اي هونرلي پادشه

بيل، سني سئچدي، قيزيلچي، پادشه

ـ آلگينان شاهدان بو آلي خلعتي

ائت قبول، اول شاهلارين هم صؤحبتي

190ـ گؤرمه‌ده زرگر توكنمز ثيروتي

آلدانيب قيردي ائويندن اولفتي

ـ بيلمه‌دي شاه جاني‌نين قصدينده‌دير

دونيانين قئيدينده اوْلدو تئز اسير

ـ دؤردامه آت چاپديريب اوْلدو امين

ظن ائديب خلعت، قاني‌نين قيمتين

ـ يوللاري، دوˇزدور قيچين، ايستر يورا

پيس قضا گزمز ولي سندن آرا

ـ آختاران واختا بؤيوك‌ لوك اللري

دئدي «گئت» عزرائيل «امما تسگري»
195ـ چون يئتيشدي يولدان اول غفلت نصيب
شاهه چاتديردي اونو تئزراخ طبيب

ـ نازيلان يول وئرديلر شاه سمتينه

تا كي اودلانسين طرازين شمعينه

ـ شه اونون توتدو چوخ آرتيق حؤرمتين

اونا تاپشيردي كيليدين مخزنين

ـ ايسته‌دي شاهدان حكيم توُتسون حنا

كنيزي احسان ائديب وئرسين اونا
ـ اودونو آلسين قيزين وصلين سويو

وصلدن بلكه اييي اولسون خويو

200ـ شاه اونا وئردي آي اوˇزلو ديلبري

اولدو يارلا قول بويون دوشگون پري

ـ اوْل قيزا ساغلامليق اوْلدو ديبده پاي

آلديلار كام بيربيريندن آلتي آي

ـ زرگره بير شربت ائتدي پاي حكيم

ايگنه‌يه ساپلاتدي ائتدي زاي حكيم

ـ گوˇل تكين رنگين ساراتدي خسته‌ليك

قالمادي قيزدا اونا ديلبسته‌ليك

ـ خسته‌ليك‌دن اولدو چيركين، ره ساري

گئتدي ايستك قالدي ييرتيق آستاري
205ـ عشقلر هر يانداكي رنگ اوˇزره‌دير

واز گئچ اوندان نقدي آخير نيسيه‌دير

ـ ايلك باشدان ننگ اولايدي كاش اودا

پاك قالاردي پيس قضاوتدن بودا

ـ چاي كيمي آخدي گؤزوندن قانلي ياش

ازمه‌يه باشين گؤزه‌لليك اولدو داش

ـ طوْووزا دوشمن ياراندي قويروغو

چوخ شاهي اؤلدوردو اوˇستون اولدوغو
ـ اوْوچولار سين‌سين گزيرلر جانيمي

گؤبه‌ييمدير آخيدان آل قانيمي
210ـ توˇلكو تك باشدان آتارلار داشيمي

دريمه خاطير كسللر باشيمي

ـ فيلچي‌لر فيل‌تك تؤكورلر قانيمي

سوˇمويه خاطير آليرلار جانيمي

ـ اؤزگه‌يه خاطير منه آغري قييان

بيلمه‌ييركي هئچ زامان ياتماز بو قان

ـ سانما كيم بير گوˇن آخان قانيم ايتر

داش آتان آخيرده باشدان داش ييير

ـ نه‌قدر سالسا اوُزون كؤلگه دووار

قاييدار ديبده دوواردان آسلانار

215ـ دونيا داغدير گؤردويون ايشلر نيدا

قايتارار داغلار سنه عكسي صدا
ـ ائتدي زرگر تورپاغين آلتين مكان

تاپدي قيز قوندارما ايستك‌دن امان

ـ اؤلونون گودمه قبيردن دورماغين

قورودار بوزتك اؤلوم ايستك تاغين

ـ جانلي عشق اولسا گولر يانقين چمن

قلبدن لاكين ايتر گؤزدن ايتن

ـ اؤلمزين عشقين قازان كيم باقي‌دير

جانينا، جان ساغه‌ريندن ساقي‌دير
220ـ آختار اوْل عشقي كيم ايستر اوْلييا

تاپديلار اوْندان بؤيوكلوك انبيا

ـ سؤيله‌مه يوْخدور بيزه يوْل شاه ايچون

ال آچيقلار خيضرلاردير راه ايچون

ـ حكيمين اول زرگري اؤلدورمه‌سي

قورخو يا اوُمماق دگيلدير مايه‌سي

ـ زرگري اؤلدورمه‌دي او شاه ايچون

جانيني آلدي بؤيوك آللاه ايچون

ـ خيديرين اوْغلانجيغي اؤلدورمه‌نين

سيرريني هر بوْش بوْغاز بيلمز يقين

225ـ دوˇشمه‌سن هر نه دئسن حقدن اوزاق

حقين آيدين وحيينه اوْلسان دوْداق
ـ جان وئرن جان آلسادا يئرسيز دگيل

حقه قوْلدور ايشلري سيرسيز دگيل

ـ تاپشير ايسماعيل تك باش تيغينه

سؤيله يا رب ده‌يمه‌سين داش تيغينه

ـ تا گوˇله جانانيله جانين سنين

ائيله كيم پا ك جاني گوˇلدو احمدين

ـ عاشيق اوندا قالديرار شانليق مئيين

اؤلدورر جانانه خاطير سئوديگين
230ـ سانما شاه شهوتدن اؤترو تؤكدو قان

قيپچين، ايري باخماغيندان بير اوتان

ـ ظن ائتمه دوˇزلويه قاتدي رييا

نقصدن قوْپموش هارا، آشقار هارا؟

ـ بونا خاطيردير قازان آلتدان كؤتوك

تا گوˇموشدن آيريلا بيلسين كؤپوك

ـ دوˇزله ايري قوْي دايانسين اوˇز اوزه

قاينار آلتون آشقارين وئرسين اوˇزه

ـ اوْلماسايدي ايشلري ايلهامينن

ييرتيجي ايت بير اوْلاردي شاهينن

235ـ سيلكينيب دوˇشموشدو شهوتدن قيراق
پيسه بنزر دوْندا، گؤر سنميشدي حاق

ـ گمي‌يه چاتسا خيديردان بير خطر

وار اوْنون سينديرماسيندا مين ظفر
ـ قوْي كليم اوْلسون گؤزونده بير دوُزاق

پيردن گل دوˇشمه‌سن بير آن اوُزاق

ـ اوْ قيزيل گوˇلدور يانيلما قان دگيل

عقلدن سرخوش عاغيلدان يان دگيل

ـ ايستگي اولسايدي قان تؤكمك اونون

كافيرم توتسايديم اَوّلدن سوْنون
240ـ عرش تيترر بوْيلاماقدان ظاليمي

چوْودورار حقدن اوˇشونمز عاليمي
ـ شاهدير، شاهلار شاهي، اوˇستون بيلن

خاصيدير آللاهه، غيريندن اوˇزن

ـ اؤلدوره هر كيمسه‌ني بير بئيله شاه

بختيار ائيلر اوْنو چكديرمز آه

ـ گؤرمه‌سئيدي خئيرين اوْندا پادشه

اللري اوْل زرگره قازمازدي چه

ـ قانلي بادكشدن اوشاق تيترر ولي

آناسي چيلتيك چالار اوْينار الي

245ـ بير اؤلومجيل جان آلار مين جان وئرر

عاغلينا سيغماز نه وار، اوْندان وئرر

ـ دوˇشموسن يوْلدان قيراق حقدن يابان

تا گؤرورسن اؤزونو حقه قاپان

ـ واريدي بير باققالين بير طوطي‌سي

آخ نه طوطي‌يام ياشيل جان طوطي‌سي

ـ سؤيله‌ير آل وئرچيلر چين نوكته‌لر

دوكاني گوˇدمكده باققالدان بتر

ـ قوُش ديلينده يوْخ اوْنا تاي بير بديل

دانيشار اينسانيلن اوْ ديل به ديل

250ـ بير گون اوْ دوكان آرا آچماقدا پر

دگدي، سيندي ياغلا دوْلموش شيشه‌لر
ـ يوْخ خبردن خبري، شن، آرخايين

خواجه گلدي تاپدي دوكاندا يئرين

ـ ياغلي گؤردو هر ياني سالدي كوˇلك

ووردو باشدان طوطي‌سي ائتدي توˇلك

ـ بير نئچه گون سوسدو طوطي اوْلدو لال

خواجه چكدي اوْدلو آهلار دال به دال

ـ ساققالين يوْلدو دئدي گؤردون نئجه

قاره‌لندي گوˇندوزوم اوْلدو گئجه؟

255ـ چاپيلايدي كاش بيلكدن اللريم

باشيني داز گؤرمه يئيدي گؤزلريم

ـ هاردا بير درويشه وئردي هديه‌لر

قوش دانيشماقلا اوˇزو اوْلسون گوˇلر

ـ اوْوكاياردي ايش باشيندا ال، الي

اوˇچ گئجه گوندوز دولاندي غوصه‌لی

ـ مين كلك قوردو دانيشسين طوطي‌سي

اوْد آليب قوْو تك آليش‌سين طوطي‌سي

ـ بير باشي داز جوًلَقي گلدي قاباق

لوˇت باشي ترسه تييانچا، داز قاباق

260ـ طوطي بيردن نوˇطقه گلدي آچدي ديل

سؤيله‌دي درويشه اي من تك ذليل

ـ نه گوناه ائتدين كي اوْلدون داز قاباق

جالادين ياغ يوْخسا سن‌ده من ساياق
ـ دلقه چوُلقانميش كيمي گؤردو اؤزون

گوˇلدوروب اوخشاتماسيندان خالق اوˇزون

ـ فرقي يوْخدور يازمادا شئرله شيرين

اؤزونه اوْخشاتما گل پاكلار ايشين

ـ بو سبب‌دن دوشدو حق‌دن، دونيا يان

اولمادي ايبدال حق خالقا عيان

265ـ انبيايه سانديلار تاي اؤزلرين

اوْلييا تك گؤردولر آي اؤزلرين

ـ دئديلر ياتماق، يئمك‌دير درديميز

بيز بشر، اوْنلار بشر يوْخ فرقي‌ميز

ـ آرادا آيرينتي وار هاردان هارا

ليك كوْرلوق هاردادير قانماق هارا
ـ يئديلر ايكي آري بير شيره‌دن

بيري زهر اولدو بيري شيره ندن

ـ هر ايكي آهو بير اوتدان اوتلادي

بيريسي موشك اولدو، ديگر قيغلادي

270ـ ايچديلر بير چشمه‌دن نئيلر سويو
بو شكردير آيريسي بوْم بوْش بوْرو

ـ يئتميش ايلليك فاصيله وار اوْرتادا

هارادا اوْلدوقلارين سال بير يادا
ـ بو ييين‌ده ضعفي آرتير كاسلانير

او ييين‌ده حوˇسنو آرتير نورلانير

ـ بو ييين‌ده قارجاشير قارنيندا قورد

اوْ يئيير اوْندان دوْغور عشق ودود

ـ بيري پاك توْرپاق، بيري دوُزلاقدي، دوُز

بو فيريشته آيريسي دئودير، قوُدوز

275ـ سو شيرين‌سه يا آجي صافدير، دورو

اوْخشاييرلار بير بيره ياشلا قورو

ـ جهل الي ذوْق اهلينه قازماز قويو

آنلايار اوْ شوْر سودان شيرين سويو

ـ مؤعجوزو سئحره برابر گؤرسه‌دير

بيلمز اوْ اوْوسون ندير مؤعجوز ندير

ـ الده توتماق‌لا عصا اوْوسونچولار

ظن ائديرلر اؤزلرين موساديلار
ـ بو عصاايله اوْنون باخ فرقينه

جهره‌ني تاي سانما گردون چرخينه

280ـ دالداسيندا بو ايشين وار لعنتي

اوْ ايشين واردير سوْنوندا رحمتي

ـ قاشقاليقدا حق دانان بوزينه‌دير

قاشقاليق آفت دگيل سؤيله ندير؟

ـ سيناسا اينسان نه‌يي، عنتر سينار

اينسان ائتسه هر نه، عنتر يانسيلار
ـ ائيله‌ديم من ده اوْنون تك، ظن‌ ائدير

ليك اوْ آيرينتي‌سين بيلمز ندير

ـ وار بونون باش ايمه‌سينده بنده‌ليك

ليك اوْنون باش ايمه‌سي شرمنده‌ليك

285ـ سجده‌يه باش قوْيدولار خيرايله شر

شر اييلدي خيره تا چاتسين خطر

ـ ايكي اوˇزلو اوُدوزار مؤمن اوُدار

بونا رحمت‌دير اونا اودلو مزار

ـ ديبده مؤمن مات ائدر اوْينار توˇكو

ايكي اوˇزلو داشييار حسرت يوˇكو

ـ بير اويوندور ليك يوْللار آيريدير

بيريسي مروي بيريسي رازيدير
ـ هر بيري قيزغين قوُرور اؤز يؤنده مين

آدينا اويغون توتور داييم كمين

290ـ دئسه‌لر مؤمن اوره‌كدن خوْشلانار

اوْدلانار عكسين ديينده داشلانار

ـ سئويلير بو آد اگر، ذاتيندادير
اوْنداكي پيس‌ليكده، آفاتيندادير

ـ ميم و واو و مين و نون وئرمز ووقار

سؤيله آددان باشقا بو سؤزده نه وار
ـ گر مونافيق آدلاساق بو آد يقين

قلبيني سانجار اوْنون چوْشلار تكين

ـ يوْخدو بو آددا اگر اوْددان نيشان

بس ندندير كيم اوْلوب اوْدلانديران

295ـ آددا آخسارليق يقين معناده‌دير

آجي‌ليق قابدا دگيل درياده‌دير

ـ حرف قابدير سو اوْنون معناسي‌دير

عنده ام‌الكتاب درياسي‌دير

ـ آجي يا شيرين سويا تايدير جهان

اورتاسيندا برزخ لايبغيان

ـ ايستر اوْلسون سو شيرين، ايستر آجي

كؤكلري بيردير دوْلانما قيقاجي

ـ قيزيلين ياخشي پيسين آنلار محك

اوْلماسا الده محك زاي‌دير امك
300ـ اوْلسا جاندا حضرت حقدن محك

شك يقيني اوْولاييب قوُرماز كلك

ـ آغزينا بير چؤپ آتيلسا بيلمه‌دن

اوْلماسان راحت، اوْنو قئيترمه‌دن

ـ يئمه‌لي زادلاردا بير چؤپ گيزله‌نير

ديري‌نين حيسي‌ايله لاكين ايزله‌نير

ـ ديني حيس‌لر اولدو عقبي ديرسه‌يي

دونيا حيسي اولدو دونيا ديرسه‌يي
ـ بو حيسين آخسارليغين آنلار طبيب

او حيسين آخسارليغين آنلار حبيب

305ـ بو حيسه ايزدير تنين ساغلامليغي

او حيسه ايزدير تنين ويرانلغي

ـ جان يولو جيسمين ائوين بر باد ائدر

شوملادار سوندان دؤنر آباد ائدر

ـ گنجه خاطير ييخدي تن غم خانه‌سين

تيكدي گنجيله كؤنول كاشانه‌سين

ـ سو يولون كسدي آريت‌سين بسترين

آچدي سو آخيردا كوثردن سرين

ـ دريني ياردي حكيمين اللري

بيتدي اوستونده اوْنون ساغلام دري
310ـ جنگده ويران قالارلار قلعه‌لر

تيكيلر اوستونده عالي تيكمه‌لر

ـ كيمدي بو خام فيكري باشدا بسله‌سين

تعريفه يئرلشمزي تعريفله‌سين

ـ گاه بئلنچي گؤرسه‌دير گاه ترسه‌سين
نئيله‌مك حئيرتدي حئيرانليق‌دي دين

ـ ائله حئيرانليق كي آزسين حقده يول

نه ائله حئيران كي گئتسين ترسه يول
ـ بيرينين اولدو اوˇزو حقه ساري

بيري حق گؤردو اؤزون حقدن ساري

315ـ سايقي ساخلا هر بيرين گؤرمكله سن

شايد آللاه بنده‌سين اولدون گورن

ـ آدمه بنزر نه چوخ ائبليس وار

هر الي سيخما اونا وئرمه عيار

ـ يانسيلار قوش قوشلايان، قوشلار سسين

تا اؤزون سالسين تورا ايي بيلمه‌سين

ـ آلدانار قوندارما سسدن ساده قوش

ساده‌ليكدن قوش گلر مين درده توش

ـ دوغرودان، اوغرو اوغورلار حق سؤزون

تا كي اوْيسون اول سؤزايله حق گؤزون

320ـ ايستي‌ليكدير چاتميش اينسانلار ايشي
يوْزدورار دوز يولدان امما ناكيشي
ـ “احمد” اوْلسون “بو مسيلم”دن نئجه

شئر اولا بيلمز قاييرما بوز كئچه

ـ احمده چاتدي اولوالالبابليق

يوك چاتيلدي مسلمه كذابليق

ـ اول شرابين مؤهرو رحمت موشگو هو

بو شرابين مؤهرو لعنت پيس قوخو

ـ عيسي‌يه قانلي پيچاق ترسا قيران

واريدي بير شه مسيحي يانديران
325ـ يول تاپير ائل ايندي‌ليك عيساايله

اولدو او جان بير قاليب موساايله

ـ جؤنگه گؤز شاه ايسته‌دي ياخسين بويا

اول ايكي آللاه قوُلون ائتسين جودا

ـ چؤنگه گؤز شاگيرددن اوستاد ايسته‌دي

گئت اوتاقدان تئز گتير اول شيشه‌ني

ـ رفده واردير ايكي شيشه يان با يان

ايسته‌ييرسن هانكي‌سين ائيله بيان

ـ ايكي‌ده اولسا اولار، بيردير دوشون

ايكي گؤرمكدن اوغول اوچقون اوشون

330ـ سؤيله‌دي آز سركه ائت اي اوستاديم

سؤيله‌دي سيندير بيرين ائت ايمداديم
ـ چون ايكي گؤرموشدو او بير شيشه‌ني

سينديريب گؤردو قازيبدير ريشه‌ني

ـ ايكي‌ليك محو اولدو تا سيندي بيري

جب و بغض ائيلر سني گؤزدن چئري

ـ خشم‌ايلن شهوت سني ائيله چئري
قارقينار روحون گؤرورسن تسگري

ـ هونره قازدي غرض ديب‌سيز قويو

گؤز بولانليق قلبدن ايچدي سويو
335ـ قاضي‌نين كي حؤكمونو روشوت بيچر
نه ته‌هر مظلومو ظاليمدن سئچر

ـ شاه جوويدلرده اولان اول كينه‌دن

اولدو جؤنگه چاپدي حقي ريشه‌دن

ـ اولدو ظاهيرده كليمين آرخاسي

اولدو مؤمن قيرماغا اود پارچاسي

ـ بير وزيري واريدي مين بير اويون

جار سويا مكري اونون باغلار دويون

ـ سؤيله‌دي جان قورخوسوندان ايندي‌ليك

ترسالار دين گيزله‌ديرلر اي مليك

340ـ اونلاري قيرديرمادا اولما قابا

دين دگيل عنبركي ايي اوندان قوپا
ـ سيرريدير بو وار اوزونده اؤرتوسو

اؤرتو اولماز گيزلي‌نين دوز گوˇزگوسو

ـ شاه دئدي سؤيله منه چاره‌ ندير

سؤيله مكرين گوˇزگوسو نه گؤرسه‌دير

ـ اؤرتولو يا اؤرتوسوز نصرانيدن

ايسته‌رم كي قالماسين بير ترپه‌نن

ـ بير آجي فرمانيله اي كينه‌لي

بورنومو جير كس قولاغيم سؤيله‌دي

345ـ دار آياغيندا مني ساخلاتگينان

تا بيري آلسين منه سندن امان
ـ آيريميندا دؤرد يولون گؤر بو ايشي

توپلانيلسين او يئره آرواد كيشي

ـ گل مني سورگون بوˇروتدور سونرادان

تا اولوم شررين آتين من اوينادان

ـ دييه‌رم من حق يولوندا فاني‌ام

سير بيلن آللاه بيلير نصراني‌ام

ـ گيزلي دينيمدن ايي آلدي شاه منيم

ايسته‌دي غيضيله ويرسين گردنيم

350ـ ايسته‌ديم تا ديني شاهدان گيزله‌دم

دين ايچينده تازه ديني بسله‌دم
ـ ال آپاردي شاه منيم اسراريمه

باخمادي بيرده يالان گوفتاريمه

ـ ايينه‌لي بير كونده‌سن شاه سويله‌دي

گؤرورم قلبين گؤزوايله من سني

ـ باجاسيندان قلبي‌مين گؤردوم سني

مني اويدورماز ياوا سؤزلر ده‌ني

ـ اولماسايدي مؤعجوز عيسادن اگر

ايندي قالميشدي ننم من‌سيز ملر

355ـ چيخسا عيسا بو باشا بير گون يَليك

وئره‌رم عيسايه باش جان اوسته‌ليك
ـ جان قاچيرتماق دين يولوندا خوش دگيل

ليك باشيم دين سؤزوندن بوش دگيل

ـ قويماديم تا منله قويلانسين او دين

دين آرا دين بسله‌ديم اولدوم امين

ـ شوكر اولسون آللاها، عيسايه كيم

يايماغا بو ديني وار منده چكيم

ـ باغلاياندان بئليمه زناري من

شوكر كيم نورايله آلديم ناري من

360ـ دؤور عيسا دؤوريدير، حئكمت درين

دينله‌يين اسراريني جانلا درين

ـ او ديين‌تك ائيله‌دي شاه بوسبوتون

خالق حئيران قالدي بو ايشده بوتون
ـ دوشدو او نصرانيلر دامانينا

سالدي دن نصراني‌لر ايمانينا

ـ نئچه مين ترسا ييغيشدي باشينا

اويدولار اووباشلارين اووباشينا

ـ “اينجيل“ين سيررين، نامازين، زنارين

اؤيره‌ديردي اونلارا آزميش هارين

365ـ ايشده او آلسايدي‌دا اينجيل‌ اله

قوش ديلييدي دين سؤزو اينجيل تله

ـ موصطفادن سوردولار اصحابلر

سؤيله‌سين نفسين غولوندان حيله‌لر
ـ نه قاتار گيزلي غرض‌لردن اوغول

دينينه آخير سني ائيلر او، غول

ـ قوللوغون آرتيق‌ليغين سورمازديلار

بلله‌نن زادلا اونو يورمازديلار

ـ اونلارا بلليدي نفسين حيله‌سي

آنلايان تك گول ايييندن كرفسي

370ـ اگله شركن حضرت‌ايله اوز اوزه

قولاغي اونلار ياتيرداردي سؤزه
ـ باغلي گؤز نصراني‌لر قويروق گودور

عوامين تقليدي خوْودور، توˇستودور

ـ خالق اونو عيسايه نايب سانديلار

سينه‌ده مئهرين اكيب اودلانديلار

ـ تپه گؤزدور گيزليده ائتميش كمين

چاتگينان ايمداده “اي نعم‌المعين “
ـ اي گؤرونمز، اؤنده وار مين‌لر تله

بيز طاماحلي قوشلاريق ايمداد ائله

375ـ قارتال اولساقدا و يا زومرود قوشو

تله‌لر سس‌لر بيزي اوولار هوشو
ـ سن بيزي تورلار اليندن آلمادان

اوولايان تورلار بيزه وئرمير آمان
ـ ييغيريق انبارلارا داغ بويدا دن

كؤكونه سو باغلانير آخير ندن

ـ دوشمه‌ديك بيزلر باشا آخير ندن

انباري موشلار ائديب چوخدان وطن

ـ چوخ چيخيب انبارلارا موش‌لار يَليك

حيله‌سيند ه ندير اولوب هريان دليك

380ـ اوّل اي جان كس گودازين موش‌لارين

سونرا دولدور دنله بوغدا انبارين

ـ دينله اول سرور سؤزون تاپما گوداز

قلبين حاضير اولماسا بيتمز ناماز
ـ سؤيله‌دين انباردا يوخدور اوغرو موش

بس ندن طاعت دنيندن بوشدو بوش

ـ ذره ذره آنبار اولموش صيدقدن

بوش قالير انباريميز آخير ندن

ـ چاخدي اولدوزلار كيمي چاخماق‌لا قوْر

قره قوْو تك قلبيميز تئز آلدي نور

385ـ ليك ظولمت‌ده سينن بير اوغرو وار

قورلارا بارماق باسار بير بير بوغار

ـ اؤلدورر اولدوزلاري بير به بير

چاتماسين تا قلبينه نوردان سفير

ـ مين تله آچسا آغيز آدديم باشي

بيزينن اولسان اگر چاتماز قاشي
ـ قورتاريرسان روحلاري سن هر گئجه

تن توروندان تن داها گلمير وئجه

ـ قورتولار روحلار قفسلردن گئجه

دانيشيق، سؤز سوْو ندير گلمز وئجه

390ـ «گئجه‌لر دوشمز تورا زينداندا آه

مولكونون قئيدينده اولماز پادشاه

ـ يوخودا غم‌سيز گزيرسن قورخوسوز

يوخودا نه آج اولورسان نه سوسوز
ـ ياتماميش‌دا عاريفين حالي بودور

هـُمً رُقـُودٌ  سؤزونون رازي بودور

ـ گؤزلري دونيا حاليندان يوخلايير

بير قلم‌دير حق الينده اوينايير

ـ كاتيبي كيم گؤرمه‌سه آنلار قلم

يازيني اؤز باشينا ائيلر قلم

395ـ عاريفين بو عولوي حالينداندي كيم

اولدو جيسمي ياتماغا سنده چكيم

ـ جانلاري رؤياده آچدي قوْل قاناد
جيسم اولوب آسوده روحلار اولدو شاد

ـ آيري بير سسله ساليرسان سن تورا

بو تورو اولماز يارانميشلار يورا
ـ فالق الاصباح، ايسرافيل تك

ايسته‌يير صورتده، تاپسين‌لار امك

ـ قئيدسيز روحو ائدير تنده اسير

تن‌لري بويلو ائدير روحلا، بزير

400ـ جان آتين ائيلر يه‌هرسيز اللري

اؤلومون قارداشيدير ياتماق بلي

ـ اونلاري قايتارماغا گوندوز يئنه

قيچلارين باغلار اوزون ايپ‌له تنه

ـ ديريليك تكليفي‌نين چكسين يوكون

تا كي اوتلاقدان سحر چاتسين كؤچون
ـ كؤهولون اصحابي تك نولئيدي كاش

ائتمه يئيدي ماده‌يه روحو هاماش

ـ قورتولايدي هوش بورولقانيندان او

گؤز قولاقدان قالمايايدي اوندا سوْو

405ـ كهف اصحابيندان اي جان واردير ايز

اگله شيب‌لر سنله ايندي ديز به ديز

ـ يار وئريب اونلارلا داييم سس‌سسه

ليك نامحرم ديلر كارلار سسه

ـ سؤيله‌دي شاه ليلي‌يه سن سن او قيز

كيم سنه خاطير اولوبدور قيس اوجوز

ـ آيريلاردان سن دگيل‌سن چوخ گؤزه‌ل

سؤيله‌دي مجنون دگيل‌سن سن اؤزه‌ل
ـ كيم اوياقدير دونيايا اولماز اوياق

بو اوياقليقدير اونا داييم دوزاق (بوياق)
410ـ تاپماسا حقله اوياقليق جانيميز

اولاجاقدير جان سيخان زيندانيميز

ـ جان خيياليله آياقلانماقدادير

دونيا گودمكدن بو جان يانماقدادير
ـ نه صفا اوندا قالار نه احترام

گؤيلره گئتمك يولو باغلار تمام

ـ ياتميشين بوم بوش خييالدير ديلبري

گؤز تيكر موهومه خوْودور شهپري

ـ يوخودا ديوي گؤرر حوري سانار

ديوينن باش بير اولار باشدان چيخار

415ـ ائله‌كي ائتدي زينا تؤكدو سويون

آنلايار او دئولره اولموش اويون

ـ وار ايكن يوخدان گرك ائتمك حذر

باش گيجه‌للتمه قالار اوندان اثر

ـ قوش اوچار گؤيده و لاكين كؤلگه‌سي

تورپاغين اوسته قاچار چيخماز سسي

ـ كؤلگه‌يه اووچو ولي احمق اولار

هئي قاچار جاندان دوشر عؤمرون يورار
ـ آنلاماز كيم گؤيده‌دير آختارديغي

داش ويريبدير بؤيرونه آخماقليغي

420ـ كؤلگه‌يه بير اوقدر اوخ ياغديرار

ساداغي اوخسوز قالار هئي هايخيرار

ـ آتدي اوخ آخير ساداق چيخدي بوشا

كؤلگه قوودوقجا وئريب عؤمرون باشا

ـ تاياسي اولسا اونون حقده بيتن

قورتارار آخير اونو اولماز ايتن
ـ آللاها كؤلگه ندير واصيل آدام

دونيادان اؤلموش ائدير حقده دوام

ـ اته‌گين توت، قورخما مؤحكم شوبهه‌سيز

سون زاماندا قالما يئرسيز ريشه‌سيز

425ـ​​​ “كيف مدَِ الظِّل” ولي‌لر نقشيدير

حضرت حق وارليغين بللنديرير

ـ چيخما گل پيرسيز يولا، آزما حبيب

باتانا سؤيله خليل تك لا اُحٍب

ـ تبريزين گئت شمسينه اول ال اتك

كؤلگه “شاخلوْو گوندن آل” سؤيلر “كؤمك”

ـ بو تويا اي جان اگر يوخدور الين

سيخ ضيياءالحق حسام‌الدين الين

ـ بوغازين توتسا يولون يولدا گيجيك

شئيطاني ائتدي گيجيك، ديبده كيچيك
430ـ آنلادي تا آدمي مان، اول لعين

اوزدو شانليقدان سعادتدن الين

ـ دولايي يوخدور گيجيكدن ان آ‎غير

چيخ گيجيك‌سيز يوللارا اولما ساغير

ـ گيجي‌يه ائوجيك ندير، اي جان، تنين

دؤلونو ميردار ائدر آخير سنين
ـ حسده دوˇزدوركي ائوجيك‌دير تنين

قورخما حق ائيلر سني اوندان امين

ـ «طَـِّهرا بـَيتي» تميزليك رمزيدير

مخزني تورپاقسا نورون گنجيدير

435ـ گيجيگين اولسا گيجيكسيز كيمسه‌يه

كؤچه‌جك اوندان قارانليق سينه‌يه

ـ گيجي‌يي بيز تك بو دارلا كيلكه يول

چاتميشا داغلي قوُل اول گئت تورپاق اول

ـ اول وزيره حسدي اولدو هاماش

ديبده بورنون حسده ائتدي شاباش

ـ حسدين زهرايله اول باشدان خراب

ال سيزين قانين سئوير ائتسين خراب

ـ كس‌سه هر كيم بورونو باطيل ايچون

اولاجاق ديبده اويون جاهيل ايچون
440ـ بورون اييدن اؤترودور اي جان دوشون
اييي‌نن بير يانليق ائتسين تا كؤچون

ـ ايي آلانماز حقّدن بورنو كسيك

دين ايييندن يوخدو بير ايي اوسته‌ليك

ـ آلدي ايي چون قانمادي دوز حقيني

بيلمه‌مه‌ليك باشلادي بورنون يئدي
ـ شوكر ائدنلر قوللوغوندا قوللوغ ائت

اونلارا اؤل اؤزلو گوندن كامه يئت
ـ حيله‌دن سالما وزير تك حقه‌دن

اينصاف ائت خالقي نامازدان سالما سن

445ـ چئينه‌دي دين ساققيزين كافير وزير

لؤويسه قاتدي ساريمساق اول امير

ـ اَيريني دوزدن سئچن‌لر سئچديلر

شيريني زهره قاتيلميش گؤردولر

ـ شربته زهري قاتيب خالقا ساتان

دؤنگه‌لي سؤزلر دئييردي باش قاتان

ـ آنلاديردي ظاهيري ياتما اويان

باطيني سؤيلر جانا، دورما، دايان

ـ گوموشه باخسان آغابباغدير، تزه

بيله‌يي ائيلير قارا باخسان دوزه

450ـ دوزدور اود آل‌دير قيزاردير هر ياني

نفسي لاكين قارالدير بايداني
ـ ايلديريم كي پارلاماقدا اوستادير

گؤزلرين نورون اوغورلور كاسلادير

ـ ذوق‌دان پاي‌سيز اولان هر كيمسه‌نه

نوخدا گئچدي بوينونا دوشدو نينه
ـ آلتي ايل چكدي وزير شاهدان اوزاق

تيكدي نصراني‌لره گؤم گؤي پاپاق

ـ دينيله ايماني ائتدي ائل شاباش

باش اونونكوايدي اگر كس سئيدي باش
455ـ اورتادا سؤزلر گئدير سؤزلر گلير

شاه خبر آلديقجا اوينور انله‌نير

ـ شاه يازي گؤندردي كيم اي اؤيدوگوم

واخ گئجيكدي ال ده‌برت آخير گؤروم

ـ سؤيله‌دي ويرديم داشا چيخديم باشا

قاينايير دين فيتنه‌سي ايستير داشا

ـ توت ها توتدا واريدي عيسااينن
اون ايكي باشچي، قيزيل باش سؤز گئچن
ـ باشچي‌نين اوخ‌تك گئچيردي بويروغو

بير ييغين اولموش طاماحدان قويروغو
460ـ اول اميرلر ائللرين لاپ قاشقاسي

اولدولار سارساق وزيرين آرخاسي
ـ آرخالاندي هاميسي اول سارساغا

چكدي سارساق اونلاري دوز دوزلاغا
ـ هر زامان هر لحظه اول ساتقين وزير

اؤل دئسئيدي تئز اؤلردي هر امير

ـ باغلادي هر بير اميره بير طومار

كيم اؤزوندن اؤزگه‌سين ائيلر خومار

ـ بو اؤزوندن اؤزگه‌سين دوزمز ايپه

او بونون عكسين دئيير باشدان ديبه

465ـ بيرينين آغير سناقدير وارليغي

توبه‌نين روˇكنو سانيبدير آجليغي

ـ بيريسينده سيناغا وئرمز ده‌ير

ال آچيقليقدير دئيير درده ده‌ير

ـ ال آچيقليقدان داوا اولماز دينه

شيركدير سندن سنين معبودينه

ـ ايَري يولدان باش وئرر شرمنده‌ليك

پس توكّول‌دور قلوْووز بنده‌ليك

ـ آيري‌سيندا خيدمتي واجيب ائديب

تك تَوُكّول ائتمه‌ني تؤهمت بيليب

470ـ “امر”دن يا “نهي”دن منظور بيل

عجزي بيلديرمكدي باش توتماق دگيل

ـ تا اولا آيدين كي بيز عاجيز‌لريك

هر نه واردير حقده‌دير بيز بنده‌ييك
ـ آيري‌سيندا عجزيني بيلمز اييي

وئرگي‌ني دانماق سانيب، عاجيزلييي

ـ وارسا گوج سنده پايين حقدن آليب

قدرتين نعمت‌دي “هو”دان آيريليب

ـ بو ايكي انديشه‌ني گل باشدان آت

بوت قاييرما اونلاري، گل قالما مات

475ـ شمع‌دير جمع ايچره بو مندن دئمك

بو شامي هئچ واخت گرك اؤلدورمه‌مك

ـ ال نظردن يا خييالدان اوزمه ميش

وصله چات وصلت شامين اؤلدورمه‌ميش

ـ گاه دئيير اؤلدورمه‌دن قيپچينما هئچ

بيرينه مين بير آلارسان، دورما گئچ

ـ جان شامي رونق تاپار اؤلدورمه‌دن

ليلي صبريندن اولار مجنون، نه‌سن

ـ زهددن هر كيم آتار دونيا داشين

قوللوغوندا دونياليق بيلمز باشين

480ـ گاه دئيير حيسسين شامين حق يانديريب
يارانان گوندن اونو دادلانديريب

ـ حق وئرن نعمت‌لره يومما گؤزون

گل چتينليك دامينه سالما اؤزون
ـ سئوديگيندن گاه دئيير واز گئچگينن

طبعين اي جان كؤرپوسوندن گئچمه‌سن
ـ جور به جور يوللار اؤپور خالقين الين

هر كيمه بير يول اولوب جان تك شيرين

ـ آسان اولسايدي اگر حقين يولو

قوْل اولاردي حقه هر قانماز توˇلو

485ـ گاه دئيير آساندان آساندير نجات

جان غذاسيندان تاپار كؤنلون حيات

ـ طبع دوزلاغيندا دن سپ‌سن ايتر

ال قالار بوشدا فقط حسرت بيتر

ـ آرتيمي اولماز قالار حسرت نيشان

آل وئريندن باش وئرر خئيلك زييان

ـ دگيل آسانليق چتين‌ليك‌دير آدي

قالماز آغزيندا اونون شيرين دادي

ـ آساني ای جان چتيندن سئچگي‌نن

آددا آسان‌سا چتيندن گئچگي‌نن

490ـ وئرمز آدسان هئچ كيمه بو يولدا سئير
سوْنو گؤرمك‌ليك عزيزيم پيرده‌دير

ـ پيرسيز سون گونده ائللر گؤردولر

كيم قاليبلار آزميش امليك تك ملر

ـ ال ايشيندن آيريدير گؤرمك سؤزو

ايختيلاف دوغمازدي يوخسا دين دوْنو
ـ سؤيله‌يير بير يئرده‌سن اوستاد سن

كيم تاپيب سان معرفت اوستاده سن

ـ آوارا اولما يولون توت گئت گينن

كيشي اول اولما آلاي مخلوق‌اينن

495ـ گاه دئيير آيري دگيل، يول بيردي بير

ايكي هر كيم گؤرسه جؤنگه كيمسه‌دير

ـ گاه دئيير كيم يوز اولانماز سايدا بير

كيم فيكيرلش‌سه بئله ديوانه‌دير

ـ هر بيري بير سؤزدور عكسيندن كوسر

زهرليكده، زهر اولا بيلمز شكر

ـ تا شكرله زهرده زينداني سن

بير حقيقت‌دن ايي آلماز بنده‌سن

ـ بئله‌ليك اول عيسانين قان دوشماني

تاخدي بير دينه آل الوان عونواني

500ـ بيلمز او عيسا خوموندا وار نلر

بوياسيز عيساده واردير نوكته‌لر

ـ يوز بوياق پالتار او كوˇپدن هر زامان

نور كيمي رهسيز اولار چيخماق همان

ـ بوياسيزليقدان سيزه يئتمز ملال

وار مثل، كؤرپه باليقدير سو زولال
ـ قورولوقدا وار اگر مين بير بويا

باليغا لاكين ده‌يير اوندان يارا
ـ تانريني دريايه اوخشاتماقدا بيز

يوخودور الده بير آيري چاره‌ميز

505ـ نئچه يوزمين وار باليقلار، دريالار

سجده قيلماقلا سنه يول آختارار

ـ نه قه‌در رحمت گؤيو تؤكموش ياغيش

تا ائديب دريا بيزه اينجي باغيش

ـ پاي وئريب اودلو گونش چون ايستي‌ليك

بيلمه‌يير دريا كرمدن خسته‌ليك

ـ معرفت نورو ده‌ييب‌دير تورپاغا

اؤيره‌نيب يئر، دن اليندن توتماغا

ـ يئر امين‌دير اوندا يوخدور ترسه‌ليك

هر نه وئردين آلدين اوندان اوسته‌ليك

510ـ اولماييبدير يئر امين اؤز باشينا

گونشي عدلين دؤيوبدور باشينا

ـ وئرمه‌سه ايلكين باهار حقدن نيشان

سيرريني تورپاق ائدر گؤزدن نهان

ـ اول كريم كيم جانسيزا ائتدي اثر

اؤيره‌ديب دوزلوك، امانت، نوكته‌لر

ـ فضلي كي شئح تورپاغي ائيلر بيلن

قهري ائتدي عاقيلي گؤرمز نه‌دن
ـ جاندا طاقت يوخ حقيقت بسله‌سين

حقدن آلسين پاي حقيقت سسله‌سين

515ـ نغمه‌سيندن كار قولاقلار اولدو گؤز

داش دؤنوبدور يشمه كارلار قاندي سؤز

ـ كيمياگر دير نه‌دير خود كيميا؟

مؤعجزه ائيلر نه‌دير خود سيميا؟

ـ بويلاماقلا ائتميشم تعطيل، بويو

من‌ده من‌دير بوي ديين من‌دير قويو

ـ بيز نه‌ييك تا واردير او، يوخدان‌دا يوخ

وارليغيندا وار دئسك وارليقدي اوخ

ـ اولماسايدي كور اگر قايناردي او

ايستي‌سين شاخلوو گونون آنلاردي او

520ـ اولماسايدي ياسلي دركيندن ساري

بوزلامازدي بوز كيمي حقدن ساري

ـ شاه كيمي قانمازيدي غافيل وزير

حق‌له دوردو اوز ـ اوزه جاهيل وزير

ـ يوخدان ايجاد ائيله‌ين تانريلا كيم

اسديريب عالملره “كُن”دان نسيم

ـ گؤزونو حق ائيله‌سه حقي گورن

يوز بئله عالم گوررسن، سن سئون
ـ دونيا گؤرسن‌سه اگر ديب‌سيز بؤيوك

ذره‌دير قودرت يانيندا بوش كؤپوك

525ـ گؤردويون دونيا جانين زيندانيدير

ليك اوتاي جان رخشي‌نين مئيدانيدير

ـ وار سينير دونياده، اوردا يوخ غمين

سدِدير معنا اؤنونده، گؤر  كمين

ـ فئرعونون سايسيز حسابسيز نيزه‌سين

سينديريب موساايله كس‌ميش سسين

ـ اولدولار افسوسه لاييق حربه‌لر

حضرت عيسا دميندن طيبّ‌لر

ـ واريدي مين‌لرجه دفتر شعردن

دوشدولر امِي اؤنونده قوربدن

530ـ حق اؤنونده اؤلمه‌سين بس نئيله‌سين

اولماسا پير پيز اگر قانماز لعين

ـ يوموشاتدي داش باغيرلار قلبيني

باش آياق آسدي توتولماز طوطيني

ـ بوردا زيرك‌ليك دگيل يول گؤرسه‌دن

تكجه سينماقليقدي رحمين ترپه‌دن

ـ هارادا قارنين گودن قاللار قالي

اولدولار اول جؤنگه‌نين توْم ساققالي
ـ قه‌ره تورپاق بيتگي‌سي اولماق ندير

مال ندير تا ساققالي تاپسين قه‌دير
535ـ اولدو چون ناهيد ايشيندن اوˇز قه‌ره

قارقيدي آللاه چئويردي زؤهره‌يه

ـ زؤهره اولماق عؤره ته قارقينمادير

تورپاغا قارقينماغين سؤيله‌ ندير؟

ـ روحون ايستردي سني چكسين باشا

سن اتك‌لرده قاليب دؤندون داشا

ـ عاغيلي حئيران ائدن اول زاد دن

اؤزونو سن قارقيدين بيچدين كفن

ـ آنلا قارقين‌ماقلارين سن فرقيني

بونلا ترك ائتدين اوجالماق درسيني

540ـ اولدوزا چاپدين‌سادا قالدين گئري

قانمادين سجده اولونموش آدمي

ـ سن‌ده آدم‌نن سن اي دوُز بيلمه‌ين

قدديني اسگيك‌ليك اَيدي بس نه دن

ـ هئي دئنه دونياني دولدورسام اؤزوم

گؤرمه‌سين دونيا اوزون من‌سيز گؤزوم
ـ حق الي چيخسا اگر ديوان ائدر

وزيرين قوردوقلارين ويران ائدر
ـ دونياني قار دولدورا باشدان باشا

گون چالار سارساق باشين داشدان داشا
545ـ خولياني جانلانديرار حئكمت ائدر

آغيني جان اوخشايان رحمت ائدر

ـ خييالا قاپديرماني ائيلر يقين

اسره‌ميش دوشمن گؤرر دوستلوق دمين

ـ او وئرر ابراهيمه اوددان امان

آرخايينليق بسله‌در او قورخودان

ـ چاشديرير عاغلي سبب يانديرماسي

اولموشام سوفيست تك شك آيناسي

ـ اؤزگه مكر ائتدي وزير اوستون اؤزه‌ل

معتكف اولدو اؤيوتدن اوزدو ال

550ـ شوقدن ياخدي جانين قوْل داغلارين

اولدو خلوت‌ده وزير قيرخ اللي گون

ـ اونلارين گئتدي اليندن ايختييار

آيريليق آلدي موريدلردن قرار

ـ سيتقايير خالق آغلايير، زاغ ـ زاغ اسير

اري‌يير شام‌تك رياضتدن وزير

ـ يوخ بيزه سن‌سيز ايشيق، محو اولدو هوش
عصاسيز كور حاليني كوردان سوروش
ـ گل كرم قيل آيريليقدان آل بيزي

قييما درسين آيري اللر كال بيزي

555ـ بيز اوشاق تيسبيرلريك سن سن تايا

عؤمروموز آخير گئدر سن‌سيز زايا
ـ سؤيله‌دي من دگيلم سيزدن اوزاق

ليك بوردان چيخماغيم اولموش ياساق

ـ واسيطه اولدو اميرلر اورتادا

خالق اؤزون دانلاشديرار ايستر قادا

ـ بو نه قييماقليقدي قييدين اي كريم؟

دين‌ايله ايمان قاليب سن‌سيز يتيم

ـ ياساليرسان سن ايشي، امما اينان

اودلو آهلار بيزلري ياخدي يامان

560ـ سن بيزه امديرميسن حئكمت سودون

سؤزلرين اويدوردو خالقي بوسبوتون

ـ گل سن اول تانري، بيزه قيلما جفا

قيل كرم قوللاريني تئز سال يادا

ـ كؤنلونو ائتدي سنه ائللر باغيش

يانقيدان يانديق بيزه ياغدير ياغيش

ـ قورويا دوشموش باليق‌ تك تشنه‌ييك
سددي سيندير آچ سويو شرمنده‌ييك
ـ سنه تاي دوغماز داها هئچ بير آنا

سن بيل آللاه رحم قيل گلديك جانا

565ـ اي سوزه وورغون اولانلار آنلايين

حيسِه باغلانميش قولاغي باغلايين
ـ قولاغا پامبيق تپين آلدانماسين

گؤزونن گؤرمز اولون دانلانماسين

ـ جان قولاغين كار ائديب اتدن قولاق

ياخشيدير اتدن قولاق اولسون سوُواق

ـ جيسمه باغلي حيس‌لره آلدانمايين

ارجعي‌ني دينله‌يين، دانلانمايين

ـ تا اوياقليق سؤز سوْووندا باغلي‌سان

يوُخونون بال‌تك سؤزوندن داغلي سان

570ـ حيسِه باغلي سيررلار باغلار قوْلو

مردواندير گؤيلره باطين يولو

ـ قورولوقدان دوغدو دونيا حيس‌لري

جان مسيحي اولدو دريا سروري

ـ قورولوق تن سئيرينه اولدو هدف

آختارير جان سئيري دريادن صدف
ـ قورولوقدان ائله كيم تن سالدي يول

ايستر اولسون داغ، دنيز، ايسترسه چؤل

ـ جان سويون هاردان تاپارسان سن نئجه

دالغانين باغرين يارارسان سن نئجه

575ـ تورپاغا عاييددي خوليا بيرده قال

دريايا عاييد فنا اولماقدي حال
ـ دونيادان سرخوش دوشر اوندان اوزاق

تا بونا سرمست سن چؤنمز واراق
ـ گونده‌ليك سؤزلر غوبارلا آينادير

كاسلاري تك دينمه‌مزليك زاغلادير

ـ دئديلر بونجا جفا آخير نه‌يه

آتما گل دوزگون سؤزو يان ـ يؤوره‌يه

ـ گوجونه باخ چات يوكون حئيوانلارين

السيزه ايش وئر سينا ايمكانلارين

580ـ دن ايچون وار هر قوشون اؤز ديمديي

هر قوشا وئرمك اولارمي انجيري

ـ اوشاغا وئرسن چؤرك سوددن ساري

يازيغي ائيلر چؤرك جاندان ياري

ـ ديش چيخارداندان سورا انگ ايشله‌ير

يئمه‌يه راغيب اولار دن ديشله‌ير
ـ قوش قاناد آچسا اگر توˇكلن‌مه‌ميش

آج پيشيك‌لر ائيله‌ير اوندان يئميش

ـ تا قاناد تاپدي آرار ديب‌سيز گؤيو

آنلايار قوشلار سسيندن هاي كويو

585- پايلايير هوش اينمزه نوطقون سنين

دئولرين آغزين تيكير حق سؤزلرين

ـ قوروموز دريادي تا سن سن دنيز

هوش اولور سنلن قولاق، خئيلك عزيز
ـ نور آلير سندن سئماك‌ايله سمك

فلكه سنلن اولور تورپاق بزه‌ك

ـ بو فلك سنلن چؤكر اي جان ديزه

تام قارانليقدير فلك سن‌سيز بيزه

ـ اوجاليق ظاهير فلك‌دن دير نيشان

اوجاليق معناده روحوندور اينان

590ـ اوجاليقلار جيسم‌اينن همزادديلار

جيسم‌لر معنا اؤنونده آد ديلار

ـ سؤيله‌دي آخير كي قيسسالدين سؤزو

اؤيودوم اؤلسون سيزه قلبين گؤزو
ـ يوخ منه تؤهمت يئري اولسام امين

من گؤيو يئر آدلاسام دوزدور يقين

ـ چاتميشام گر، چاتميشي دانماق ندير

يوخسا منده يول چاشيب آزماق ندير؟

ـ ايچريم اولموش حقيقت اويلاغي

گوˇدمه مندن خلوتي سينديرماغي

595ـ دگيليك اؤزگه سنه، ايچدن ايچيك

شوبهه يوخ كيم سن بؤيوك سن بيز كيچيك
ـ سندن آيري گؤز ياشي وئرمير آمان

آهيميز جاندان قوپور ائيلير دومان
ـ ياخشيني پيس‌دن سئچن‌مز كؤرپه‌لر

قاشقاليق بيلمز ندير، سودسوز ملر
ـ يارالي چنگيك ولي سن زخمه‌سن

آغلاديرسان تا ويريرسان زخمه سن

ـ قايتاريش سندندي بيزده بيز داغيق

بيزده سيزقين ناله سن سن بيز ناييق

600ـ سؤزده شطرنج‌ايك، بيزه سن سن دليل

مات اولماق، اولماماق بيزدن دگيل

ـ اي جانين جاني بيزه، شرمنده‌ييك

سن اولان يئرده كيميك بيزلر، نه‌ييك
ـ وارايكن يوخلار بيزيك، وارليق ندير؟

اي يوخا بنزر گؤزه‌ل وار سنده‌دير

ـ بيز شئر اولساقدا چكيل‌ميش شئرلريك

يوˇرودور يئل دال با دال بيز هئچ نه‌ييك

ـ يئل گؤرونمز، كسمه‌يير شئر حمله‌سين

اول گؤرونمز، ليك بيزدن ايتمه‌سين

605ـ بو اسيب جوشماقليقا سن سن سبب

وارليغا قويدون تمل اي شانلي رب

ـ يوخلوغو علمونله دولدوردون دنه
سن ياراتدين يوخدا وورغونلوق، سنه
ـ يوخ باشين ائتدي بزك وارليق تاجي

پاي وئرن سن سن اونو ائتمه آجي
ـ كيمدي توتسون آرخاسين آلسان اگر؟

عكس نقاشه مگر غاليب گلر

ـ بيزلره باخما بؤيوك‌لوك نامينه

باخگينان اكرامينه احسانينه

610ـ دينله‌نيلمز سؤزلري بيزدن قاباق

يوخ ايكن بيز، دينله‌ييردين اي اوياق

ـ نقشي كيم نقاش قلم‌له نقش ائديب

سان اوشاقليقدا اوشاقدير چؤنبه‌ليب
ـ اينه‌يه تسليم اولان تك نقش‌لر

قيسسا قولدور حق اؤنونده خلق‌لر

ـ شادليغين نقشين چكير گاه غوصه‌نين

گاه دئوين نقشين ويرير گاه آدمين

ـ نقشده يوخ ال كي قايتارسين ضرر

يوخ ديلي ويرسين چنه، سووسون خطر

615ـ گئت اوخو تفسيري قوراندان ائشيت

دئدي حق كيم «ما رَمـَيًتَ اِذ رَمـَيًت»

ـ يايلاريق بيز، اوخ آتان حقدير اؤزو

آتساق اوخ بيزدن دگيل درك ائت سؤزو

ـ “زور” دگيل بو “حق گوجو” منظوردور

سؤزده جبار سيتقاماقدان اؤترودور
ـ ايختيياردان ايزدي بو شرمنده‌ليك

سيتقاماق ايزدير كي بيز عاجيزلريك
ـ ايختييارسيز بونجا قيپجينماق ندير؟

بونجا تر تؤكمك اوتانماقليق ندير؟

620ـ بس ندن شاگيردي اوستاد اينجيدير

ساملاماق ذئهني ندندير سين سيدير

ـ يوخسا غفلت جبردن اولدو بولود

حق آيين زنجيرله‌دي حق اولدو دود

ـ وار بونا بير خوش جوابيم دينله‌سن

دين تاپيب دال چؤنده‌ررسن كوفره سن
ـ خسته‌ليكدن‌دير دؤنوب حسرت يئمك

خسته ليك باشدان آييقليق‌دير دئمك

ـ خسته‌لندين اوندا كيم دوشدون تورا

توبه ائيلرسن، سيخار گؤزلر قورا

625ـ گؤرسه‌در پيس ايشلرين پيسليك‌لرين

دوز يولا گلمك اولار تئز نييتين

ـ داغلايارسان اليني بوندان سورا

حقه كئژ باخماق سني سالماز تورا

ـ آنلاشيلدي كيم سنه بو خسته‌ليك

وئردي سارسيلماز آييقليق بنده‌ليك

ـ آنلا گل اي هر زادا كؤك آختاران

دردليلردير يول تاپيب ايي آنلايان
ـ دردليلر داييم اوياقلاردير بلي

بنزي قاچميشلار قانانلاردير بلي

630ـ جبردن بوينوندا وارسا زنجيري

بس ندن يوخ سنده دالبين‌ماق يئري

ـ زنجيره باغلي اولان هاردان گولر

هاردان آزادليق ائدر محبس‌لي‌لر

ـ قيچلارين سن كيم گؤرورسن باغليدير

اگله‌شن سيننده دانقاز باشچي‌دير
ـ السيزه گل ائتمه دانقازليق اويان

السيزه السيز اولان قيلماز يامان

ـ گؤرمه‌ميشدن جبريني بوي بويلاما

گؤرمه‌يين دن، يوخسا وئر بير آنلاما

635ـ هر ايشه قوندو قوشون، اي جان دوشون

ايختييار حاكيم اولور واردير گوجون

ـ قونمايان واختا قوشون هر بير زادا

جبر اولور حاكيم دوشور آللاه يادا

ـ جبري‌دير دونيا ايشينده انبيا

جبري‌دير عقبي ايشينده اشقياء

ـ ائتدي جاهيل ايختييار دونيا ايشين

انبياء سئچدي ولي عقبي ايشين

ـ هاوادا آردين بوراخماز قوش قوشون

جان كيمي هر تاي تاييندير توش توشون
640ـ چونكي كافيرلرديلر سجـّينه تاي

بيلديلر دونيا كيمي زينداني پاي

ـ انبيايه اولدو علّييين وطن

پس چيخارديبلار باش علّييين‌دن

ـ بو سؤزه سون يوخدو گل يورما اؤزون

قيصه‌ني قورتارگينان بيتسين سؤزون

ـ هالايلادي آخير وزير هاندان هانا

قوي عيان اولسون سيزه مندن سورا

ـ حضرت عيسي منه سؤزلر وئريب

كيم سنه تك‌ليك گرك اولسون نصيب

645ـ دوشمه‌سين هئچ كيمسه‌يه بير آن گؤزون
تك اوتور ديواره باخ گؤرمه اؤزون

ـ اذن يوخدور سؤز وئرم بوندان سورا

قويمارام سؤزلر مني سالسين تورا
ـ الوداع كيم اينديدن من اؤلموشم

فلكين دؤردونجونه من كؤچموشم

ـ تا اودون تك بير داها اودلانمايام
دوشمه‌يم من زحمته، قاتلاشمايام

ـ اگله‌شم دؤردونجو گؤيده آرخايين

حضرت عيسي اؤنونده، ان ياخين
650ـ ايسته‌دي گلسين اميرلر بير به بير

اونلارا سؤز وئردي گيزلين اول وزير

ـ سؤيله‌دي بو دينه تيكمم سن منيم

ناييبيم سن سن داها يوخدور غميم
ـ يولونو ايزلر اميرلر، جومله‌سي

اولموسان سن اونلارين سركرده‌سي

ـ قاشقاليق ائتسه سنه هر بير امير

يا توتوب اؤلدورگينن يا قيل اسير

ـ بو سؤزو قيلما عيان تا من وارام

قاوزاسان باشين ده‌ير سنلن آرام

655ـ اؤلمه‌ميشدن من بونو سالما جارا

شاهليق ائتمكدن ساغين ساخلا آرا

ـ بو مسيحين حؤكمودور، طوماريدير

حق بودور بونسوز نه اولسا، ناريدير

ـ آيري‌جا هر بير اميره وئردي سؤز

كيم منه سن سن تيكينتيم يوخدو سؤز

ـ هر اميري قورشادي قيلدي عزيز

بير سؤزه ائتدي قوناق اول شردن ايز
ـ هر اميره وئردي بير آيري طومار

سؤزده لاكين آيري‌سين ائيلر خومار

660ـ تام طومارلار سؤزده لاكين تك به تك

آيري آيريدي، اليفبا حرفي تك
ـ بوندان اؤنجه بيز سيزه قيلديق عيان

ائيله‌ييردي بو اونون عكسين بيان

ـ چيلله توتدو سونرا ائتدي قصد جان

اؤزونون شرريندن او تاپدي امان

ـ اؤلومو تا خالق ايچون اولدو عيان

آلت ـ اوست اولدو دئييرسن بس جهان

ـ آغنادي قبر اوستونه آرواد كيشي

آغلاماقدان باشقا خالقين يوخ ايشي

665ـ تورك وار، روملو، عرب هر تيره‌ وار

كيم سانا گلمز فقط آللاه سانار

ـ باشلارا تورپاغي هر آن سپديلر

هايينا قالدي وزيرين دردليلر

ـ بير آي اوردا باش يولوب ياس توتدولار

قان ياشي گؤزدن اوزه آغناتديلار

ـ اؤتدو بير آي سوْردو ائللر جومله‌سي

هانكي‌نيز‌سيز اول وزيرين تيكمه‌سي
ـ سؤيله‌يين تا بيز اونا بئل باغلاياق
اونلا ايش بيرليك ائدك بير آغلاياق

670ـ داغ چكيلسه سينه‌يه گوندن ساري

چاره يوخ، شام سؤندورر داغ تك داغي
ـ گؤز اؤنوندن ايتسه بير گون يار اگر

يادلاما اولسون بيزه تيكمه تيكر

ـ اونداكي گول گئتدي سولدو گولسيتان

تك گولابدير بيزلره گولدن نيشان

ـ چون دگيل مومكون گؤرك حق تانريني

انبيالردير يايان اسراريني

ـ واي يايينديم سؤيله‌ديم تيكمه، تيكن

ايكي سانماق چوخ قولايدير اوُيما سن

675ـ تا اوˇزه اوُيدون گؤزون اولدو چئري

اوزدن اوچقونسان گؤرر گؤزلر بيري

ـ ايكي‌دير گؤزلر اوزه باخسان اگر

باخگينان سن نوره كيم گؤزدن چؤكر

ـ نورونا باخسان اگر سن گؤزلرين

گؤرمه‌سن آيرينتي‌سين اي جان يقين

ـ اون چيراغي بير يئره قويسان اگر

اونلارين شكلين باخان آيري گؤرر

ـ فرقي يوخدور نورونا باخسان اگر

اونلارين بير نورو واردير موختصر

680ـ سيخگينان يوز هئيواني يوز آلماني

يوز ايتر آلسان سويون اولماز ساني

ـ سؤيله معناايله بؤلمك، ساي ندير

آييريب معناني چيخماق پاي ندير
ـ شأنيده ياره ياراشسين يار گرك

توتگونان معناني صورت‌دير بزه‌ك

ـ ائشيگي يانديرگينان ايشكنجه قيل

تاپگينان آلتيندا بيرليك تك قيزيل

ـ ياخماسان ديبده ياخار حقين الي

من اونا داغلي قولام حقدير ولي

685ـ حق ايچون سينا ائدر ائل سينه‌سين

او تيكر درويشين آخير خيرقه‌سين

ـ حضرت حقده بيز سينير سيزيديق

اؤلچويه گلمه‌ييرديك آدسيزيديق

ـ گون كيمي نورلو بير جواهيريديك

سو تكين جارلايان دويونسوزودوك
ـ شرفه اوˇستونه دوˇشنده نورو

چئوريليب عدده بولاندي دورو

ـ سرچيني وحدت سوپاني‌ايله ييخين

گؤرمه‌سين تا آيريليق ايلكين ييغين
690ـ سؤز بئله گلدي دئديم من شرحيني

ييخماسين كاش سؤزلريم بير خاطيري

ـ بير پولاد اوˇزلو قيلينج‌دير نوكته‌لر

تيغ قالخان اولماسا، باغرين دلر
ـ دورما قالخانسيز ايتي تيغه اوُرو

تيغ قيپجين‌ماز، كسر، ياش يا قورو

ـ من قينا تاخديم سؤزون تيغين كي تا

سؤزده قانماز ياخماسين قاندان حنا

ـ ايسته‌ديك دوستلاردان اؤترو قيصه‌ني

بيتيرك تا اولماسين اسگيك شني

695ـ بو وزيردن سونرا، خالق ائتدي قييام

ناييبين آختاردي گؤزلر والسلام

ـ اول اميرلردن بيري ائتدي قييام

اؤنله‌دي خالقي ازل ائتدي سلام

ـ سؤيله‌دي كيم عيسي‌يه ناييب منم

داغدير عيسا قامت‌ين اؤرتموش چنم

ـ آنلادير طومار منيم ناييب‌ليگيم

گؤسترير ناييب‌ليگه لاييق‌ليگيم

ـ آيريسي ياندان تپيلدي مئيدانا

ايدِعا ائتدي “منم لاييق اونا”

700ـ اودا اؤز طوماريني دورتدو گؤزه

تا جوويدليك كينه‌سي چيخدي اوزه

ـ باغلادي صف اول اميرلر بير به بير

لوت قيليجلار هاواني قيل تك كسير
ـ الده سييريل ميش قيلينج طومارايله

اولدولار هارين، قوپوبدور ولوله
ـ اؤلدو ترسالر، كسيلدي باش قولاق

تا قالاقلاندي كسيك باشدان قالاق

ـ ساغلي سوللو آخدي قان سئللر ساياق

توز اوجالدي گؤيلره تاپدي اياق

705ـ فتنه‌نين توخومون او ناكس اكمه‌سي

باشلارين اولدو بلاسي، فتنه‌سي

ـ ايچلي قوزلار قوز سيناركن گولدولر

ديريليب لاكين قفسدن اؤلدولر

ـ اؤلدوروب، اؤلمك كي عاييدير تنه

آلمايا نارسينماسين سؤيلر سنه

ـ نار شيرين اولسا آلارلار نار سويو

قوخوغون پاققيلتي‌دير سين‌سا خويو

ـ ايچلي‌نين معناسي اوخشار گؤزلري
اوˇزونه ايچ‌سيز چكر لاكين دري

710ـ اي اوزه وورغون اولان، معناني داد

چونكي معنا صورته اولموش قاناد
ـ معنا اهلي‌ايله اوتور چات ديزديزه

تاپ عطا جوومردليك گولسون اوزه
ـ معناسيز جان تنده اي جان بيل باري

قيندا، تاختا خنجره وار اوخشاري
ـ تا قينيندان چيخماييب قيمتلي‌دير

يانيشيق دير چيخسا قيندان، دردلي‌لر

ـ تاختا شمشيري آپارما مئيدانا

قصد ائدرسن، يوخسا سن شيرين جانا

715ـ اولسا تاختا آيري‌سين آختارگينان

اولسا آلماس گوجونه يالوارگينان

ـ بئيله تيغي اوليالردن ديلن

كيميادير گؤرمه‌يي، كئژ گئتمه سن

ـ تام بيلنلر بو سؤزو ائتميش بيان

“رحمةً للعالمين” دير آنلايان

ـ گل گولر نار آلگينان آلسان اگر

گولمه‌يي وئرسين دنيندن بير خبر

ـ گول دهانيندان گولوش آيينه‌دير

اينجي‌تك قلبي داليندان گؤرسه‌دير

720ـ گولوشو اوْلدو اوْدومسوز لاله‌نين

قه‌ره‌ليك اوْلدو نمايان گوˇلجه‌يين

ـ گولدورر باغي، گولر نار اي گؤزل

پير گولسه وارليغين قويماز خزل

ـ سيلديريم داش اولگونان يا مرمر اول

قطب‌ايله سورت ال‌اله بير گوهر اول
ـ پاكلارين عشقين باجارجان ايچره‌سن

وئر اورك آغرينما دؤن جان ايسته‌سن
ـ وار گونشلر ظولمته سارما چولون

وار اميدلر. گئتمه مأيوسلوق يولون

725ـ سوروير قلبين سني حقه ساري

تن ائدير آخير سني توْرپاق پايي

ـ قلبينه چاتدير اورك بيردن غذا

آرازان بير كيمسه‌دن آختار داوا

ـ واريدي انجيلده پيغمبر آدي

انبيايه باش، صفانين درياسي

ـ دورومو، تعريفي، ذكري، گؤركمي

اوروجو، جنگي نامازي هر نه‌يي

ـ هر زامان آلماقدان اؤترو اجرلر

يئتيشنده اول آدا نصرانيلر
730ـ اول آدي، اوستون بيلرميش لر‌ جانا

تئز اؤپوب سجده قيلارميشلار اونا

ـ احمدي آغيرلايان نصرانيلر

قورتولوب اول فتنه‌دن دينجلديلر
ـ شر اودوندان دوشدولر خئيلك اوزاق

احمده سئوكنديلر داغلار ساياق

ـ آرتدي نسلي اونلارين گوندن گونه

احمدين نورو ايشيق سالدي اؤنه
ـ اول آدمي خور سانماغي بيلميش هنر

احمده سئوكنمه‌يه‌ن نصرانيلر

735ـ فتنه‌سيندن اول وزيرين سولدولار

اولدوغوندان ديبده اولماز اولدولار

ـ دين‌لري گئتدي بادا ايش اولدو زاي

ترسه طومارلارلا هايلار اولدو واي

ـ يارديم ائيلر بونجا كيم احمد آدي

نورو گؤر نئيلر سنه گئتمز دادي

ـ احمد آدي اولدو بير سايين قالا

جبرئيل گؤر نئيله‌ير، يئتمز بلا

ـ بو قاچينماز قان آخيتماقدان سورا

كيم بوتون جانلاردا اولموشدور خورا

740ـ جوويدين نسليندن آمما آيري شاه

قيرديريب ترسا، اولاردان كسدي آه

ـ بو چيخيش‌دان بير خبر گر ايسته‌سن

“والسَما ذات البروج”ي دينله‌سن
ـ تؤره‌دي پيس دب بيرينجي شاهدن

يؤندمين توتدو ايكينجي يول گئدن

ـ قويدو هر كيم دونيادا پيس بير دبي

اؤزونه خاص ائتدي لعني نيفريني
ـ ياخشي‌لاردان ياخشي دب قالدي، قالير

ليك اسگيكدن ظولوم، لعنت قالير
745ـ پيس دؤلوندن كيم تؤره‌نسه حشره جن

كؤكونو ايزلر، اولار پيسليك وطن

ـ حق شيرين، باطيل ولي شوْر چشمه‌دير

حشر اولونجا ديز به ديز گئتمكده‌دير

ـ ياخشي‌يا قالميش قالير، شيرين سودور

يعني “اَورَثنا الكتاب”الدن توتور

ـ ايسته‌مكدير ايسته‌ين‌لر ايسته‌يي

حق پيامبر جوهريندن هر نه‌يي

ـ اوددان آيري كيم گؤروب اود قيرناسين

اوددان آيريلسا توتار ظولمت ياسين

750ـ گزديرير آت باجانين نورو ندن

قيلمايير گون اولدوغو بورجو وطن

ـ باغلي‌ييق اولدوزلارا بيز بير به بير

هر كسي آردينجا بير اولدوز چكير
ـ زؤهره اولسا طالعي شانليق ائدر

طبعي عشقين كويينا ائيلر گذر

ـ اولدوزو اولسا اونون مريخ اگر

ساواشار، بهتان ياپار، قانلار تؤكر

ـ چوخلو اولدوز وار بو اولدوزدان يانا

احتراق و نحس الي چاتماز اونا
755ـ گزديگين گؤيلر و لاكين آيريدير

يئددي قات گؤي آيري اونلار آيريدير

ـ حق جماليندان آليش‌ميش چوخ متين

آيري كن آيري دگيل‌لر نور تكين

ـ طالعينده ائيله اولدوزلار اولان

داشلايار كافيرلري اولماز سوْلان

ـ خشمي مريخي دگيل اودلانديران

حاكيمي محكوم اولان يادلانديران

ـ اصبعين حقده تاپماقلا مكان

تاپدي چاتميش تام قارانليقدان امان

760ـ جانلارا حق نورونو داييم الر

اته‌يين آچميش نورا طالع‌لي‌لر

ـ وارسا حقدن اؤزگه‌سي مهرين تؤكر

هر كيمه چاتسا او نوردان پاي اگر

ـ اؤلدو هر كيم كي اتك‌سيز عشقدن

اته‌گي پايسيز قالار بو نوردن
ـ گولونن هيم بيردي بولبوللر يقين

جزولر داييم سيخار كوللون الين

ـ گاميشين رنگي ائشيكدن بلله‌نر

انسانين رنگي ايچيندن ايزله‌نر

765ـ بوًياييبدير ياخشيني خمّ صفا

قره‌ليك اولموش پيسه لاكين بويا
ـ صبغةالله‌دير او خوش رهدن نشان

لعنةالله‌دير او پيس رهدن عيان

ـ درياليق درياني توشلار آخيري

هر دونا گيرسه، اولار دريا يئري

ـ داغ باشيندان آتلانار سئللر عيان

تن داغيندان‌دا سوزر عشق اييلي جان

ـ گؤر نه‌لر ائتدي او هايخيرميش كؤپك

اود يانيندا بير بوتو ائتدي ديره‌ك

770ـ بو بوته سجده قيلان جان قورتارار

قيلمايان اوددا گرك توتسون قرار

ـ قويمادي چون نفسيني ايشكنجه‌يه
نفسي بوت دوغدو ولي آيري جوره
ـ نفسدير تام بوتله‌ره ايلكين آنا

بير ايلاندير بوت ولي نفس اژدها

ـ داش دميردير نفس، بوت اود قيرناسي

سو توتار چاخميش قوْرا اي جان ياسي

ـ قيرنا سؤنسه داش دمير هاردان سؤنر؟

اؤزونو اونلارلا كيم راحت بيلر؟

775ـ كوزه ايچره بوت ايرين‌لن‌ميش سودور

نفس ايرين‌لن‌ميش سويا قاينار سودور
ـ يونما بوت سئل‌دير دوشر توودان ولي

بوت يونان نفسين يورولماز  دير الي

ـ داشينان اووخارلانار يوز ساخسي قاب

اوينادار چشمه اوْنو اولماز خراب

ـ بوتو سينديرماق عزيزيم سهليدير

نفسي خورسانماق ولاكين جهليدير

ـ قاپيسي يئددي اولان دوزخ سؤزون

گئت اوخو گل گؤرگونن نفسين اؤزون

780ـ آخيدير نفسين وزيري قانلاري

اوˇزدورور قاندا بوتون فرعونلاري

ـ تاپ كليمين آللاهين اولما اويون

تؤكمه فيرعونلوقدان، ايمانين سويون
ـ توت احدله احمدين دامانيني

تن ابوجهليندن آل بو جانيني

ـ بوت اؤنونده بير قادينلا كؤرپه‌سين

حاضير ائتدي اودياناركن اول لعين

ـ كؤرپه‌ني اوندان آليب آتدي اودا

ايمانين قورخو آليب وئردي بادا

785ـ ايسته‌دي سجده قيلا آرواد بوتا

“اؤلمزم من” سسله‌دي كؤرپه اونا

ـ دوش اودا قورخما آنا خوشدور يئريم

اود منه اولموش اوچار شهپرلريم
ـ يانار اود بير اؤر  تودور، يوْزدورمادير

اود ندير، رحمت‌دي بو، آزديرمادير

ـ آي آنا گل گؤرگونن حقين گوجون

حاخلي‌لار اگلنجه‌سين حقين اوˇزون

ـ اود دگيل بو اود ايچينده چشمه‌دير

آخ نه اود، قوينوندا كوثر بسله‌دير

790ـ گل سينا اوددا خليل اولماقليغي

اوددا، سروي، ياسمن تاپماقليغي
ـ من سانيرديم كي دوغولماقدير اؤلوم

رحيميندن قوپماغي سانديم ظولوم

ـ تا دوغولدوم رحمي گؤردوم بير دوزاق

بو آچيق دونيايه قويدوم تا آياق

ـ ايندي دونيا رحمدن داردير منه

اود ايچينده گؤر نه‌لر واردير منه

ـ بو اود ايچره گؤرموشم اول عالمي

ذره‌سينده وار اونون عيسا دمي

795ـ يوخ دونوندا وار اولان بو دونياوار

وار اولان دونياده يوخدور بير قرار

ـ ائت آناليق حقينه اوددان گذر

يوخ داها بو اوددا، اودلوقدان كسر
ـ گل اودا، گؤر نه سعادت اوˇز وئريب

دال چئويرمه شانسا كيم اوˇز دؤنده‌ريب

ـ گؤردون اول ايت اوزلونون سن قدرتين

گل گؤر آللاه قدرتين عين اليقين

ـ رحمه خاطيردير قيچيندان چكمه‌ييم

يوخدو شانليقدان وفا گؤرست مه‌ييم

800ـ اي آنا گل بوردا گؤر واردير نلر

پادشاه آچميش اود ايچره سفره‌لر

ـ اي موسلمانلار اودا قورخماز گيرين

آجيدير بوندان سورا وارسا شيرين

ـ آغلايين پروانه‌لر تك هاممي نيز

اگله‌شين يازلا اود ايچره ديز به ديز

ـ هايلاييردي اود ايچينده اول اوشاق

هئيبتيندن ايش دؤنوب چؤندو واراق

ـ بيلمه‌دن خالق اؤزلرين سايماز يانا

تونلاييردي گوˇر اودا قورخماز يانا

805ـ چونكي حقدير آجي‌ني شيرين ائدن

اؤزونو ويردي اودا خالق عشقدن

ـ آغناييردي ائل توتا اوددا قرار

ائيله‌ييردي دارغالار اوددان كنار

ـ اولدو كور پئشمان ايشيندن اول يهود

اوره‌يي ياندي باشيندان چيخدي دود
ـ خالق ايمانيندا قيوراقلانديلار

اؤلمه‌يي آساندان آسان سانديلار
ـ شيطانين مكري اونا اولدو دوزاق

دئولري آل ائتدي آخير آل پاپاق

810ـ ايسته‌ييردي بوياسين خالقين اوˇزون

بويادي آل فيرچاسي آخير اؤزون

ـ ييرتمادايدي خالقين عصمت پالتارين

گؤردو او اوˇز سوˇز قويوب اؤز آستارين

ـ احمده آغزين ايه‌نده اول سفيل

آغزي ايريلدي دوشوب قالدي ذليل

ـ حضرته عرض ائتدي عفو ائت بنده‌ني

اي اولان علم لدنّي معدني

ـ من سنه ائتديم آلاي چيخسين گؤزوم

آلايا لاييق منم بيلديم اؤزوم
815  ـ ايسته‌سه حق ييرتا ناكس پرده‌سين

پاكلارا سؤز باغلاماق ائيلر ايشين

ـ ايسته‌سه حق اؤرته عيبين بير كسين

ييرتماز ائيلر عيبه‌جرلر پرده‌سين

ـ ايسته‌سه حاخ گؤرسه‌ده يارديم بيزه

عجزايله ايستر اوتورتسون ديزديزه
ـ خوش او گؤز كيم داييم آغلار يار ايچون

خوش اوره‌ك كيم سينه داغلار يار ايچون

ـ آغلاماق آرديندا گولمك دير گؤزل

اؤن گؤرن بنده مبارك‌دير گؤزل

820ـ سو دولانديقجا ياشيل‌ليق بسله‌دير

شووقدان گؤز آغلاسا رحمت سوزر

ـ اول گؤزو ايسلاق دولاب تك‌ ناله‌لي

جان ائوين ائتسين ياشيل ايمان الي

ـ ايسته‌سن اولسون پايين آغلار ببك

السييزه آغلار گؤزه ياندير اورك

ـ اودلوغون سؤيله‌ ندن ائتمز اثر

يوخدور اودلوقدان مگر سنده كسر؟

ـ وئردين الدن اودلاماق خاصيتين

يا قارا بختيم چئويردي نيتين؟

825ـ قورتولور سندن سني سايماز نفوس

بس ندير جان قورتارا بيلمير مجوس؟
ـ سن دؤزومسوز  سن يانار سندن كئچن

سنده اودلوقدان كسر يوخدور ندن؟

ـ يانديريب ياخماقدان اود، اولماز قاچا

عاغلي چاشديرماقدي، يا گؤز باغليجا؟

ـ طيليسيم‌دير، يوخسا باختيم داندي كيم

ياخمادان يانميشلارا اولدون حكيم؟
ـ “من اودام” اود سؤيله‌دي “داغلار اودام”

گل بري تا جانينا دوشسون قادام

830ـ حقدن اذن اولسا اولار منده كسيم

عنصرم من چؤنمه‌ييب خاصيتيم

ـ قاپيدا توركمان ايتي حاضير دورار

قوناغا هورمز ولي قويروق بولار

ـ قاپيدان گئچسه ياد اوˇزلو بير نفر

گؤره‌جك ايتدن شئر اوˇزلو حمله‌لر

ـ دگيلم حق قوللوغوندا ايتدن آز

اؤز قولون حق توركدن آز اوخشاماز

ـ طبعي‌نين ناري سني غملنديرير

ليك اونو دين صاحيبي گوˇرلنديرير

835ـ طبعي‌نين اولسا اودو ياخماز ذليل

حضرت حقدير اونا اولموش دليل
ـ باشينا غمدن ياغان واختا ياغيش

ياغديران حقدير اؤزو ايسته باغيش

ـ حق دئسه غم چئوريلر شادليق اولار

تؤكمه زنجير قيچدا آزادليق اولار

ـ يئل و سو، ناريله تورپاق بنده‌دير

بيزلره جانسيزسا، حقله زنده‌دير
ـ قيوريخير عشقين توووندان اود مدام

حضرت حق امرينه ائتميش قيام

840ـ داشلانار قوْر توققوشاندا داش دمير

داشلانان قوْر بنده‌دير حق‌دير امير

ـ دميره دگسه اگر ظولمون داشي

دوغاجاق دونيا بوْيو غم اويناشي

ـ داش دمير دوزدور دامازليقدير اودا

علت اولماقلا يارانميشدير او دا

ـ بو سبب‌دن آيري بير علت دوغار

علت علت سيز نئجه ايجاد اولار؟

ـ بو سبب‌لردن داها اوˇستوندولر

انبياني بسله‌دن اوسلوبلر

845ـ هم چيخارلي ائيله‌ير بير علتي

هم آلار اوندا اولان خاصيتي

ـ عقل محرم‌دير اگر بو علته

محرم اولموش انبيا او علته
ـ سببه فارسجا دييرلر ايپ سيجيم

ساللاديبدير قويويا رب حكيم

ـ سيجيمي ترپتمه‌يه چرخدندي هاي

چرخه‌ني ترپتمه‌يه كيمدندي هاي

ـ دونيادا بونجا سبب‌لر علتين

آييلين، يورغون فلك‌دن بيلمه‌يين.
850ـ آليشيق تك پوˇكلوگوندن آلما اود

بوشلوغوندا بو فلك حئيراندي خود

ـ يئل اولور اود حقين امرينن بلي

حق مئيين‌دندير گئديرلر يللي‌لي

ـ سودا يومشاقليق، الوودا كينه‌ني

حق وئريب حق، آچ گؤزون، حقدير دني

ـ آنلامازدي “عاد”دان بير آيري‌سين

بيلمه‌سئيدي يئل اگر آيرينتي‌سين

ـ آزمايانلار دؤورينه خط چكدي هود

اول خطه چاتماقدا يئل اولدو ودود

855ـ باييرا هر كيم كي دوشدو خط‌دن

يئل قوپارديب ائيله‌دي جانسيز بدن

ـ سوˇرونون دؤرد دؤورونه شيبان چوبان

خط چكيردي تا كي تاپسين‌لار امان
ـ سوˇروسون قورد قويماسين اونسوز ملر

نامازا “شيبان” گئدنده جمعه‌لر

ـ باييرا دوشمزدي خط‌دن هئچ قويون

بزه‌مزدي قوزويا قوردلار اويون

ـ قوردون حيرصيندان اسن يئل يومشانير

قورددا اول خطه چاتاندا ديل قانير
860ـ عاريفه باد اجل اولموش اسير

سان نسيم‌دير خوبرولاردان اسير

ـ اود خليله قيلمادي ترك ادب

يانديرانمازدي اونو سئچميشدي رب

ـ مؤمنه گوژ گلمه‌دي شهوت اودو

كافيري يانديردي، گزديردي دودو

ـ حقين امريله جوشان دريا ولي

تانيدي موساني قيبطي‌دن بلي

ـ تورپاق اولدو اژدها حق نامينه

قارونو تختي‌ايله چكدي كامينه

865ـ داددي تا تورپاقلا سو عيسا دمين

پيرلادي اولدو قانادلي قوش تكين

ـ قوش ائدير جنت ديلك، تن تورپاغين

سنده‌كي عيسا نفسلي اخلاصين

ـ يوخ تعجب‌ گر سماع ائيله‌ردي طور

قلبي موسادن اونون آلميشدي نور
ـ يوخ تعجب اولسا صوفي طور اگر

اولماييب موساده كسسك دن مگر

ـ بو انايين ايشلري گؤردوكجه شه

آلاي ائتدي جهل اونا قازديردي چه

870ـ دئديلر آز قامچي‌لا ظولمون آتين

جهليله ائتمه زه‌هر عيشين دادين
ـ دوز يولو ترسه گئديب چاپدي گئري

دوزاغا سالديردي تام ناصح‌لري

ـ ايش چاتاندا بو يئره سس‌لندي كيم

دورما گلدي قهريمين تيغي لئيم

ـ قالخدي قيرخ آرشين گؤيه اول دمده اود

ياندي غيضيندن اونون جمله يهود

ـ اونلاري چكدي اجل آخير كؤكه

بير كؤتوك اؤز اودلوغون دانسين نئجه

875ـ سويلاري اوددانيدير چون اونلارين

اونلارا آچدي جهنم قوللارين

ـ ويرمادا اود مؤمنين دامانينا

اؤزلرين اود چكدي خوْو تك كامينا

ـ آناسي الهاويه اولدو كمين

اودلو دوزخده گرك تاپسين يئرين
ـ كؤرپه‌سين امزيكلي‌لر سين‌سين گزر

اصلده فرعه ساري ائيلر گذر

ـ سو حؤووض‌لرده اگر زيندانيدير
جانيني يئل قورتارير اركانيدير

880ـ خيردا خيردا قورتارير جانين سويون

تا چاتير امزيكلي‌يه امليك قويون
ـ ائديلير هر بير نفس جاندان شاباش

دونيا بنديندن آلير جاني ياواش

ـ يوكسه‌لير حقه ساري پاك لفظ‌لر

توزونا لاكين چاتانماز علم‌لر

ـ تحفه‌لردير پاك‌لانان انفاسي‌ميز

يوكسه‌لير دارالبقايه ديز به ديز

ـ بيرينه وئردي ايكي آللاهي ميز

ذكريميز دار گونده اولدو ياريميز

885ـ سوْق ائدير رحمت بيزي تسبيح‌لره

تا يئتيش‌سين قوْل چاتيشماز يئرلره

ـ ذيكريميز يئتگين‌لييي چون ايزله‌يير

يوكسه‌ليش‌له، قايتاريش اسگيلمه‌يير

ـ ايلك ازلده حق ايچون بيزده چكيم

ياراديب فارسجا دئييم بيزده “حكيم”

ـ گؤزوموز آسلاق قاليب اول سمته‌ كيم

دادميشيق اوردان، بيزه واردير چكيم
ـ جنسينه ماييلدي هر آن جنس‌لر

كوللونه ساري آتير جان جزولر

890ـ يا چيخار واردير اولا اول جينسدن

قورتارار جانين قوْووش‌سا حبسدن

ـ دوغرودور. بيزدن دگيل سو يا چؤرك

بيزله‌شنده گوجله‌نير اوندان اورك
ـ آيريدير بيزدن اگر چي سو چؤرك

وار اونون جينسيندن بيزدن بير دره‌ك

ـ قونسا غيره هر زامان ذوْقون قوشو

هارادان سؤيله اولار جان تاي توشو

ـ بيروووزدور اوخشاييش، قوندارمادير

بيروْووز قالماز سنه چوْودورمادير

895ـ قوش سسيندن ذوق آليرسا قوش اگر

اؤزونه تاي گؤرمه‌سه، قونماز، كؤچر

ـ يانقين ايلغيمدان آليرسا ذوق اگر

ايلغيما چاتسا ائدر اوندان حذر

ـ خوشلانار قوندارما آلتوندان گدا

شنليگين لاكين محك ائيلر عزا

ـ ايسته‌سن چاشديرماسين قوندارما پول

يا قويو قازديرماسين يول اوسته غول
ـ گئت اوخو كليله‌ده بو قصه‌ني

قصه‌ده آختارگينان سن حصّه‌ني

900ـ بير ياشيل اوتلاقدا آيلار هفته‌لر
شئر الينده قالديلار اوولار ملر

ـ اوقه‌در شئر گيزليجه آلميشدي جان

تاپماييردي غصه‌دن اوولار امان
ـ بو كلك‌له گلديلر شئر يانينا

اؤونه‌ليك آل، قاتما ال اووجانينا

ـ اؤونه‌ليك آل، امن قيل بو اوولاغي

اوولارا قيلما آغي بو اوتلاغي

ـ “اولماسا دوزدور” دئدي “حال ايچره قال”

“حالي عمرو زيد ائديب آليله قال”

905ـ آل اولوبدور بئليمه داييم پالان

دالاييبدير جانيمي چوْشلا ايلان

ـ آلايي نفسين ايچيمده لاي با لاي

صف چكيب آل‌ايله ائيليرلر آلاي

ـ قولاغيم تا آلدي لا يْلدغ سؤزون

آچدي سينمده او سؤز حقين گؤزون

ـ دئديلر اوولار سن حاكيم بيز قولوق

يازيني لاكين نئجه پيزسين قوروق

ـ شورينن شري او يالداندير خدر

گئت توكل ائت، توكل، مختصر
910ـ گل قضاايله گؤزل نرد اويناما

ايسته‌ييرسن واز كئچه سندن قضا

ـ حق اؤنونده اؤلگونن چالما قوْلو

تاپشيران تك يويوجويا جانين اؤلوˇ

ـ حقه سيغماقليق دگيل منجه عجب

يئرلي سنت‌دير پئيمبردن سبب
ـ ائتديگينده سن توكل، پاك نبي

ده‌ونين ديزلريني چات سؤيله‌دي

ـ دينله الكاسب حبيب‌الله سؤزون

ليك گل يومما توكلدن گؤزون

915ـ بير بوغازليق لقمه‌يه خاطير چاليش

ضعف‌دندير ائيله‌مك داييم ياريش

ـ ياخشي راخ يوخدور توكلدن داها

هاني تسليمدن، سئويملي آللاها

ـ قورد قولئي  باني اولور قاچماق همان

اژدها آغزين آچير اؤلجه ك ايلان

ـ آدمين اؤز آلي آلداتدي اؤزون

آدمين جان سانديغي اوْيدو گؤزون

ـ دوشمني ائوده، قاپي اؤرتمك‌ ندير

فرعونون مكري دؤنور كؤكسون ديدير
920ـ فرعونون آختارديغي ائو ايچره‌كن

قيردي مينلرجه اوشاق اول قان تؤكن

ـ قازدي آخسارليق باخيشدا عاغلا گور

اؤل بو گؤرمكدن، ديريل حقيله گؤر

ـ گؤرمه‌سي بيزدن ساري ان ياخشي پاي

اول باخيشلا گؤرمه‌سن حقدن سوواي
ـ توتماميشدي تا اوشاق ائوده اياق

آتاسين داييم مينردي آت ساياق

ـ ائله‌كي شيلتاقلاييب گزديردي آت

باشينا ياغدي چتين‌ليك قات با قات

925ـ اوچمادايدي ال آياقدان اونجه جان

تام صفانين گؤيلرينده دورمادان

ـ دوشدولر تا اهبطو زنجيرينه

قالديلار شانليق، غضب‌ تدبيرينه

ـ خلق عيال‌الله ديلار واردير خبر

حضرت حقه عياليق سوˇد امر

ـ ياغديران يئرده بيزه گؤيدن ياغيش

چؤره‌يي ائيلر بيزه يوخدان باغيش

ـ شئر دئدي سؤز يوخ ولي اول مهربان

اؤنده قويدو بس ندن بير مردووان

930ـ پيلله پيلله اوست‌لره چيخماق گرك

جبري اولماق بوردا خامليق‌دير دئمك
ـ وار اياقين اؤزونو ائتمه چولاق

وار الين شيل‌ليك ندير اي تاي قولاق؟

ـ ائله‌كي وئردي قولا خواجه بئلي

ايستگي سؤزسوزده آيديندير بلي

ـ بئل كيمي الده اشارت دير سنه

حقدن، اؤن گؤرمك عبارت‌دير سنه
ـ ائله‌كي سؤز  سوز سؤزه اندي باشين

جان فدا قيلسان اونا دوشمز قاشين

935ـ گؤسترر حق‌ده سنه اسراريني

گؤتورر سندن چكيلمز باريني

ـ يوك چكيردين، ائيله‌ير آخير مينن

حقه باش اگسن اولارسان سؤز گئچن

ـ حق ديين اول اولگونان حقده بيتن

وصلين آختار اولگونان وصلين گؤره‌ن

ـ شكر قيلماق وئرگي‌يه بير وئرگيدير

وئرگيني كيم دانسا لاكين جبريدير

ـ گوجونو آرتيقلادار شكر ائيله‌مك

جبري‌ليكدن زاي اولار، آخير امك

940ـ جبر ياتماقدير، دگيل يوللار ياتاق

ياتما تا گؤرسنمه‌ييب دير اول اوتاق

ـ اي دورومسوز جبري ياتما يولدا سن

ياتگينان بارلي آغاج آلتيندا سن

ـ يئل اسركن باشينا تا شاخه‌لر

ميوه ياغديرسين اوˇزون اولسون گولر

ـ جبر يعني يول كسن‌لرله ياتان

واخت ايتيرميش قوش امان تاپماز اينان
ـ گؤستريش‌لردن آپارسا باش آتين

كيشيليكده كيشي‌كن يوخدور آدين

945ـ جهلينه عاغلين اولار ديبده شاباش

عاغل باشدان اوچسا، قويروقدور نه باش

ـ شكرسوزلوك دريني اود تك سويار

ننگ‌دير شكر ائتمه‌مك آغلار قويار

ـ توخومو سپ سوندا گؤزله بوغدا سن

ايشده قيل قيلسان توكّل اويما سن

ـ دئديلر بيرليكده اونلار نكته‌لر

سببه اونلاركي سئوكك‌لنديلر

ـ بير عؤمور آرواد كيشي آخير ندن

بويونا خوش گونلرين تيكميش كفن

950ـ باشلاناندان دونيا يوزمين قرن‌لر

اژدها تك يوز آغيز آچميش بشر

ـ عاغلينان قورموشدولار مين بير كلك

داغ اولار كؤكدن دوشر گؤيدن فلك

ـ وصفيني قيلميش ازلدن ذوالجلال

لـِتَزُولَ مـِنْه اَقْلالُ الْجِبالِ

ـ حيله‌دن، ايشدن، كلك‌دن، هر نه دن

يازيدان آرتيق ولي يوخدور ييين

ـ بيتدي حقين يازيسي اولدو يقين

يورولوب تركين قيليبلار حيله‌نين
955ـ كسب بير آددير دگيل آددان سوواي

جهده گل آلدانما سن اولما آلاي

ـ بير نفر بير گون گؤتوردو درديني

ايزله‌دي ائركن سليمان قصريني

ـ زعفران چؤكموش اوزه گؤم گؤي دوداق

سؤيله‌دي سلمان ندير اي قوًل چوًماق

ـ دئدي كيم عزرائيل اول جانلار آلان

غيضيله باخدي گونوم اولدو يالان

ـ سؤيله‌دي: سؤيله‌ ندير بس ايسته‌يين؟

ايسته يئلدن سؤيله‌دي كيم اول امين

960ـ تا مني هنده يئتيرسين دورمادان

غم اليندن بلكه جان تاپسين امان

ـ خلقي درويش ليك اليندن حرص آلير

حرص اولور قاتيل دؤنور قانين يالير

ـ ايندي هندوستانه تايدير حيرصي‌ميز

فقردن قورخور قاچير درويشيميز

ـ بويوروق ائتدي يئله كيم دورمادان

وئرسين هندوستاندا اول گنجه مكان

ـ سون گؤروشده سوردو عزرائيلدن
بنده‌ليك باغيندان اي گوللر دره‌ن
965ـ قورخولو باخدين ندن اول كيمسه‌يه؟

دوشدو آواره كؤچوب آيري يئره

ـ سؤيله‌دي: هيرسيله يوخ حئيرتله من

يولدا باخديم من اونا اي حق سئون

ـ حق وريندن من اونا مأموريديم

هندده جان آلماغا مجبوريديم

ـ ليك هندوستانه بوردان چاتماغا

يوز قاناد وئرمزدي امكان اوچماغا

ـ بئله‌ليك ائيله قياس دونياليغي

آچ گؤزون آختارما گل رسواليغي

970ـ اؤزوموزدن باش آليب قاچماق محال

جان قاچيرتماق حضرت حقدن وبال

ـ شئر دئدي: شك يوخدور امما نئيله‌مك

انبيالر جهدين اولماز گؤرمه‌مك

ـ چكديلر ايستي سويوق خئيلك جفا

باشلارين حق ائيله‌دي ايشده اوجا

ـ حيله‌لر اولدو هامي جان اوخشايان

هر نه گلسه ياخشيدان خوشدور اينان

ـ اولدو اول دامه، ولي عنقا اسير

ضعف اولوب قوّت اولوب معنا اسير

975ـ ائت چاليش توت انبيالر جاده‌سين

اولياني ايزله‌سن باتماز سسين
ـ اوز اوزه دورما قضائيله ساغين

بيزلره تيكميش قه‌در ايش پالتارين

ـ حق يولوندا هئچ كيمه يئتمز زيان

كافيرم من اولماسا بو ايش عيان

ـ سين‌ماميش باشه گركمز باغلاما

نئچه گون جهد ائيله آخير آغلاما

ـ اولمازا ال آتدي دونيا آختاران

خوشلوغا ال قاتدي عوقبا آختاران

980ـ مكرلر دونيادان اؤترو بوشدو بوش

دونيانين تركينده حيله خوشدو خوش

ـ مكر خوشدور زيندانا قازماق دليك

دليگي توتماق دوزاخدير اوسته‌ليك

ـ دونيا بير زينداندي بيز زينداني‌لر

قازگينان زيندانيني قالما ملر

ـ غافيل اولماقدير خدادن دونياليق

اول دگيل آرواد، قيزيل يا آرخاليق

ـ ديندن اؤترو چك‌گينن دونياليغي

ياخشي مالدير ياخشي‌نين عقباليغي

985ـ سو اؤلومدور گميده اولسا اگر

گمي‌نين آلتيندا جاندير مختصر
ـ دونيانين تا مهرينه وئردي طلاق

اولدو فقر اهليله سلمان هم اوتاق

ـ آتدي سو مهرين باشيندان بوش كوزه

دالغايا باش ايمه‌دي چيخدي اوزه

ـ دولسا درويش‌ليك يئليندن باطينين

دونياليق اوسته اولار داييم يئرين

ـ دونيادا هر زاد اونون چنگينده‌دير

ليك دونياليق اونا هئچ بير نه دير

990ـ حق يئلي‌ايله قلبي دولدور، آغزيني

باغلا اخلاصيله قيزدير سازيني

ـ جهد حقدير، درد حقدير، هم دوا

سعيي دانماقلا ائدير منكر جفا

ـ شئر گتيردي اونلارا خئيلك دليل

جبري‌لر اولدو جاوابيندا ذليل

ـ تولكو دووشان بيرده چاققال هم مارال

دانديلار جبري كسيلدي قيل و قال

ـ وئرديلر ايلقار شئره اولسون عيان

كيم بو سوودا دا اونا يئتمز زيان

995ـ آغري‌سيز آلسين اولاردان گونده‌ليك

اولماسين حاجت شيكاره اوسته‌ليك

ـ فال كيمه دوشسه او گون ائتسين بزه‌ك

شئري قافلان مثلي آختارسين گرك
ـ دووشانين تا آدينا چيخدي اؤلوم

سؤيله‌دي كيم ظولوما يوخدور دؤزوم

ـ دئديلر جان اولسادا خئيلك عزيز

هئچ زامان سينديرماديق ايلقاري بيز

ـ گل لكه سالما بو گون ايلقارينا

اؤلومه گئت، جان كيمي باس باغرينا

1000ـ دئدي: مهلت ايستيرم تا بير كلك

سازلايام چاتسين سيزه اوندان امك

ـ تا كي آليمدان آمان تاپسين هامي

بير قالير تك آلي مين يانسين شامي

ـ هر نبي اؤز خالقينا هر بير زامان

قورتاريش يوللاريني ائتميش بيان

ـ گيله ‌تك گؤز ايچره توتماقدا مكان

چرخدن قاچماق يولون گؤرموش عيان

ـ گيله‌نين بؤيوك‌لوگو اولموش نهان

خير داليقدان ده‌يري اولمور عيان

1005ـ دئديلر دينله بيزي اولما اولاق

ديبده دووشانسان دوˇشون اي تاي قولاق

ـ بو نه اؤيمكدير سنه اولموش دوزاق

سندن اوستونلر گزير اوندان اوزاق
ـ سن هارا بونجا ياوا سؤزلر هارا

باشلارا بو اؤيمه‌يين اؤرتر قارا

ـ وئرگي اولدو سؤيله‌دي حق تانريدان

گوژلو چيخديم ضعف اينن آخير سودان

ـ آريني بال وئرمه‌يه بيلدي امين

شئرلره بيلديرمه‌دي حق بيلديگين

1010ـ دولدورار اوشانلاري حلوا ئينن

آري يا حق اؤيره‌ديب اولدو بيلن

ـ داغ كيمي فيل‌لر آلانمازلار اييين

ايپه‌يين قورداغينا اؤيرتدييين

ـ آلدي علمين تانريدان تورپاقليلار

علم اودون يئددينجي گؤيده يانديرار

ـ ملكين سالدي يئره دامنان تاسين

شك‌لي‌نين اوْيدو گؤزون توتدو ياسين

ـ يوز مين ايلليك زاهيدي ائتدي داماق

بير بيزوو تك آغزينا تاخدي قاداق

1015ـ دؤشلريندن اممه‌سين دين علمي‌نين

آختاراركن تاپماسين حقين يئرين

ـ بير قاداقدير حسه باغلي علملر

اممه‌سين دين امجه‌يين قالسين ملر

ـ دامدي قلبين اوستونه بير داملا سو

تام فلك‌لر اول سودان قيلدي وضو
ـ نه قه‌در اويدون اوˇزه اولدون اويون

ائشيگه اويماق بوكر جانين بويون

ـ ظاهير اولسايدي آدامليقدان نشان

احمده بو جهل اولاردي تاي، همان

1020ـ شكيله باخسان اگر سن، سن تايي

شكيلين اوزده دگيل اسگيك پايي

ـ عكسيدن اسگيك‌دير اي جان جان پايي

تاپگينان جان جوهرين قورتار هايي

ـ ائله‌كي كهفين ايتي تاپدي مقام

شئرلره شئرليك آدي اولدو حرام

ـ روحو نور درياسينا باتميش ايتين

گؤركمي چيمچنديريب تؤكمز اتين

ـ بويلاياندا ظاهيري اؤيمز قلم

بيلگيلي عادل سؤزون ائيلر قلم

1025ـ بيلگي، عادل سؤزلري دونياديلار

ان بويا يئرلشمه‌ين معناديلار

ـ جان گونو افلاكه سيغمازدير اگر

تن‌لره لاكين گؤرونمزدن چؤكر

ـ دووشانين دستانينا گل آس قولاق

بو سؤزون يوخدور سونو اولما پاپاق
ـ ساتگينان ائششك قولاغين سن ازل

حق سؤزون اتدن قولاق آلماز گؤزل

ـ گئت گينن گؤر دووشانين آل ائتديگين

آل ائديب اصلانلاري سين سيتمه‌گين

1030ـ دونيا قاليب‌دير اونا جاندير بيليك

خود سليمان مولكونه قاشدير بيليك

ـ انساني، ادراكي، علمي اردمي

قيلدي واردان پاي آلانلار گؤركمي

ـ ارسلانلار قورخور اوندان موش تكين

ناققالار اوندان قاچير ائيلير چكين

ـ انسانا سان‌سيزسادا دوشمان اگر

عاغلينان قددين اَيـَر قاتلار بوكر

1035ـ ياخشي يا پيس هاردا گيزلين قووّه‌لر

اندريرلر قلبه كسگين ضربه‌لر

ـ غسل ايچون گيردين سويا تاپدين مكان

پاك سودا سانجير سني لاكين تيكان

ـ سو آرا دگمير گؤزه اسگيك تيكان

وارليغين بللنديرير باتماق همان

ـ اوره‌يي آسلاق قويور سكسكي‌دن

وحي‌لرله وسوسه مين سمتدن

ـ دؤز هله تا دوْن دگيش‌سين حس‌لرين

سؤز آچيقلانسين آچيلسين گؤزلرين
1040ـ دانميسان هاردا سايين‌لار سوزلرين

باش بيليب‌سن دونيانين اسگيك‌لرين

ـ دئديلر پس سؤيله اي دووشان بيزه

واردي بئينينده نه‌لر چيخمير اوزه

ـ ارسلانلارلا ائديرسن، سن ياريش

وار نه‌لر باشدا بيزه اوندان دانيش

ـ مشورت ائت خالقينان اولما ذليل

عاغيل اؤتگوندور عاغيلدان ياخشي بيل

ـ مشورت‌دير مصطفادن يادگار

سؤيله‌دي كيم مؤتمن‌دير مـُسًتشار

1045ـ سيرري يايماقليق دئدي بئللر بوكر

تك ديبينده جوت گلر، جوت تك گلر

ـ اؤرتولو ساخلاگينان سن رازيني

كاسلانار گوزگو دئسن اسراريني

ـ گل بو اوچ زاددان گؤتورمه سن قيفيل

وارلا، يؤندم، مقصديندن ياخشي بيل

ـ دوشمني بو اوچ زادين گلمز سانا

ايي آلاركن ايزله‌ير گلمز جانا

ـ ايكيدن سيرر آشسا يئر گؤي سسله‌نر

بيلسه ديل قلبينده‌كين عالم بيلر
1050ـ بير بيره باغلانسالار قوشلار اگر

باغليليق جانلارينا آ‎غري تؤكر

ـ مشورت‌لر باشلانار اوست اؤرتولو

قوشچو قانماز آنلايار پامبيق يونو

ـ مصطفي ائيلردي گيزلي مشورت

واريدي اوست اؤرتولوكده مصلحت

ـ اؤرتولو آنلاشديراردي بيلديگين

دوشمني قانمازدي او بيلديرديگين

ـ جاوابين حضرت آلاردي اؤرتولو

ايي آلانمازدي سؤزوندن هئچ توˇلو

1055ـ گئتمه‌ده دووشان گئجيلدي بير ساحات

يئر جيران شئر سمتينه چاپديردي آت

ـ گئجي‌شيب دووشان يوبانميشدير ندن

شئر يئري جيرماخلاييردي هيرسدن

ـ دوˇزمك اولماز ايپينه خامين اودون

بو ايشين ياخشي بيليرديم من سونون

ـ آل‌لاريندان اونلارين اولدوم اويون

نه قه‌در ايمك اولار چرخه بويون

ـ اؤن گؤرنمز آز قانان آخماق امير

ائتدي آز قانماق مني آخير اسير

1060ـ اوستو دوزدور يوللارين آلتي تله

بوشدور آدلار معنادان بنزير يئله
ـ تله‌دير آدلار شيرين دير بال تكين

ليك امير عؤمرون سويون قومسال تكين

ـ آزدي اول قومسال ائره اوندان بولاق

آختار اول قومسال‌ليقي ائت ال اياق

ـ حكمتي آختارگينان اول قايناغي

آغريني آلسين شكر اولسون آغي

ـ ظرف اولار جبريل تك لووحا كيليد

اؤيره‌دن عاغلي اولار روحا مريد

1065ـ عاغل‌ايدير انسانين ايلكين اوستادي

سوندا شاگيرد اولدو، داندي هر زادي

ـ عاغل جيبريل تك ديير اي مصطفي

ايره‌لي گئتسم اولار عؤمروم فنا

ـ سن مني بوشلا دايانما دورما گئت

من دايانديم سن دايانما عرشه يئت

ـ شوكرسوزدور هاردا بير بوينو يوغون

جبر قورددور بو اونا ديلسيز قويون

ـ خسته قيلدي اؤزونو جبره اويان

جبر، سال اولدو جانيندان دوشدو يان

1070ـ خسته گؤرست‌سه اؤزون هر كيم اگر

“قير تالار” احمد دئدي “شام تك اؤلر”
ـ جبر سؤزده سينيغي پوˇشلتمه‌دير

يا قيريلميش داماري بيرلتمه‌دير

ـ سينماييب ساليك دييه يولدا قيچين

باغلاما ساغلام قيچي قيپچين چكين

ـ حق يولوندا قيچلاري سيندي كيمين

ميندي او حقدن حقيقت مركبين

ـ داشي  ياردي دين يوكون، اولدو مينن

حقه قول اولماقلا اولدو سؤز گئچن

1075ـ بير زامان فرمان آلاردي شاهدن

اولدو آخيردا اؤزو فرمان وئرن

ـ اولدوز ائيلردي اونا بير گون اثر

ايندي واردير اولدوزا اوندان كسر

ـ سن اگر بو سؤزده اي جان شك‌ده‌سن

سؤيله انشق القمر اولموش ندن

ـ گل دريندن قيل تزه ايمانيني

آلماسين گيزلين هوس سندن سني

ـ تا هوس‌دير تازه ايمان‌دير سفيل

خوليالار ايمانينا اولموش قيفيل

1080ـ يورموسان ظنين جه سن تازه سؤزو

يورمالي سن سن دگيل ذكرين اؤزو

ـ سن هوس اوزره يورورسان قرآني

اپريديب سؤزده يورورسان معناني
ـ ايشه‌مك اوسته دوشوبدور بير سامان

سامانين اوسته توتوب ميلچك مكان

ـ ساندي كيم درياده‌دير، چؤپدور گمي

گميدير ائيلير سفر يوخدور غمي

ـ دئدي بو دريا بو قاييقدير، بو من

گمي‌چي ايندي منم، آرتيق بيلن

1085ـ سو سينيرسيزدير اونا چؤپدور قاييق

اوزدورور اؤز اؤتگه‌سين ائيلير ساييق

ـ او گؤروردو سيده‌يي خئيلك بؤيوك

قانمامازليق قانمازا يوك اولدو يوك

ـ بيلدييي‌جن‌دير اونون دار دونياسي

ايشه‌مك اولموش سينيرسيز درياسي

ـ قرآني ترسه يوران ميلچكدي بس

ظنّي دريادير اونون، قاييقدي خس

ـ قيلسا ميلچك تركيني بو يورمانين

بخت هماي ائيلر اونو گؤزلر يانين

1090ـ بو دوشونجه اولسا ميلچك‌ده اگر

قارتال اوندان درس آلار ديرناق تؤكر

ـ شئري شئرليكدن سالان دووشانلارين

روحونو قددي ايله اؤلچمكدن ساغين
ـ شئر دئدي ائيواي منه ائيواي بو گون

قولاغيم دانديردي گؤزلر گؤردويون

ـ جبري‌لر آلي مني ائتدي اسير

تاختا شمشيرلر شئرين بوينون كسير

ـ حق دونوندا گولدو دئو آخير اوˇزه

اويمارام بوندان بئله پاي‌سيز سؤزه

1095ـ ييرت داغيت سن اونلاري دورما يوˇرو

دريدير اونلار داغيت لئش‌تك سوˇرو

ـ سو زره‌ده هئچ زامان قالماز سوزر

دري‌يه بنزر ياوا سؤزلرديلر

ـ سؤز قاييق‌ حؤكمونده‌دير معنا ايچي

جاندي معنا، نقش‌دير يوخسا نه‌چي؟!

ـ باسديران دا پيس‌لرين اوستون قابيق

غيرت اوزره ياخشيني قويماز آچيق

ـ سو اگر دفتر اولا يئل‌ده قلم

محو اولار، دفتر اوˇزو گؤرمز رقم

1100ـ يوخ وفا اوندا اولار سعي‌يين هدر

زاي اولار سعيين الين كؤكسون ديدر

ـ يئلي انسانين‌دا يئرسيز آرزي‌دير

هوسي آتماق، اونون پيغاميدير

ـ خوشدور آللاه وعده‌سي، ايتمز، قالان

گؤرمه‌سن باشدان ديبه اوندا يالان
ـ محو اولار شاهلار آدي تاجلار ايتر

انبيالر ايسته‌يي ايتمز بيتر

ـ خوليالار دورتور گؤزه شاهلار شاهين

انبيالر گنجي‌دير بير آللاهين

1105ـ شاهلارين آدين سيلرله سيكّه‌دن

دوشمز امما احمد آدي سيكّه‌دن

ـ انبيايه احمد آدي مژده‌دير

بلليدير يوز گلدي دوخسان بيزده‌دير

ـ گئتمه‌ده دووشان گئجيكدي بير زامان

حيله‌لر يؤندو شئره ياخشي يامان

ـ چوخ يوبانديقدان سورا دوشدو يولا

تا شئري آل ايله شئرليكدن سالا

ـ عقل سوداسيندا دونيالر ياتيب

عقل درياسيندا دريالر باتيب

1110ـ تن ايميز دريا آرا بوش كاسه‌دير

اوينايير هئچ بيلمه‌دن دريا ندير

ـ دولماميشدان، قاب تكين اوينار سودا

بوغولار دولسا، دوشر هوودان اودا

ـ عاغل گيزلين دريادير بيز اوسته‌ييك

بيز كؤپوكلر مثلي‌ييك هئچ بير نه‌ييك
ـ اولماسا دريا قوماشيندان بيري

دريا قوينوندا اونا وئرمز يئري

ـ گؤرمه‌ييب‌دير تا اورك حق تانريني

نه‌قه‌در اوخ گؤرمه‌ييبدير، يايچي‌ني

1115ـ بيلمز او قانمازليغيندان آتليدير

آتيني يئل تك دايانماز چاپديرير

ـ آتليدير امما دوشونمور آت مينيب

بئلينه جوشغون آتين يئل تك سينيب

ـ آختارير اول سارساغين داييم گؤزو

آتيني بيلمير ولي مين‌ميش اؤزو

ـ آرايير آتيًن دئييرلر اي جوان

مينديگين يئلدير مگر اي يئل قوًوان

ـ سؤيله‌يير آتدير، هاني آتدان نشان؟

اي آتيندان بي‌خبر آتچيً اوْيان

1120ـ جان ياخين‌ليقداندي كيم گيزلين دورور

كؤپ تكين آغزين قورو قارنين سودور

ـ بويايا، نوردور آچان گؤزدن قاپي

قيرميزي اوْلسون قره بوًز يا ساري

ـ هوشونا چون رنگلر اوْلدو حجاب

رنگلر اوْلدو نورا داييم نقاب

ـ گون باتاندا رنگلر گؤزدن ايتر

بلله‌نير كيم رنگلر نوردان بيتر
ـ دونيا رنگين نورسوز اولماز گؤره‌ن

معنا رنگي اونسوز اولماز ال وئرن

1125ـ آل گونش گؤزلرده دونياني بوْيار

حق نورو معناني ائيلر آشكار

ـ گؤزده نورون نورو قلبين نورودور

قلب نوروندان گؤزون نورو اؤلور

ـ قلبده نورلار نورو حق نورودور

حيس نوروندان اوْ نور آيري دورور

ـ تام قارانليقدا بوًيا گوˇلمز اوزه

رنگ اؤز ضدِي‌ايله گؤرسندي گؤزه

ـ نور گؤرسندي، بويا اوندان سورا

نور ضدِي‌ايله بويا دوشدو توًرا

1130ـ غصِه‌ني خلق ائيله‌دي تانري سنه

تا كي خوشلوق تارلاسي دولسون ده‌نه

ـ ضدِ اينن هر يئرده گيزلين گؤرسه‌نير

ضدِي يوخدور چون حقين گؤرسنمه‌يير

ـ نور ده‌يير  اوّل گؤزه سوًندان بوًيا

ضدِينن ضد گؤرسه‌نير، آغينان قارا

ـ ضدِ اينن اولدون نورون حالين بيلن

قلبين ايچره ضدِي آختار ضدِينن
ـ نورو حقّين چون دگيل بو نوردن

پس گؤره بيلمز او‎ْنو گؤز ضدِينن

1135ـ پس اوْنو لا تُدًرِكُه ابصارُنا

“خَـَّر موسي”ني اوْخو دوشمه يانا

ـ لفظ معناداندي شئرده بيشه‌دن

ديله سؤز سوًودا هامي انديشه‌دن

ـ قاوزانيب انديشه‌دن سؤز سوًو هامي

درياسي فيكرين بيلينمزسن هاني

ـ اونداكي سؤز دالغاسين گؤردون ظريف

درياسي اوْل دالغانين اوْلموش شريف

ـ  علمدن آتلانسا فيكرين دالغاسي

بسله‌دير صورت سسي، آتلانماسي

1140ـ دوغدو سؤزدن بيلگي، اؤلدو بير داها

دالغالار درياده گلدي اوْيناغا

ـ عقل كل دان بيل بو صورت اولدوغون

تا اوْلوب انّا اليه راجعون

ـ سنده وار اؤلمك، قاييتماق قدرتي

"ساعة‏ٌ دنيا" دئييب‌دير پاك نبي

ـ هاوادا “هو”دان بير اوْخدور فيكري‌ميز

فيكريميزدير حقده بيتميش ذكري‌ميز

ـ دگيشير هر لحظه دونيا بيز و ليك

بو دگيشمكدن خبرسيز كيمسه‌ييك
1145ـ دگي‌شير چاي تك عؤمور تئز تئز دونون
بيز قيريلماز گؤروروك باشدان سوًنون

ـ توًولاياندا توًولاما ايچره اوْدو

اوْد قيريلماز گؤرسه‌نير، بيتمز سوًنو

ـ توًولاياندا باشدا بير يانميش اوْدون

گؤرونورده اوْد اوْلار خئيلك اوزون

ـ بو اوزانديرماقدا وار حقّين الي

بو اوزونلوق ايشده حقدندير بلي

ـ وارسا بو سيرري گزه‌ن ائل جه بيلن

ايييني آلسين حسام‌الدِين‌دن

1150ـ شئر يئري جيرماقلاييردي هيرسدن

گؤردوكي دوْوشان گلير بير سمتدن

ـ گؤردوكي دوْوشان قاچير سايماز يانا

قاش قاباقلي، آرخايين باخماز يانا

ـ قوًرخولو گلسن ياخان تهمت ليدير

قوًرخوسوزلوق شكّي دارتير اپريدير

ـ ائله‌كي دوْوشان يئتيشدي حضرته

شئر باغيردي اي قاپيلميش غفلته

ـ من گاميش‌لار بؤيرونو ييرتان شئرم

فيل‌لرين بورنون اوغان سينماز نرم
1155ـ كؤرپه بير دوْوشان اوْلار سووسون بره؟

داش ده‌لر اصلان سؤزون سالسين يئره

ـ يوخوسون گل ترك قيل دووشانليغين

دادگينان شئر نعره‌سين اصلانليغين

ـ گل كرم قيل قهريني ائتمه ياغيش

واردير عوذروم رحم قيل منلن دانيش

ـ شئر دئدي اي اسگي‌يي ابدال‌لارين

آسيلي قوًيماق اوْلار شاهلار شاهين

ـ آخماغين عوذرون ائشيت‌مزلر دوشون
آپارار واخسيز قوشون يئللر توˇکون

1160ـ جاهيلين عوذرو ائدر علمي آلاي

قانمازين عوذرو گوناهيندان قوًلاي

ـ بوشدوراي دوْوشان بيليكدن ايسته‌يين

عاغيلي چوًودورماغا واردير نه‌يين

ـ دئدي قييما مظلومون باتسين سسي

اي سايين گل قيل‌گينان كس، ناكسي

ـ آزغيني آزغينليغيندان وئر نجات

دينمه‌مك قوًي جانينا اوْلسون زكات

ـ دريا كيم اوْندان بؤيوك چايلار ايچر

چؤر چؤپو داييم باشيندا بسله‌ير

1165ـ سو آزالماز دريادان ائتسه كرم

يوخ كرمدن دريايا بير ذرّه غم
ـ اؤز يئرينده منده‌ده واردير كرم

ليك اوْندان قابسيزا دوْن تيكمه‌رم

ـ دينله اوّل درديمي، دؤن ائت غضب

قول اَيـَر بوًينون اگر قهر ائتسه ربّ

ـ من غذا واختيندا يوللانديم سحر

قوللوغا چاتماقدا اوْلدوم بختور

ـ منيلن قوًشموشدولار بير آيري‌سين

حئميل حيوانلار كي شاه مئيل ائيله‌سين

1170ـ ليك كسميشدي يوًلو بير اؤزگه شير

ايسته‌دي توتسون بيزي ائتسين اسير

ـ سؤيله‌ديم بيز قوللاريق سولطان ايچين

گل اوتانديرما بيزي شاهدان چكين

ـ سؤيله‌دي سارساخلاما قايتار سؤزون

منيلن سولطان ندير قيپچين اؤزون

ـ آتسانيز بيرجه قدم بوردان گئري

جيرارام اوّل سيزي سوندان شئري

ـ وئر اجازه من دئديم ويرما ظفر

آپاريم سندن شاها بلكه خبر

1175ـ سؤيله‌دي قوي يوًلداشين قالسين گيروو

يوًخسا قانسيز اوْوچويام سيزلرسيز اوْو
ـ نه‌قه‌در بيز سيتقاديق اولدو قودوز
آلدي مندن يوًلداشي ائتدي اوجوز

ـ مندن اتلييدي سئويملي يوًلداشيم

الي بوش گلديم اوْدور آغرير باشيم

ـ پوًزولوب اوْل شيردن پرگاريميز

اوْل سبب‌دندير سينيب ايلقاريميز

ـ آجي‌دير حق سؤز ولي شرمنده‌ييك

گؤزلرين بيزدن گؤرنمز گؤنده‌ليك

1180ـ ايسته‌ييرسن گونده‌ليك بو يوًل بو سن

اللرين نامرده تيكسين‌لر كفن

ـ شئر دئدي گؤرست اوْنو اي داغلي قول

يوًخ سؤزونده گر يالان يوًللان بو يوًل

ـ تا قوًيوم من اوْوجونا شئرليك پايين

سؤز يالان اوْلسا آنان توتسون ياسين

ـ دوشدو سروان تك اؤنه شئر آرخاردا

تا شئري سارسين يئره جانسيز قادا

ـ اصلانا قازميشدي دوْوشان بير قويو

اولماليدي بير قويو آخير گوًرو

1185ـ سامان آلتيندان باخان دوْوشان سودور

قوًيودا دوْوشان شئره تويلار توتور

ـ يوًخ تعجـّب ساماني گزديرسه‌ سو

داغي گزديرسه سامان حئيرتدي بو
ـ گؤر نه دوْوشاندير شئري ائيلر شيكار

آل اليله، يئر جيران اصلان توتار

ـ نيل اينن موسا ييخير فيرعون ائوين

داغيدير يال يوببالين كاشانه‌سين

ـ يئل پزك بير ميغ ميغا گؤيدن انير

بورونوندان نمرودون بئينين دلير
1190ـ  دينله‌دي دوشمن سؤزون هر كيمسه كيم
حسودا وئردي قولاق اولدو نديم

ـ فيروْووندور دينله‌يير هامانيدن

ياكي نمرود دينله‌يير شيطانيدن

ـ اوْلسادا بالدان شيرين دوشمن سؤزو

اويدوران دندير ولي توًردو اؤزو

ـ آغي بيل بال اوْلسادا دوشمن سؤزون

باساجاقدير آلنينا قهرين كؤزون

ـ يارساياق دوشمن ويرار ديرناق سازا

دري‌دن آرتيق گؤروندورمز قضا

1195ـ آت الين اوْندا دعا دامانينا

قوًيما يأسي خال سالا ايمانينا

ـ سؤيله يا رب رحم قيل گؤزياشيما

قييما مكرين داشي دوشسون باشيما
ـ اوْلدوق ايت اوزلو، هارين، چيمچنديرن

شيرينن اوْلما ايتين بورنون ازه‌ن

ـ قييما سو اوْد دوْنلو اوْلسون اي ودود

يا رب ايچديرمه بيزه سو دوْنلو اوْد

ـ ائيله‌سن سرخوش شراب قهرينين

يوًخ، اوْلار وار دونلو، بيز خوليا مينن

1200ـ گؤز قاپانماقدير دوزه سرمست‌ليك

داش جواهير گؤرسه‌نر چانقيل اريك

ـ دگي‌شير سرمست‌ليك حيسِي بلي

گز چؤپو گؤزده اولار صندل كيمي

ـ چون سليمانه ويريلدي خيمه‌لر

آغناشيب قوشلار هامي چؤنبلديلر

ـ چوًخ سئوينجك تاپديلار ديل بيرلرين

آلديلار يان يؤوره‌سين اوْل سرورين

ـ بيلديلر قوشلار سليمانين ديلين

چكديلر جوججولتودن قوشلار الين

1205ـ ديل بير اوْلماقليق، ياخينليق‌دير ياراق

ديل دوشونمزليك اوزاقليقدير دوزاق

ـ وار نه چوخ آغلا قارا ديل بير ديلر

آغدا وار كيم آغلارين قانين ايچر

ـ ديل بير اولماقليق اورك بيرليك دگيل

لفظي آت گئتسين كي محرم‌ليك دگيل
ـ يازي‌سيز سؤزسوز كيتابسيز نغمه‌سيز

قلبدن مين ديل آچير اوزلرده ايز

ـ تام اوچانلار آچديلار اوْل شاهه سيرر

ايشلريندن گوجلريندن بير به بير

1210ـ حوسنونو هر قوش چكير بير بير اوزه

اؤزونه بوي بوًيلايير دورتور گؤزه

ـ بوًيلاييرسا بوًي اگر، من من دئمير

ايسته‌يير ائتسين اونون قلبينده يئر

ـ قول گركدير قوللوغون وئرسين نشان

اوج ـ قولاقدان اوسدوبون ائتسين بيان

ـ خواجه‌ني قول سئومه‌سه پلتك ويرار

اؤزونو شيل گؤرسه‌در تئز آخسايار

ـ ائله‌كي نوبت يئتيشدي بوب بوبا

چيخارين خونچا ائده بوًي بوًيلايا

1215ـ سؤيله‌دي قوًي سؤيله‌ييم اي حق بيلن

اوْل چيخاردان كيم ائده‌ر بوب بوب گوˇوه‌ن

ـ سؤيله‌دي گيزلتمه سؤز آغنات ديله

“ميلله‌نركن” سؤيله‌دي بوب بوب “گويه”

ـ گيزله‌ننمز گؤزلريمدن چشمه‌لر

تورپاق آلتيندا سويو آيدين گؤرر
ـ ديبده‌دير يا اوزده‌دير؟ رنگي ندير؟

نه ته‌هر دير باش آليب هاردان گلير

ـ هالايا چؤللرده من لازيملي‌يم

اي سليمان آل مني سن سن يييم

1220ـ سؤيله‌دي سلمان: سوسوز چؤله آرا

آي نه خوشدور سئونه انسان يارا

ـ قارقا قارجاشدي گيجيكدن قاينادي

سؤيله‌دي بوب بوب ديين‌لر لايلادي

ـ شاهلارا بوًي بوًيلاييب ساتماق يالان

ادبين مولكون ائدر كؤكدن تالان

ـ ان درين‌لرده گؤرن آغنار سويو

پيرپيز آلتيندا ندن گؤرمز توًرو؟

ـ توْر ندن اوْخشار بوًيون بوب بوب به‌يين

بزه‌ير قوشچو قفسده گرده‌يين؟

1225ـ سؤيله‌دي سلمان آنان توتسون ياسين

ايلك آدديمدا ندن چيخدي پاسين؟

ـ بوًي دئدين سن دوستلوغا ويردين تپيك

ائيران ايچدين باشلادين سرمست‌ليك

ـ گل ائشيتمه حق ايچون دوشمان سؤزون

“گؤره‌نين اوْيما” دئدي بوب بوب “گؤزون”

ـ سؤزومه باشدير منيم اي شاه گيروْو

سؤزلريم اوْلسا يالان توت ياخشي توًو
ـ باش بئيين‌لي اوْلسادا قارقا اگر

چون قضايه “لا” دئييب كافيردي شر

1230ـ سنده كافيرليكدن اوْلسا كاف اگر

اييلي يانچاق كافيسان شردن ده شر

ـ چكمه‌سه اؤرتو گؤزه گؤيده قضا

گؤزلريم دامي گؤرر ائتمز خطا

ـ گزديرنده آت قضا، گؤز باغلانار

گون كوسر آي كاسلانار يانماز فنار

ـ قضادير، قارقا قضاني گؤرمه‌يير

بونجا ايشلر قضادان چوًخ باش وئرير

ـ آدلارا سرور اوْلان آدم آتا

يوكله‌سه علمين يوكون آخسار داغا

1235ـ اوْلدو آدلار آدمه آيدين بوتون

چكدي آدم آدلارين معنا يوكون

ـ هر نه‌يه آد تاخدي اوْ اوْلدو همان

اوْلمادي زيرك اوْلان ياستي يابان

ـ تانيدي كافير دوْنوندا مؤمني

دين دوْنوندا گؤردو كافير كيمسه‌ني

ـ عُلَّمُ الاسماء مقامين يؤنده مين

سوًر بيلندن، اوْلگونان جاندان امين
ـ قانديق آدلاردان فقط ايچسيز قابيق

ياراداندير سيررينا لاكين تانيق

1240ـ ده‌يه‌نك موسايه اولموشدو عصا

آديني تانري چاغيردي اژدها

ـ انديريردي باش بوته بوردا عمر

آدلانيب “قالوا”ده مؤمن مختصر

ـ كيشينين قيزميش بئليندن داشلانان

مني‌يه احسن گتيردي حق عيان

ـ يوخلوغوندا آرتيق اسگيك سيزمني

بللي اوْلميشدي آدي يوًل يؤنده‌مي

ـ آد تاخيل‌سا هر نه كيم حقدن بيزه

چيخاجاق ديبده اوْ آد قان تك اوزه

1245ـ اوْ دگيل قوًندارما آد تك عاريه

دوْن دگيشمز تاخسا آد هر كيمسه‌يه

ـ آدمين گؤردو گؤزو پاك نوريله

آدلارين سيرري بوتون گلدي اله

ـ گؤردو تا حقّين نورون اوْندا ملك

سجده قيلدي سؤيله‌دي لبيـّك لك

ـ حشره جن بوًي بوًيلاسام بو آدمه

بير يئره چاتماز بو ايش بنزر چنه

ـ بونجا علميله قضا گلمك همان

بيلدييي بير نهي‌دن، اوْلدو نهان
1250ـ نهي‌دن حق ايسته‌يي تحريم ايميش

يوًخسا اوْندان ايسته‌يي تنزيه ايميش

ـ يئدي بوغدا شيطانا اوْلدو اوْيون

يوًردو تا حقّين سؤزون آدم اوْ گون

ـ بوًوقانين دئشدي اياغين تا تيكان

اوْغرو دوْو تاپدي ساليب باغدا دومان

ـ آدم حئيرت اوستلويون آتماق همان

گؤردو اوْغرو قوًيماييب ائوده سامان

ـ سؤيله‌دي اِنَّا ظَلَمًنا ربـَّنا

سالدي ظولمت بيزلري حقدن يانا

1255ـ گونشي اؤرتوكله‌ين الدير قضا

كيم الينده موش اولار بير اژدها

ـ گؤرمه‌سم دامي قضادان، وار يئري

كيم قضا اوْوسونلايار چاتميش پيري

ـ بختوردير كيم قضادن آغلادي

اوْلمادي قاشقا اوركدن سيتقادي

ـ گونونو ائتسه قارا بير گون قضا

هم قضا الدن توتار هاندان هانا

ـ جانينا قييسا قضا يوز دفعه‌لر

جان باغيشلار هم قضا قويماز ملر
1260ـ سوًيسا يوًللاردا سني يوز يوًل قضا

هم اوْلار گؤيده سنه جان تك تايا

ـ قضانين قوًرخوتماسيندا وار كرم

امن قوًينوندا سني ائيلر حرم

ـ بو سؤزون يوخدور سوًنو آس بير قولاق

شئرله گؤر نه ائيله‌دي ساللاق قولاق

ـ قويويا چاتماقدا دوْوشان آخسادي

شئر بونو، گؤزدن يايينماز، آنلادي

ـ شئر دئدي علّت نديركي آخسادين

دوش اؤنه اولما توپال لال اوْلما، دين

1265ـ سؤيله‌دي دوْوشان گؤزومدن گئتدي ياي
تيتره‌دي جانيم اوركدن گئتدي هاي

ـ گؤرسه‌دير آلتوًن كيمي رنگيم سنه

اؤديايان قوًرخو نلر ايشلر منه

ـ حق اوزو گوزگو سانيبدير باطينه

عاريفه گؤزلر اوْلوبلار آيينه

ـ اوْوچودان ايت هورمه‌سي سؤيلر اوْوا

رنگينن، ايي ده وئرر سس‌ تك لوًوا

ـ سس بيزه آيدين خبردير هر نه‌دن

آنلادار آنقيرماغي اؤسگورمه‌دن

1270ـ بو سؤزو بير گون بوـ يوردو حق نبي

ديلي‌نين آلتيندا گيزلنميش كيشي
ـ رحم قيل، دينله مني، گؤر حاليمي

گؤرسه‌دير، رنگيم سنه احواليمي

ـ آل ياناقدا گيزلنيب سس‌سيز شوكور

وار سوزالماقدا صبير كيم ديش تؤكور

ـ گئتدي ديزدن ياي سوموك دؤندو دوزا

گلدي اوْ زاد كي آغيز دؤندو بوزا

ـ جانلي‌ني جاندان ائدن كؤكسوز قوًيان

اوز گتيردي عؤمرونو ائتدي تالان

1275ـ جانلي جانسيز، هر نه‌يي مات ائيله‌ين

كئژ باخيب گئيديم ديري گؤزلو كفن

ـ سهل ديربو، قورخار اوْندان انكه‌لر

قوًرخوسوندان اؤد يايار، سيتقار، مه‌لر

ـ نه‌قه‌در دونيا سولار ياشن‌له‌نر

گاه اولار چيپلاق چمن گاه گؤلـله‌نر

ـ قالديرار اوْدلو گونش باش شرقدن

چكمه‌دن چوخ مغربي ائيلر وطن

ـ گؤيلرين قوًينونداكي بو سايريشان

اولدوزون يوًخدور اماني آخمادان

1280ـ آي كي اولدوزدان جمالي نورلانير

ايگنه‌يه آخير داديغدان ساپلانير
ـ بو آغيرليقدا اوْلان اؤرنك يئرين

اوْينادار بير زلزله هر بير يئرين

ـ كؤهنه بو آفت اوْلان واختا هارين

داغلي‌غين ائيلر يالان چوًخ داغلارين

ـ بو هوا كيم آدلانيب جانلا قوشا

جاني، اوز وئرسه، قضا گوپ‌سر داشا

ـ بو سرين سو  كيم اكيزدير جانيلن

اييله‌نر بيرلشسه بير مردارينن

1285ـ بورنو يئللي اوْد كي يئلدير قايناغي

يئري گلديكجه دوشر يئلدن تاغي

ـ سوْر دنيز جوًشلانماسيندان حاليني

سينه‌سينده گيزلنن احواليني

ـ بو دؤنرگه كيم دايانماز بيرجه آن

ائيله‌يير اوْلادينين حالين بيان

ـ طالعينده وار اونون آلچاق اوجا

سعدينن نحسي گزير داييم قوًشا

ـ دؤرد عنصردن دوزه‌لميش جزءسن

منبسط‌لر حاليني پس اوْل بيلن

1290ـ ايندي كي دؤرد عنصر آفت‌سيز دگيل

نه ته‌هر جزو اوْلماسين اوندان ذليل

ـ اوْد، سودان، تورپاق و يئلدن بسله‌نن

جزوه يوخدور سؤز دوزه‌لميش ضدِدن
ـ يوخ عجب قورتارسا جان قورددان قويون

بو عجب قوردا قويون اوْلسون بوًيون

ـ ضدلرين ال بيرليگيندن وار دوْغور

توًققوشاندا دوْغدوغون وارليق بوًغور

ـ شيرينن يوًل يوًل اوُلاق حقدندي كيم

اؤزگه‌ليكده اوْلدولار يار قديم

1295ـ دونيا  نيز چون خسته‌دير زيندانيدير

يوًخلوغا وارماق اوْنون درمانيدير

ـ اوْخودو دوْوشان شئره بو سؤزلري

دئدي: من قالديم اوْدور سندن گئري

ـ شئر دئدي خسته ندن اوْلدون دانيش

قيل ندنلردن مني ايلكين تانيش

ـ “بو قويو اوْلموش” دئدي “شيره مكان”

اوْردا آفت‌دن تاپير داييم امان

ـ اوْلماسا پاي‌سيز عاغليدان بير نفر

قويودا دينجين آلار خلوت ائدر

1300ـ قاپ قارانليق بير قويو خوشدور اييي

سنيلن خالقين دارالماقدان يئري

ـ اؤلدورندير شئر دئدي ويرسام يارا

گل اوْنو گؤرست ائديم عيشين قارا
ـ اوْد ويريب‌دير جانيما دوْوشان دئدي

قوًينونا آل قوًرخودان قورتار مني

ـ آرخا دور ايندي منه اي سروريم

قان ايچن شيري سنه تا گؤرسه‌ديم

ـ قوًينونا گيردي شئرين دوْوشان خالا

قويونو قصد ائيله‌دي دوشدو يوًلا

1305ـ لام سويا تا ائتديلر اوْنلار نظر

قويويا دوشدو اوْلاردان شوًوقه‌لر

ـ گؤردو شئر تا دوْوشاني اصلانينان

ساتماييب بيلدي اوْنا دوْوشان يالان

ـ قويويا جومدو شئري گؤرمك همان

قورتولوب دوْوشان تاپيب لوودان امان

ـ ظولم اليله بير عؤمور قازدي قويو

ظولم الي توتدو اوْنا آخير توًيو

ـ ظولم الي ظاليم‌لره دونيا بوًيو

قازديراندير قاپ قارا ديب‌سيز قويو

1310ـ پيسليگه پيسليكدي عدلي آللاهين

قويوسو ان قورخولو ظاليم راخين

ـ اؤزونه يوز قات تله هؤرمكده‌سن

قويونو ظولميله قازديرماقداسن

ـ بير ايپك قوردوندان آرتيق وار نه‌يين

اؤزونه قازسان قويو قازما درين
ـ اوْخوسان إذاجاء نصراللهي سن

ال‌سيزي هئچ ياندا السيز بيلمه سن

ـ دوشمني دوزدور قاچيرتدين فيل اينن

سالدي توودان قوش سني سجـّيل‌اينن

1315ـ ايسته‌سه يئرده اگر السيز امان

گؤي آلاييندا قوپار سسدن طوفان

ـ قانچيل ائتسن ديشله‌مكله سن بيرين

آغرييار بير گون آمانسيزجا ديشين

ـ قويودا تا گؤردو شئر اؤز شوًوقه‌سين

ساندي كيم دوشمن اوْنا ائتميش كمين

ـ اؤزونه چكدي قيلينج ائتدي ستم

شوًوقه‌سين قان دوشمني گؤردو اوْ دم

ـ ظولم الي هر كيمسه‌نين توتسا توًيون

آنلاسين اؤز ظولمونه اوْلموش اوْيون

1320ـ سنده‌كي بدمست‌ليك‌دير مايه‌سي

اوْنلارا سندن دوشوبدور شوًوقه‌سي

ـ اؤزونه سونگو ويران سن‌سن نه غير

اؤزونه لعنت ائدن سن سن نه غير

ـ گؤره بيلسئيدي گؤزون پيس ايشلرين

اؤزونون قانين تؤكردي اللرين
ـ اؤزونه شئر تك چاتير سندن ملال

اوزولورسن اؤزونه اي خوش خييال

ـ اؤزونه جومسان گؤررسن سن عيان

پيس‌ليگه سن سن كامان، يوًزدورمادان

1325ـ ان درين‌لرده گؤروندو شيره‌كيم

غير يوًخ اؤز نقشيدير ايلكين غنيم

ـ گؤرور اوْ جؤنگه يانيل‌ميش شئر ايشين

سينديرير هر كيمسه بير السيز ديشين

ـ عمي‌ني چيركين گؤره‌ن غافيل قوًتور،

پيس اؤزون سن، نه عمي، سن سن چوًپور

ـ حضرت حق ائلچي‌سي تايسيز بشير

“مؤمنه مؤمن” دئدي “ آيينه‌دير”

ـ گؤز اؤنونده توتموسان گؤم گؤي شوشه

اوْلماسين دونيا سنه گؤم گؤي نئجه

1330ـ دونياني پيس گؤرسه‌دير پاسلي اورك

پاسلي سن سن گؤرمه خالقي كاس گؤرك

ـ گؤرمه سئيدي حق نورو مؤمن دمين

غيب اؤرتوك سوˇز گؤرونمزدي يقين

ـ نارينان باخماقليقين هر بير زامان

قوًيمادي پيس ياخشيدان اوْلسون عيان

ـ نارينا سو سپ‌گينن سن گئت گئده

تا بورونسون نورونان ظولمت‌كده
ـ ربنّا نور ائتمه‌يه دونيا اوْدون

سپ‌گينن نار اوستونه رحمت سويون

1335ـ سويونان اوْد قوللوغوندا قولدولار

دريالار سندنديلر مسئول‌دولار

ـ ايسته‌سن اوْد سو اوْلار جانلانديران

اوْد تكين يوًخسا اوْلار سو يانديران

ـ آختاريش بيزدن‌سه سندندير نَفَس

جان قاچيرتماق ظولمدن عدليندي بس

ـ بيزلره سايسيز باغيشلار ائتميسن

ايسته‌يي، مئيلي بيزه سن وئرميسن

ـ شوًوقدان قند اوْلدو زهري دوْوشانين

اوْولاغا قاچدي سئوينجك آرخايين

1340ـ قويودا جانسيز گؤرركن اصلاني

دوْنبالاق آشدي گزيشدي بوًستاني

ـ هاوادا اويناقلايان يارپاق ته‌هر

شوًوقدان اوْيناقلاييردي بختور

ـ آلدي جان دار زيندانيندان تورپاغين

هؤردو جان تك بوًينونا يئل قوًللارين

ـ تا ياشيل يارپاق اوْياندي شوˇوكه‌دن

آغاجين ان باشلارين ائتدي وطن
ـ ديل آچيب حق تانري يا ترشووكه‌لر

قيلديلار بير بير شوكور، اوْينار، گولر

1345ـ كيم بيزي ساغلام بيتير، كؤكلو يئتير

يئل قوًوان تك اوْلماياق يئلده اسير

ـ توًرپاغين زيندانيني توًرپاقليلار

سينديران واختا گئدرلر ياللي‌لار

ـ اَيري اسگيك سيز اوْلارلار بدرتك

اوْينايارلار عشقدن سانكي ملك

ـ اوْينايار تن سوًرما جانين حاليني

جان تاپيبدير حقده جان درمانيني

ـ بيرميريق دوْوشان شئره يؤندو قفس

واي شئره، سالسين اوْنا دوْوشان نَفَس

1350ـ بونجا رسواليقلا كيم يوًخدور سوًنو

“فخردين” ايستركي بيلسين‌لر اوْنو

ـ قويودا يالقيز قالان اي شئر اوْيان

نفسي‌نين دوْوشاني سندن آلدي جان

ـ نفسي‌نين دوْوشاني چولده اوْينايير

قويودا سن قيل اينن ائت چال چاغير

ـ شئر بوغان دووشان يونه‌لدي اوْولاغا

موشتولوق كيم شئر آليندي دوستاغا

ـ موشتولوق كيم اوْل جهنم‌ليك كؤپك

“شنله‌نين” آلدي جهنّم‌دن امك
1355ـ موشتولوق كيم حق الي چكدي ديشين

تن‌لري باش‌سيز قوًيان اوْل ظاليمين

ـ شنله‌نين باشلار قاپان اوْل اصلانين

اؤلومون ياخدي اوْدو آخير جانين

ـ تا كي اوولار بيلديلر شئر اؤلمه‌يين

اوولاغا توپلانديلار شن آرخايين

ـ دوْوشان اوْلدو اوْنلارا جان قيبله‌سي

اولدولار شام‌تك اوْنون پروانه‌سي

ـ سن ملك‌سن يا پري اي مهربان

يوًخ، سن عزرائيل‌سن شئرلر ييخان

1360ـ هر نه‌سن جانلار سنه اوْلسون فدا

اللرين‌ وار، يوز ياشا مين مرحبا

ـ هاييدين سن ديبده اؤلدوردون هويو

جالادي حق آرخينا بو جار سويو

ـ سؤيله هانكي آله آلديردين اوْنو

بورنونو اوغدون اونون بيچدين دوْنو

ـ قصه‌لر دئه بلكه اؤلسون غصّه‌سيز

مرهم اوْلسون جانه شيرين قصّه‌ميز

ـ سؤيله‌ كيم جانلاردا واردير غصّه‌لر

اوْل قودورقاندان قاليب جانلار ملر
1365ـ من نه‌يم اصلانلارين قدِين ايه‌م

هر نه وار حقدندي دوْستلار من نه‌يم

ـ قوًلوما گوژ وئردي قلبه سالدي نور

ديزيمه ياي اوْلدو قوللار تاپدي زوْر

ـ بيزده كي دئوريم‌لره حقدير سبب

بيزده كي آرتيق‌ليقا باعث دي رب

ـ حق يئرينده دوْو وئرر قال اهلينه

واختي گلسه دوْو وئرر حال اهلينه

ـ دوو گؤتورمه اي اولان مولكو يالان

دوْوداكي شن ليك اوْلار بيرگون تالان

1370ـ مولكو نوبت‌سيز اوْلان حاكيم‌لرين

فلكين اوسته ويرارلار نوبتين

ـ حؤكمدن اوْنلار توكن‌مزلرديلر

ساقيني سرخوش ائدن ساغرديلر

ـ باده‌سيندن دونيانين گزسن اوزاق

حق مئييندن ايسلانار يانقيق دوْداق

ـ قيرقين ائتسن‌ده ائشيك دوشمانلارين

نفسين اؤلدوررم دئيير چكميش يايين

ـ نفسه ائتمز دوْوشانين مكري اثر

عاغيلين تيغينده يوخ بوردا كسر

1375ـ اژدهادير نفسي‌ميز دوزخدير اوْ

بو اوْدو سؤندورمه‌يه عاجيزدي سو
ـ يئددي درياني ايچر يانقين‌لاشار

اينساني ياخديقجا اوْ اوينار جوشار

ـ غذاسي داشلارلا كافيرلرديلر

آغنايارلار آغزينا آغلار ملر

ـ يئمله‌ديكجه كافيري قيزقين‌لاشار

سس گلر حقدن‌كي، اي قاينار جوشار

ـ “دوْيدو قارنين” سؤيله‌ير “بوشدور قارين

قارنيم ايچره اونيايان اوددور هارين”

1380ـ بير جهنّم ميثلي هوًپدو دونياني

بيلمه‌دي قارني ولاكين دويماني

ـ لامكاندان حق اونا سؤيلركي بس

يانقي‌سي بيردن سؤنر آلماز نفس

ـ چونكي كل‌دان جوˇزولره واردير ايز

پس جهنّم پايلي‌دير بو نفسيميز

ـ حقّدن اؤزگه چكه بيلمز يايين

اولماسا حقدن قدم قويماز پايين

ـ كامانا دوˇز اوخ قويارلار دوز گئدر

نفس اوخو چون اَيريدير بيتمز، ايتر

1385ـ اوخ تكين دوز اول كامانيندان اوزول

اَيري اولماقلا بولانديرما كؤنول
ـ چون ساواشيندان قاييتديم دوˇشمانين

نفسه اوˇز قويدوم داراتديم مئيدانين

ـ چونكي سون قوًيدوق جهاد اصغره

گئتديك احمدله جهاد اكبره

ـ نفس قافين ايينه‌لرله قازماغا

ايسته توفيق آرخالان بير آللاها

ـ اؤزونو سنديرماق اصلانليقدي بيل

آلايي پوًزماقليق اصلانليق دگليل

1390ـ چاتدي قئيصردن مدينه شهرينه

عمره بير ائلچي خئيلك شووقيله

ـ “خلفه‌نين قصرين” دئدي “تئز گؤسته‌رين

تا سوروم آت سمتينه تئزراخ يئرين

ـ دئديلر كيم كاخي يوخدور خلفه‌نين

كاخي بير جاندير ايشيق اول سرورين

ـ دوغرودور بير باشدير او واردير آدي

قصري ائوجيك‌دير اونون يوخدور كاخي

ـ توك چيخارديب قلبي‌نين اي جان گؤزو

حق سارايين گؤرمه‌يه يوخدور اوزو

1395ـ چك گؤزوندن قلبي‌نين علّت توكون

تاگؤرونسون قصري آيدين بوسبوتون

ـ اولسا جانين پاك هوس‌لردن اگر

پرده‌سيز اول حضرتين كاخين گؤرر
ـ نارينان دوددان سيليندي چون نبي

گؤردو وجه اللهي داييم گؤزلري

ـ چون هاماش‌سان اويدوران يولداشينا

غئيرسن، سن ثَمَّ وجه الله‌اينان

ـ هركيمين شرح اولدو حقدن سينه‌سي

ذرّه‌لرده گون گؤرر آيينه‌سي

1400ـ اؤزگه‌لردن بلليدير حقّين اوزو

آيدير اولدوزلار آرا، يازدير گوزو

ـ قويگونان جوت بارماغين گؤز اؤستونه

دوز دانيش دونيا اولارمي ‌گؤرسنه؟

ـ گؤرمه‌سن دونياني دونيا يوخ دگيل

اولموسان بارماغينا نفسين، ذليل

ـ نفس بارماغين گؤزوندن چك يانا

گؤرگونن هر بير زادي، چوًوما يانا

ـ “بس هاني” نوحا دئدي قوًمو “ثواب”

دئدي “واسًتَغْشوًا ثياب اولموش حجاب”

1405ـ باش گؤزو چون چولقاييب اؤرتوبدولر

نئيله‌مك كيم گؤزلوكن گؤزسوزدولر

ـ گؤزدور اينسان قالميشي ات‌دير دري

گؤز ياري گؤرسه اولار باش سروري
ـ گؤرمه‌سه گؤز ياري، كورلوق باشدي باش

اولماسا يار باقي اوندان باشدي باش

ـ بونلاري تا دينله‌دي رومدان سفير

قورشانيب بيلسين بو ايشده سير ندير

ـ گؤزلري شوًوقيله گزدي “عمر”ي

آتيني گؤزدن بوراخدي، هرنه‌يي

1410ـ آلت اوست ائتدي سؤينجك هر يئري

گزدي قيزقين ايش بيلن اول سروري

ـ بوداها كيمدير نهاندير جان تكين

بزه‌ييب نورو جهانين گؤزلرين

ـ ايسته‌دي تاپسين اونو وئرسين ده‌ير

بلليدير گزگين اياقه داش ده‌ير

ـ دئدي بير آرواد اونا اي خوش سفر

خورماليقدا دينجه‌لن اردير “عمر”

ـ خورماليقدا دينجه‌ليب حق كؤلگه‌سي

خالقدان اؤزگه، اوْنون يوخ هؤوله‌سي

1415ـ گلدي او دوردو اوزاقدان باخدي چوخ

هئيبتيندن تيتره‌دي چاخناشدي چوخ

ـ ياتميشا باخديقجا ائلچي دال با دال

هئيبتيندن تاپدي شيرين اؤزگه حال

ـ قورخو ايستك‌له دگيل بير جينسيدن

بيرلشيب ائتميشدي كؤنلونده وطن
ـ دئدي من چوخ گؤرموشم شاهلار شاهين

اولموشام سولطانلارا جان تك ياخين

ـ هئيبتيندن شاهلارين ديسگين‌مه‌ديم

ليك بوندان چاشدي عاغليم تيتره‌ديم

1420ـ شير‌ايله قافلانلا اولدوم اوز به اوز

آتمادي رنگيم اولاردان يوˇزده يوˇز

ـ چوخ ساواشلار ائيله‌ديم ييخديم قالا

باخماديم شئرتك ساواشلاردان دالا

ـ يارالار ويرديم ويريلديم دينمه‌ديم

قورد اوˇرك ليكدن اگيلمزدير قديم

ـ باخ منه، ياتميش ياراقسيز بير امير

جانيما تيترتمه سالدي سير ندير؟

ـ اوْندا يوخ ذرّه صلابت حقده‌دير

گؤرسه‌دير كيم حقه قولدور بنده‌دير

1425ـ قوًروسا هر كيمسه كي پيسدن اؤزون

گوركه‌ميندن گؤرسه قورخار اينس و جين

ـ سايقيلي دوردو داياندي بير ساحات

يوخودان دوردو “عمر” قيوراق، راحات

ـ عمره وئردي سفير اوّل سلام

دئدي پئيغمبر سلام، سوندان كلام
ـ سلامين آلدي “عمر” ائتدي عزيز

كؤنولون آلدي اوْنون اول حقدن ايز

ـ لا تخافوا سؤيله‌دي حق قورخانا

قورخمايين بير پايدير حقدن اينسانا

1430ـ حقّدن قورخان تاپار توختاق اوˇرك

اوْره‌يي ايمن اولار ايتمز امك

ـ قورخمازا قورخما دئمك يئرلي دگيل

بيله‌نه اؤيرن دئمك يئسزدي بيل

ـ قورخودان قلبي اوزولموش، ائلچي‌نين

كؤنلونو آلدي “عمر” سيلدي غمين

ـ تانريدان كيم وارليغا قويدو تمل

ايلچلي سؤزلر سؤيله‌دي، دولغون، گؤزه‌ل

ـ دئدي حقله حاخلانان ابدالدان

تا ائشيتديرسين مقامدان حالدان

1435ـ حال، سوزدورمكدي هردن ياردان

ليك خلوتدير مقام داماددان

ـ جيلوه‌ني هم شاه گؤرر هم اؤزگه‌سي

خلوته لاكين دوشر شاه كؤلگه‌سي

ـ گليني دوزدور گؤرر خالقين گؤزو

خلوتين امما گؤرر شاهين اؤزو

ـ چوخدو صوفي‌لردن حال اهلي ولي

ليك چوخ آزديرمقام اهلي ولي
ـ سفيره اؤيرتدي جان منزيل‌لرين

هارالاردا روحونون سئير ائتديگين

1440ـ آچدي او صؤحبت زامانسيز دؤوره‌دن

آچدي سؤز سوًندا مقامِ قودسدان

ـ زومرودو روحون قانادسيز اوينايان

دونيادان سؤز آچدي اول جنّت‌مكان

ـ قانادي آفاقه سيغماز دونيادان

دونياسي خئيلك گئنشدير رؤيادان

ـ گؤردو تا جاندان “عمر” اغياري يار

پاك اورك‌دير اودلودور نور آختارار

ـ يوًرقا آتدير روملو، خلفه آت مينن

پير دير چاتميش “عمر” روملو گزن

1445ـ يئرلي‌دير تاگؤردو او واردير چيخار

سپدي روشدون دانه‌سين اول شهسوار

ـ سؤيله‌دي روملو سفير اول سروره

اوست قاتدان جان نئجه اندي يئره

ـ نه‌ته‌هر سيغدي نينه، سيغماز بوقوش

ايسته‌دي حق كيم يئنيش اولسون يوخوش

ـ يوخلاري كيم گؤز قولاقسيزلارديلار

ايسته‌سه اوْوسونيله وارلاندرار
ـ اوْوسونوندان وارلانار يوخلار بوتون

باغلايار وار يوردونا يوخدان يوكون

1450ـ اوخودو وار دوْنلويا اؤزگه فسون

دؤردامه چاپدي يوخا واردان كؤچون

ـ اوْو سونوندان گولدو غونچه تاپدي جان

داش، عقيق اولدو يئتيشدي، پيشدي كال

ـ گون ايشيقلاندي سؤزوندن نور الر

جيسم جان اولدو سؤزوندن، شن، گولر

ـ قورخولو بير سؤز ديير بيرگون گونه

قارالار يانماز، دوشر بير پيس گونه

ـ بولودا حق سؤيله‌دي بيلمم نلر

گؤزلريندن ياش تؤكر پير پير الر

1455ـ نه دئدي حق تورپاغا دينمز قاليب

كيم موراقيب‌لر كيمي فيكره داليب

ـ ايكي اورك قالسا بيري آشوفته‌دير

سؤيله‌ييب حق تاپماجا بيلمير ندير

ـ ايكي ظن ايچره ائديب دوستاق اونو

بيلمه‌يير ائتسين اونو يا كيم بونو

ـ بير يانين گوژ گلمه‌سي حقدندي كيم

يارانار قلب ايچره اول سمته چكيم

ـ قولاغا غفلت خميرين تپمه‌سن

جان هوشون آلماقدي قصدين ظن دن
1460ـ آلاسان بلكه دويونلو سؤزلري

يوًرمايا اؤرتوك‌لو، اؤرتوک سوز سني

ـ جان قولاغين وحي ائدر اوندان وطن

وحي گيزليندير ولاكين جيسمدن

ـ جان قولاغي آيريدير بو جيسمدن

جان گؤزوندن هر زامان غافيلدي ظن

ـ جبر لفظي عشقدن آلدي قرار

عشق‌سيزليك قازدي جبره بير مزار

ـ حقله بو بيرليك‌دي جبري‌ليك دگيل

آيدي بو، آي گيزله‌دن اؤرتوك دگيل

1465ـ بو عوام جبريندن اي جان آيريدير

ييخير بو دگيل اول جبر كيم ائولر

ـ دوْغرو جبرايله تانيش اونلاردي كيم

قلبي‌نين گيزلين گؤزون آچميش حكيم

ـ آچدي گئچميش اونلارا گيزلين‌لرين

گله‌جك سالدي اوزوندن اؤرپه‌يين

ـ قطره‌لر اولسا صدف‌ده انجي‌دير

اولارين جبر، ايختياري آيريدير

ـ قطره درياده صدف‌سيز قطره‌دير

قطره‌دن لاكين صدف دور بسله‌دير
1470ـ اولييانين جبري‌دير آهو گؤبك

قان اولار اوردا عطيرلي موشگ امك

ـ تن‌دن آيري سؤيله‌مه ميرداردي قان

پاكلانير نافه نئجه دولماق همان

ـ جك ويران، اسگيك بو ميس سورما ندن

كيميا ايله اولور آلتون بدن

ـ خوًليادير سنده اولان جبر، ايختييار

اونلارا حق نورودور نورلانديرار

ـ يوخ چؤركده، سوفره‌ده جاندان خبر

ليك تنده جانلانار روحا دؤنر

1475ـ سوفرده جان اولماغي مومكون دگيل

سلسبيلدن ليك ائدرجان مستحيل

ـ گيرگ اولور بو جانينا اي دوز قانان

وار نلر اوندا اولور كيم جانه جان

ـ عاغلينان داغلار يارير اَت پارچاسي

قطره‌سي اولموش عاغيلدان درياسي

ـ داغ ياران جانين اوخو داشدان كئچر

ائيله‌ير جانين جاني شقّ‌القمر

ـ آچسا سيررين مخزنين بيرگون اورك

چاپديرار آت عرشه جان اوينار ملك

1480ـ سال نظر مخلوقلا خالقين فعلينه

الده‌دير خالقين‌كي آيديندير سنه
ـ اولماسايدي خالقدان ايش باش وئرن

سؤيله‌مزدين بو ايشي گؤردون ندن

ـ باش وئرير مخلوقدان ايش، خاليقدي رب

فعل بيزدندير ولي حقدير سبب

ـ سؤزچو يا لفظي گوˇدر يا معناني

ايكي‌سين گوˇدسه اولار دار مئيداني

ـ آخسايار سؤز معنايا جومماق همان

گؤز نئجه دورد بيرياني گؤرسون بيرآن

1485ـ اؤن گؤرركن آرخا سندن گيزله‌نير

داليني گؤرمك گؤزه ال وئرمه‌يير

ـ جانه كيم ال وئرمه‌يير معني‌له سؤز

ايكي‌سين جانلانديرانماز يوزده يوز

ـ حق الينده ليك اولار، اولماز اولان

حقي او ايشدن، بو ايش اولماز قويان

ـ سؤيله‌دي شئيطان بما اَغْوُيتَني

اؤز ايشين گيزلتدي اوْ آزغين دني

ـ بيلديگينده حق داشي دگميش اونا

سؤيله‌دي آدم ظَلَمنا نَفْسُنا

1490ـ اوْ اؤزوندن بيلدي بو آخسارليغي

ادبيندن آلدي حقدن پايليغي
ـ توبه قيلدي، حق دئدي اي بوالبشر

منيديم سنده ياراتديم خير و شر

ـ گوًناهي سنده ياراتديم من، نه سن

سن اونو بيلدين اؤزوندن بس ندن؟

ـ سؤيله‌دي: قورخدوم ادب اولسون هدر

حق دئدي: من‌ده اونا وئرديم ده‌ير

ـ حؤرمتي كيم ساخلاسا حؤرمت گؤرر

گتيره هر كيم شكر حلوا ييير

1495ـ ياري خوش دينديرگينن گولسون اوزه

ياري اينجيت داشلانيب دورسون اوزه

ـ ايختييارلا جبري آيدينلاتگينان

بير مثل چك فرقيني آنلاتگينان

ـ اسمه‌جه توتموش بير ال هئي تيتره‌يير

بيري‌ده نقش اوينايير ال تيتره‌دير

ـ اسمه‌يه، اسديرمه‌يه حقدير يييه

تاي اولانماز تيتره‌مك تيترتمه‌يه

ـ اوتانيرسان اسديرنده اللرين

ليك اوتانميرسان اسنده اللرين

1500ـ قيسا قول عاغلين بو سؤز سوْوقاتيدير

يوخسا عقل اوردا ايتير آواره‌دير

ـ دورر يا مرجان‌دي‌سا عاغلين سؤزو

آيريدير باشدان ديبه جانين سؤزو
ـ آيريدير يئتگين‌لييي جان بحثي‌نين

ايچديرير سرمت ائدن جان ساغرين

ـ اونداكي آخسار عاغيل بير پيريدي

“بوالحكم”له بو “عؤمر” سير بيرايدي

ـ تا “عؤمُر” اوز قويدو جانه عقلدن

باش چيخارتدي بوالحكم بو جهلدن

1505ـ حيسِه عاييد بحثده كاميل‌دير اوْ

ليك جاندان اؤزگه‌دير جاهيل‌دير او

ـ عاغيلين بحثي اثردير يا سبب

جان سؤزو لاكين عجب‌دندير عجب

ـ جانيلن لازيم‌له، لازيملي ندير

گره‌گين يوخدور يئري نافي‌ ندير

ـ گؤزلونون كي وار ايشيقلي گؤزلري

چه‌لي‌يي نئيلر اونون بوش اللري

ـ قيصّه‌دن گلديك چيخارتديق باش يئنه

دوشمه‌ميشديك دوغروسو اوندان گئنه

1510ـ آنلامازليقدان دئسك زيندانيندير

آنلاماقدان گلسه سؤز ائيوانيندير

ـ بارماغيندا اوينادار اولساق آييق

باده‌سيندن اويغودا سرخوشلاريق
ـ آغلاياندا بولودوق آغلار گولر

شنله‌ننده برق تك شمشك الر

ـ صولحوموز لوطفون اونون ائيلر بيان

هيرسيميز قهريندن اولموش بير نيشان

ـ دولاشيق دونياده پس بيزلر نه‌ييك

اليميز بوشدور الف تك هئچ نه‌ييك

1515ـ سؤيله‌دي او عؤمره عيلّت ندير

بو بولانليق يئرده روح اولدو اسير

ـ دوم دورو، سو پالچيغا اولموش اسير

جان‌دا تن قئيدينده يارپاق تك اسير

ـ سؤز آچيرسان ان انايين بحثدن

سسده ائتدين معناني زينداني سن

ـ حرفدن يئل توتماغا ائشدين كمند

لفظ‌ده سن ائيله‌دين معناني بند

ـ فايداسيندان اؤترودور بو سؤزلرين

فايدادان وار سنده يوز قات اؤرپه‌يين

1520ـ فايدالار قايناغيدير حقّين اؤزو

بيز گؤرن يئرده نئجه گؤرمز گؤزو

ـ فايدالار وار سايسيز اوندا اي گؤزه‌ل

اونلارا بو فايدالار خوودور خه‌زل

ـ دانيشيق، سؤز سوو كي جوزوين جوزويدير
فايدادير پس كل نه اوزدن خالي‌دير؟
ـ جوزوسن، سن، ايشلرينده فايدا وار

كوللـه اَيري باخماغي سئچمه مدار

ـ فايداسيزدير سؤز اگر دينمز دايان

فايدا وارسا قيل شوكور، سيلكين اويان

1525ـ تانري‌نين شوكرو بويون اولماقدي بيل

تورشاديب اوز قاش قاباق تؤكمك دگيل

ـ قاش قاباق تؤكمك اگر اولسا شوكور

سيركه اولماز هامميدان شاكير نه جور

ـ سيركه لازيمدير اولا ايسكنجبين

ايسته‌سه اؤپسون اگر يار لبلرين

ـ شعرده معنا اياغي آخسايار

بير سوًپان اي جان چتين دوز توشلايار

ـ ايچدي تا سؤز باده‌سين روملو سفير

ائلچي‌ليكدن بيلمدي قصدي ندير

1530ـ حق گوجوندن حئيرته اولدو دوچار

ائلچي شاه اولدو اوركدن بختيار

ـ سئل دنيزدير دريانين اؤپسه الين

تورپاغا تا چاتدي دن اولدو اكين

ـ جانلي‌نين تا جانينا سيندي چؤرك

جانلانيب ايدراك‌دان تاپدي امك
ـ تا فدا اولدو اودا موملا اودون

نورلانيب چكدي اودا ظولمت دونون

ـ تا جواهير سورمه‌يه يئر وئردي گؤز

باخيشا دؤندو اولوب دونيايه گؤز

1535ـ اؤزلويوندن قوپموش اولدو بختور

ديري‌يه باغلاندي اولدو جان سئور

ـ اؤلويه اولدو هاماش تا بير ديري

ديري گؤز تاپدي مزارليقدا يئري

ـ قرآنين قوينوندا تا آلدين نفس

انبييالر اوْلدو سنلن هم نفس

ـ انبييا احوالينا قورآن تانيق

كيبرييا درياسينا اونلار باليق

ـ الده قورآن قورآنا باش اَيمه‌سن

انبيياني گؤز گؤرركن گؤرمه‌سن

1540ـ اوخوسان قورآني جومسا قلبينه

قييماسان جانين قوشو گيرسين نينه

ـ ايسته‌مير دوش‌سون تويوق نيندن اوزاق

قانماماق ائيلير اونو نيندن دوزاق

ـ انبييايه تاي اولان رهبرديلر

قفسين تركين قيلان اوْل روحلر

ـ سسله‌نيرلر باغلي‌يا نيندن قيراق

قورتاراندير دين سني دين‌دير ياراق
ـ دينيله سيندي داريچقال بو قفس

نينده اوچماق آرزيسي ايلغيم‌دي بس

1545ـ اؤزونو خسته تانيتدير دوش زاري

اولگونان خالق ايچره شؤهرتدن آري

ـ كيم تانينماق خالق آرا اولموش بو خوْو

شؤهرت اوغروندا، دمير زينداندي، خوًو

ـ واريدي بير تاجيرين بير طوطي‌سي

داييم اولموشدو قفس زينداني‌سي

ـ گئچد كؤنلوندن اونون بيلمم نلر

ايسته‌دي تاجير ائده هينده سفر

ـ كرمي اولدو اونون دريادن ايز

دؤوره سين آلدي اونون قيز يا كنيز

1550ـ آچديلار ديل تاجيره قيز يا گلين

پاي گتيرسين اونلارا سئوديك‌لرين

ـ طوطي يه تاجير دئدي اي ديل قانان

سن‌ده ايسته بير زادي ياخشي يامان

ـ سؤيله‌دي طوطي‌لري گؤرسن اگر

اونلارا سؤيله باشيم چكميش نلر

ـ سؤيله زيندانيمدادير سيزدن بيري

غمينه لايلاي دئيير آهدير پيري
ـ سيزلره گؤندردي بير اودلو سلام

آختارير قاچماق يولون او والسلام

1555ـ سؤيله كيم سيزدن ساري ياشدير گؤزو
قلبينه ماتم باسير سيز سيز كؤزو

ـ سومويوم ياندي منيم دؤندو كوله

سيز قونورسوز آغري‌سيز گولدن گوله

ـ سيز گولرسيز، اوغكارام من ده قارين

دوستلوغون سيزلر اونوتدوز ايلقارين

ـ بير كره خاطيرلايين سيزلر مني

بير سحر سرخوش ايچركن باده‌ني

ـ يار ياري خاطيرلاسا واردير يئري

ليلي مجنوندان دئسه خوشدور اييي

1560ـ سن آليبسان قوينونا اؤز ياريني

ايچيرم من دال با دال اؤز قانيمي

ـ باده ايچ ساغليق دئنه ياد ائت مني

داديمي آل بئيله‌ليك شاد ائت مني

ـ گل سينيق بو كؤنلومو آباد ائله

تورپاق اوسته ايچديگين مئيدن چيله

ـ دادماديق قايماق دوداقلاردان اؤپوش

بوم بوش اولدو باغلانان ايلقار گؤروش

ـ آيريليقدير قيسمتي پيس بنده‌نين

پيس‌ليك ائتمز پيسليگه، مولا يقين
1565ـ يوز كره جان اوخشاياندير چنگدن

پيس‌ليك ائتسن‌ده پيسه اي ذوالمنن

ـ اينتيقام آلسان سينر جان تك جانا

دونياليقدان ياخشيدير، ائتسن جفا

ـ بو سنين ناريندي نورون گؤر ندير

ماتمين بو اولسا سورون گؤر ندير

ـ اول شيرين‌ليك كيم سنين جوًروندا وار

اينجه‌ليكدن لوطفونه يوخدور عيار

ـ قورخورام من سيزلايام باور ائده

كرمي جوشه گله آز اينجيده

1570ـ وورغونام هم لوطفونه هم قهرينه

عاشقم من ضيدِي‌نين‌ده ضيدِينه

ـ گوللوگه اوچسام تيكانليقدان اگر

داغلانار بولبول ساياق غمدن جيگر

ـ سؤيله‌يين بوندان عجب آخير ندير

تيكاني بولبول چيچك تك ايسته‌يير

ـ ناققادير بو اود ييين، بولبول ندير

عشقدن سانجيلماغا شانليق ائدير

ـ جوزوليكده كوللونن بير يئرده دير

اؤزونه وورغوندور اوْ، خوًد سئوگيدير
1575ـ طوطي‌سي جانين‌دا اي جان بئيله‌دير

كيم بيلير كيم قوشلارين دردي ندير

ـ او گوناهدان سيلكي‌نن قوشدور بلي

سينه‌ده واردير سولئيمان شوًكتي

ـ آغلاسا پاي گودمه‌دن بير كيسمه‌دن

يئر گؤي اوينار، تيتره‌ير اول ناله‌دن

ـ بيرجه يول يا ربّينه لبيكدن

پايلانير يوزلرجه او معشوقدن

ـ طاعتيندن زويمه‌سي چوخ سئومه‌لي

كوفرو ايمانيندان اوستوندور بلي

1580ـ تاجي‌نين اوسته قوْيورلار تاجلاري

هر نفس اوْلموش اونا معراجلاري

ـ يئرده‌دير تن جاني سيغمازليقدادير

آنلاماز ساليك‌كي سيغمازليق ندير

ـ خييالين يوخدور الينده اوردا دوْو

فهمينه يئرلش‌مه‌ين سيغمازدير او

ـ نئجه‌كيم “كوثر”دي جنّت‌دن نيشان

باغلانيبدير حؤكمونه اولماز، اولان

ـ آز آچيقلا بو سؤزو ال چك‌گينن

اونلاري آللاه بيلير سن بيلمه‌سن

1585ـ قيصِه‌ميز دوستلار قاييتدي بير داها

تاجيرايله طوطي‌يه، هيندوستانا
ـ طوطي نين ائتدي قبول تاجير سؤزون

اوْتوروب اَيري دئسين حقين دوزون

ـ هينده تا قويدو اياق آل وئرچي‌ميز

گؤردو الوان طوطي‌لر خئيلك تميز

ـ يؤگه‌نين ييغدي آتين وئردي سلام

طوطي‌دن طوطي‌لره وئردي پيام

ـ سؤز آغيزدان اوخ كيمي چيخماق همان

طوطي‌لردن بيريسي قورتاردي جان

1590ـ دئدي تاجير يازيغين تؤكدوم قانين

پيس خبرله شن قوشون آلديم جانين

ـ اولمايا بونلارديلار جان بير قاليب

كيم اونون دردي بونو جاندان ساليب

ـ يازيغين جان شيشه‌سين چالديم داشا

عؤمرونو ويرديم داشا چيخديم باشا

ـ داش دمير حؤكمونده‌دير ديل اي گؤزه‌ل

قوًر چاخار اوندان ائدرعؤمرو خزل

ـ دميري گل بوش يئره چالما داشا

بوي دئمكله قويما ديل سؤزدن چاشا

1595ـ اوْد آلان پامبيقدي هريان بير دوشون

پامبيغا اود نئيله‌ير امسه دؤشون
ـ گؤز يومان بير جوْوقانين واي حالينا

سؤزونن چالخار جهاني قانينا

ـ بوش سؤز اي جان عالمي آلت اوست ائدر

تولكونو اصلان ائدر، شئرليك ايتر

ـ اصلده جانلارديلار عيسي نفس

جان‌ليغيندان جان اوْلار هردن قفس

ـ جان اوزوندن هر زامان دوشسه حيجاب

سؤزلري ايتمز، اوْلار باشدان ثواب

1600ـ ايسته‌ييرسن سؤز شكر اولسون سنه

حيرصينه تس‌دئه، دؤنوب حلوا يئمه

ـ هوشلو باشلي ايسته‌گي اوْلدو دؤزوم

قانمازين ليك آرزيسي اولدو اوزوم

ـ آجي‌يا كيم دؤزدو آشدي گؤيلري

حالوادان داددي گزدي تسگري

ـ هر كيمين اولدو ايشيق قلبي اگر

زهر اونا كار كسمه‌دي اولدو شكر

ـ توختادي، تس‌دن بوغاز قورتاردي جان

خسته‌دن قيزديرماسي كسدي امان

1605ـ دئدي پيغمبركي اي خام آنلاماز

اومما بيرليك پايلي‌لارلا اي داياز

ـ اودا گيرمك ايسته‌سن ابراهيم اول

نمرود اولسان اود ايچيندن سالما يول
ـ سن‌كي اوزگونچو دگيل‌سن يا باليق

دريادان نه آختاريرسان اي يازيق

ـ دريادان اوزگونچو گوهر آختارار

بؤرك ايتيرسه بود چيخار، افسر تاپار

ـ ايسته‌سه چاتميش اولار تورپاق قيزيل

ناقص ال آتسا، اولار آلتون قه‌زيل

1610ـ چونكي حقدن حاخلانيبدير دوز كيشي

ال نه‌يه آتسا اولار آللاه ايشي

ـ ناقيصين لاكين الي ديوين‌كي دير

يوك چكير او، حيله‌يه اولموش اسير

ـ جهل الين وئردي اونا اولدو بيليك

چيخدي ناقيص علمينه، جهلي يليك

ـ خسته‌يه هرزاد باغيشلار خسته‌ليك

كوفراوْلار چاتميش‌لارا الده چليك

ـ آتلي‌ايله اي يايان ائتمه ياريش

باش توتانماز، اؤزونو يورما، بو ايش

1615ـ فيرعونون عصرينده ساحيرلر هامي

گزديلر مئيداندا حق‌له يان ياني

ـ اونونان اوزلشديلر امما متين

توتدولار اونلار كليمين حؤرمتين
ـ دئديلر فرمان سنين‌دير سؤز سنين

آت عصاني اؤنجه‌دن ايشلت فنين

ـ باشلايين موسا دئدي سيزلر ايشي

تا كي سين سين حقّيله آلين ديشي

ـ دينلرين قورتاردي تعظيم ائيله‌مك

شيل كوت ائتدي اونلاري دين بسله‌مك

1620ـ ال آياق گئتدي بادا داشلانديلار

موساني باش بيلديلر باشلانديلار

ـ كاميله اولدو حلال، سؤزله تيكه

سن‌كي ناقيص‌سن يئمه، لال اول دئمه

ـ قولاغا حق سؤيله‌دي دينمه اَييل

سن قولاقسان ديلدير او سندن دگيل

ـ ائله‌كي قوپدو اوشاقليقدان اوشاق

دينمز اوّل، سؤز امُر داييم قولاق

ـ تيكيلي قالسين گرك اوّل دوداق

سؤزلره ياخشي چاناق اولسون قولاق

1625ـ كيم ويرار داييم ائشيتمزلر تي تي

تي تي‌دير سؤز پايلاري بيرده پي‌تي

ـ دوغولاندان كار اولان قانماز سؤزو

سؤز داليندا هئچ زامان قالماز گؤزو

ـ دينمه‌يه اَوّل دامازليقدير قولاق

تاپ قولاقدان دينمه‌يه اي جان يولاق
ـ قاپيلاردان ائولره گيرمك گرك

غرضه يوخدور سبب‌سيز بير ده‌رك

ـ قايناغي امما قولاقسيز سؤزلرين

اولسادا، اولموش طاماحسيز خاليقين

1630ـ ياراديب، اؤيرنمه‌ييب اوستاددان

پاي وئريب، پايلانماييب هئچ زاددان

ـ ليك اوندان اؤزگه‌سي باشقا نه وار

باغليدير اوستادينا، اوندان اومار

ـ گر بو سؤزلردن دگيل‌سن اؤزگه‌سن

باش چيخارت، گؤز ياشلي، بير ويرانه‌دن

ـ گؤزو ياشلي، توبه‌لي آلماق نفس

سينديرار آدم ساياق، سينماز قفس

ـ آدم اندي تورپاغا تا غم يئسين

غمينه لايلاي دئسين چكسين ايچين

1635ـ اندي گؤيدن بوالبشر ماچان ايچون

سالدي باشماق جوتله‌نن يئرده كؤچون

ـ اي بشر اولسان دؤلوندن آدمين

ايزله‌يرسن آدمين يول يؤنده‌مين

ـ گؤزلرينده ياش گرك قلبينده اود

بوْستاني گون گولدورر بيرده بولود
ـ گؤز ياشيندا وار نلر سن بيلمه‌سن

گؤزلرين آجدير دوزو سن سئچمه‌سن

ـ قارنيني بوش ساخلا اي دونقوز صيفت

سين سين آختارسين سني تا معريفت

1640ـ آچگينان شئيطان سودوندن كؤرپه‌ني

آغزينا وئرسين ملك‌لر تا ده‌ني

ـ نه قه‌در كاس‌سان بولانليقدير كؤنول

سن چليك‌سن باطيله شئيطان دؤهول

ـ دوز تيكه كسب ائيلييه بيلسن اگر

آرتيرار او نورونا يئتگين له‌در

ـ ياغ اگر اولسا چيراغي اؤلدورن

سودور او ياغ يوخ، چيراغي سؤندورن

ـ دوز تيكه عشقيله كؤورك‌ليك تؤرر

علميله حئكمت حلالدان باش وئرر

1645ـ تيكه‌دن دوغسا گيجيك، غفلت اگر

او حرامدير، زهريني جانه تؤكر

ـ آت دؤلوندن كيم گؤروبدور بير قودوق

آرپا وئرمز بوغدا، اي باشدان يولوق

ـ تيكه دن‌دير حاصيلي انديشه‌دير

اينجي‌دير انديشه، دريا ريشه‌دير

ـ ديشله‌سه اينسان اگر بير دوز تيكه

قول اولار حقّه سئور بوردان كؤچه
ـ تاجير ائتدي آل وئرين ديبده تمام

هينددن دؤندو ائديب ائوده مقام

1650ـ آچدي سوًوقات بوقچاسين ائتدي شاباش
شن‌ليگي ائتدي اوركلرله هاماش

ـ سؤيله‌دي طوطي هاني گؤرمه‌م منيم؟

وئر منه بير خوش خبر اي سروريم

ـ سؤيله‌دي تاجير ايشيمدن پئشمانام

دوغمايايدي كاش مني كؤكدن آنام

ـ داشيديم بير خام سؤزون آخير نييه

دلي‌ليك ائتديم غمه چيخديم يييه

ـ سسله‌دي طوطي پشيمانسان ندن؟

شانليغي سؤيله ندن ائتدين كفن

1655ـ ائيله‌ديم تا اونلارا سندن گيلئي

اونلارا اولدو سؤزوم بير غملي نئي

ـ طوطي‌لردن بيريسين گؤردوم عيان

درديني دويماق همان، قورتاردي جان

ـ آتلانيب چاپدي پريشانليق، يئرين

دولدورا بيلمز پشيمانليق يئرين

ـ آتيلان اوخ بير داها گؤرمز سني

آغيزين يايدير، سؤزون اوخدور بلي
ـ ساداغا دؤنمز اگر آتلانسا اوخ

سئل گرك باشدان بوغولسون چاره يوخ

1660ـ آشسا سو باشدان، ائدر مولكو خراب

وارليغي وايلانديرار ائيلر سراب

ـ غيب قوينوندا دوغار ايشدن اثر

ايش دوغار آرتا گلر فاعيل ايتر

ـ دوغرودور سن ايشلره وئردين جاني

گؤز نه‌يي گؤرسه يارانميشدير هامي

ـ زئيد آتدي عَمره ساري بيرجه اوخ

قاپدي اوخ قافلان ساياق سين‌سيندي چوخ

ـ درد دوغدو آغريسي سوردو اوُزون

دردلر حقدندي گل سالما دويون

1665ـ زئيد اوخ آتماق همان قورتاردي جان

درد دوغدو، عمردن تا آلدي جان

ـ اؤلسه او اوخدان يارانميش درددن

زئيددير قانلي، تيكن قانلي كفن

ـ بونجا آغري زئيددندير زئيددن

اولسادا اصلينده اونلار حقّدن

ـ باش بير اولماقليق، نَفَس، حيله، اكين

هاممي سيندا گؤرگونن حقين الين

ـ اولياءاللهي بيل حقدن نيشان

قايتارارلار اوخ يايا قوپماق همان
1670ـ اولسا پئشمان اؤز ايشيندن بير ولي

باغلايار آغري يولون آللاه الي

ـ قييماز او چؤلمك سينا يا كي دوواق

دئمه‌ييب سانكي سؤزو ديل يا دوداق

ـ تا كؤنولدن گئچدي سؤز او آنلايار

او سؤزو يوخ ائيله‌ير، يول باغلايار

ـ ايسته‌ييرسن بو سؤزه جانلي دليل

گئت اوخو “اَوْ نُنْسٍها”ني، آنلا بيل

ـ گئت اوخو “اَنْسُوكُمْ ذِكْري” سؤزون

بيل اونوتدورماق ندير، حقين دوزون

1675ـ چون يادا سالماق اونوتدورماق پايي

وار ولي‌ده، خالق‌دير الده ياي

ـ بارماغيندان ياغسادا مين بير هونر

فايداسيزدير ايسته‌سه ائتمز كسر

ـ آلايا توتدون بؤيوك‌لر سؤزلرين

گؤرمه‌دي “انسوكم” ودان گؤزلرين

ـ جيسمينه ماليك دوراندا كدخدا

قلبينه شاهدير يليك‌دير اوليا

ـ شكّ يوخ ايشلر باخيش چنگينده‌دير

پس ببك‌دن باشقاسي اينسان‌ ندير
1680ـ چون ياساقدير آچماغيم سير اؤرپه‌يين

آچمارام تام سيرلارين، كاميل‌لرين

ـ چون اونوندور ياده سالماق سالماماق

پس اؤزو ييرتار سالار سوندا ياماق

ـ ياخشي پيس مينلر زادي حقين الي

محو ائدر آخشام اوركلردن بلي

ـ دولدورار گوندوز صدف تك دوررونن

يوخودا قيرديم اگر سن دوزگونن

ـ اويانان واختا هدايتدن يقين

آنلايار اصلين، كؤكون، انديشه‌سين

1685ـ چاليشيب كسب ائتمه‌يه هر گون سحر

بيليگين، شوًغلون، توتار سندن خبر

ـ زرگره چاتماز دميرچي حئرفه‌سي

خويلولوق آلماز خبر خوي سوز كسي

حشرده ايشلر گلر يوك ياپ تكين

هر گلن باشلار آچار اؤز منده‌سين

ـ يوخوكي باشدان قاچار باغلار يوكون

قاييدار ايش اهلينه ايش بوسبوتون

ـ ياخشي‌لي، پيس‌لي، گلر انديشه‌لر

اولدوغو يئرده دورار هر گون سحر

1690ـ بير ال اؤيرنجك گؤورچين تك گلر

گتيرر اؤز يوْردونا خئيلك خبر
ـ تا ائشيتدي طوطي، طوطي‌ نئيله‌دي

چاتلادي باغري ييخيلدي تيتره‌دي

ـ خواجه بؤركون هيرسيله چيرپدي يئره

سان داراشدي كوˇركونه مينلر بيره

ـ طوطي‌ني اوْ حاليله گؤرمك همان

خواجه ييرتدي پالتارين سالدي فغان

ـ دئدي اي خوش نغمه‌لي طوطيم‌ اويان

كاش چيخايدي اي گؤزل مندن بو جان

1695ـ واي منه، سؤيله نه اولدو بس سنه؟

خوش سسين باتدي مني سالدين غمه

ـ اي سسي گؤيچك، اوزو گؤيچك قوشوم

سنيدين باغيم منيم، جانيم، هوشوم

ـ سني گؤرسئيدي سولئيمانين گؤزو

قوشلارا وئرمزدي او سن‌سيز اوزو

ـ ماتمين اولدو منيم باغريمدا كؤز

من اوجوز تاپديم سني، ساتديم اوجوز

ـ باشيما سندن گلير مين‌بير اويون

باشيمين توتدون ديليم، آخير تويون

1700ـ خرمنيمده بير يانار اودسان ديليم

گونومو ائتدين قارا ياندي ايليم
ـ جان اليندن گيزليده افغان ائدير

اوزده لاكين سن ديين يولدان گئدير

ـ سن بيزه اي ديل توكنمز گنج‌سن

هم بيزي سانجان ايلان‌سان رنج‌سن

ـ يانسي‌لارسان قوش سسين قوش آلدانار

سنيلن يالقيزليغيم هم اوولانار

ـ توشلانيب جانيم كمانيندان سنين

يوخ امان اي‌ديل، امانيندان سنين

1705ـ اوتلا آز ظولم اوولاغيندا اي ديليم

قوشومو الدن اوچورتدون نئيله‌ييم؟

ـ وئرمنه بير سؤز و يا ايمداد ائله

يا ييخيلميش كؤنلومو آباد ائله

ـ اي منيم گوندوز گؤزو نوروم منيم

سنيدين ظولمت يا خان صوبحوم منيم

ـ اوچوشو گؤيچك قوشوم اي همدميم

آخيريمدان ايزله‌ييردين اوّليم

ـ اوخو“لا اُقسم” سؤزون “في كَبد”ه جن

آغري يا وورغوندور عاشيق بس ندن؟

1710ـ يوًخودو آغريم منيم سنلن اينان

منيديم آرخيندا پير پيز سيز آخان

ـ بونجا آه توف‌دن هدف گؤرمكدي بيل

ياردان اؤترو جاندان ال چكمكدي بيل
ـ نئيله‌مك حقدير اؤلوم يوخدور چارا

حقّين عشقيندن اورك لردير يارا

ـ دوغرو غئيرت اوخشاماز هئچ‌ بيرنه‌يه

اونا يول تاپماز منم ليك وسوسه

ـ گؤز ياشيم دريا اولايدي كاش منيم

ياغديرايدي اوستونه بو گؤزلريم

1715ـ هوشلو باشلي طوطيم اي سؤز آنلايان

اي ائدن افكاريمي گؤزدن بيان

ـ ياديما طوطيم سالاردي هر زادي

ياخشي پيسدن اوز وئرن هر بير زادي

ـ يارانيشدا اؤنجه‌‌دن واردير سسي

وحي دير اول طوطي‌نين كيم نغمه‌سي

ـ سنده دير اول طوطي امما سن ندن

آختاريرسان عكسيني پس اؤزگه‌دن

ـ شنله نيرسن، شن لييي سندن آلير

ظولمو امما داد اوْلور چوخ دادلانيير

1720ـ يانديريردين جاني تندن اؤترو سن

جان ايشيقلاندي جاني ائتدين كفن

ـ قه‌ره قوْو آلسا بيري من يانميشام

چاخماق ايستر پير پيزي تا يانديرام
ـ قه‌ره قوْودا وار چيخار آلسين اوْدو

اوْددان اؤترو گزديرر يانميش دوُدو

ـ آييمي هوًپدو منيم قاره بولود

يانيرام،حسرت منه اوْد ويردي اوْد

ـ نئيله‌ييم من غوصّه‌دن ياندي قارين

قان ايچيب هيجران شئري اولدو هارين

1725ـ باده‌سيز سرمست اوْلان قالديرسا مئي

بارماغيندا چؤپ اولار بير اودلو نئي

ـ ارسلان مست اولسا آرتيق باده‌دن

باشينا داردير اونون گؤم گؤي چمن

ـ قافييه فيكرينده‌يم ياريم دئيير

وار مگر مندن سورا بير فيكره يئر

ـ قافييه آردين توتان اي ديلبريم

قافييه سن سن اؤزون اي سروريم

ـ سؤز دوُوار اوسته تيكاندير باغ گودور

سؤز ندير بويلان باغ ايچره ياري گؤر

1730ـ من سسي، صوًتو، سؤزو ويررام داشا

غئيرسيز سنله قويام تا باش باشا

ـ سيرري كيم توتموشدوم آدمدن نهان

توتمارام اصلاً اونو سندن نهان

ـ اول غمي كيم جبرئيل بيلمز اونو

اؤز خليليمدن اولان گيزلين قوًنو
ـ ويرمادي عيسا او سؤزدن كيم دمي

بيلمه‌دي حق بيزدن اؤزگه محرمي

ـ “ما” ندير سؤزلوك‌ده واردير يا كي يوخ

من كيمم هئچ بيرنه‌يم يوخدان دا يوخ

1735ـ من فناده تاپميشام كس اولماغي

پس فنايه هؤرموشم كس اولماغي
ـ قوللار شاهلا اوْلوبلار برده لر

اؤلويه اؤلدو بشر، خئير اوْلدو شر
ـ اسگي گه اسگيك ديلر شاهلار هامي

مستينه سرمست اولان خالقي تاني

ـ قوشلاماقدان اؤترو قوشچو صئيد اولور

جله‌سي بو آليله قوشلا دولور

ـ دوزدور عاشيق ديلبرين چنگينده دير

ليك معشوق‌دا اونا اولموش اسير

1740ـ عاشيقي معشوق بيل گؤرسن اگر

هم بودور هم‌ده اودور قيلسان نظر

ـ دونيادا سو آختاريرلار تشنه‌لر

سودا داييم يانقيني سين سين گزر

ـ قولاغي چون اوْ چكير سن اوْل قولاق

چون اودور عاشيق سنه، دينمك ياساق
ـ سئل آشيب داشسا يولون بوغماق گرك

يوخسا وارليقدان سنه قويماز ده‌رك

ـ ييخسادا ييخسين منيم يوخدور غميم

كيم باتيب ويرانه‌ده گنجيم منيم

1745ـ ايستر آرتيق‌راق جوما حقّه جومان

سانكي جان دالقاسيدير آلت اوست اولان

ـ دريانين آلتي گؤزه‌ل‌دير اوˇستو يا

قالخانيندان ياخشي‌دير ويرسا يارا

ـ اولسادا شيرين موراده چاتماغين

ديلبره خوشدور مورادي آتماغين

ـ وئرسه اولدوز، قيرسا خوشدور يوز هيلال

قيرسا دونياني حلالداندير حلال

1750ـ بيليريك بيز بير جانين قاني ندير

وئرمه‌يه جاني اودور جان توًوكسير

ـ عاشيقين جاني فقط اؤلمكده‌دير

اوره‌يي كيم وئرمه‌سه بيلمز ندير

ـ ايسته‌ديم كؤنلون آلام ائتدي گيله

وئرمه‌دي اوْ يول منه مين نازيله

ـ وورغونوندور سؤيله‌ديم عاغليم هوشوم

سؤيله‌دي گئت گئت سنه يوخدور يولوم

ـ بيلميرم آيا كئچر باشدان نلر

اي چئري سؤيله گؤروم گؤردون نلر
1755ـ مني اسگيك گؤردون اي بوينو يوغون

چوخ اوجوز آلدين مني بوردون بوغون

ـ تئز وئرر الدن بيري آلسا اوجوز

دورردن آز ياشلي يا باش اولدو قوًز

ـ جومموشام اول عشقه كيم باشدان ديبه

عشقلر اوندا ايتيب گلمز ايپه

ـ سؤيله‌ديم من ان اوزوندان قيساسين

سؤيله‌سم يوخسا تؤكر فهمين ياسين

ـ من اگر “لا” سؤيله‌سم “الا” دوشون

دوْداغي ساحيل دوشون دريا دوشون

1760ـ دولويام سؤزدن اوْدور لال اولدو ديل

تورشاميش گؤرسن شيرين‌ليكدندي بيل

ـ هر ايكي دونياده اولسون بير دوواق

بيزده‌كي شيرين لييه بو تورشاماق

ـ سؤيله‌ديم يوزدن بيرين من سيرلارين

چون آلانماز هر قولاق حقدن پايين

ـ حق اؤزو غئيرتده چون اولدو قاباق

اولدو خالقا غئيرت اوْل اوزدن ياراق

ـ جاندير اوْ دونيا ولي بوم بوش قاليب

ياخشي يا پيس جيسمه جاندان پاي قاليب
1765ـ اولسا مئحرابي كيمين عين‌اليقين

خوش دگيل ائتسين اونون علم‌اليقين

ـ شاهينان هر كيم كي اولدو هم نفس

آل وئر ائتسه شاهه، اول خُسراندي بس

ـ چاتسا هر كيم ديز ديزه سولطانيله

او دگيشمز اؤز يئرين دربانيله

ـ وئرسه ال، شاهين الين اؤپمك اگر

اياغين اؤپمك اونو اسگيك‌له‌در

ـ آرزيدير اؤپمك آياغيندان شاهين

زاي ائدر امما ال اؤپمك‌ليك پايين

1770ـ شاهه غئيرت ال وئرر گؤرسه بيري

اوزله‌شيب يارلا گزير لاكين اييي

ـ غئيرتي حقين مثلده بوغدادير

ليك خالقين كي ساماندير آرپادير

ـ تانري‌نيندير غئيرتين اصلي گؤزه‌ل

تاپدي خالقين غئيرتي اوندان تمل

ـ قوي هله قالسين بو سؤز ائيواي من

وار گيلايم اون اوركلي ياردن

ـ زاري‌ييم قوي من‌ده دادلانسين داماق

ايندي‌كي خوشدور اونا بو سيتقاماق

1775ـ من نئجه ياش تؤكمه‌سين بو گؤزلريم

حلقه‌سينده عشقي‌نين يوخدور يئريم
ـ گئجه تك، ياسلانماييم آخير نئجه

گوندوز اوزلو ياردان كيمدير كئچه

ـ سئويرم يار سين‌سيدن اول ياريمي

پيسليگي جانه سينير، خوشلوق كيمي

ـ تاي‌سيز ائش‌سيز اوْل گؤزه‌ل ديلدار ايچون

قلبيمه غملر بوتون چاتسين كؤچون

ـ ائده‌رم غم تورپاغين سورمه گؤزه

گؤزلريمدن دور چيخا اينجي سوزه

1780ـ اوندان اؤترو آغنايان گؤز ياشلاري

دوررودور، قانمازدي خالقين باشلاري

ـ جان جانيندان من شيكايت ائيله‌سم

بير روايت‌دير شيكايت ائيله‌سم

ـ سؤيله‌يير قلبيم اگر اينجين‌مي‌شم

بوش سؤزوندن گولموشم، ديسگين مي‌شم

ـ دوزلوك ائت منله سن اي دوزلر دوزو

آستارام من معنايا سن سن اوزو

ـ آستار اوز، آلچاق اوجا آخير ندير؟

يارينان اوّل ندير آخير ندير؟

1785ـ اي كي بير اولموش سنه آرواد كيشي

جانينا باتماز سنين من، سن ديشي
ـ بير ـ لييه چاتسا اگر ائركك، قادين

بيرلر ايت‌سه، سن سن اوْ وحدت آدين

ـ اوينادين چون نرد اؤزونله سن اؤزون

آرايا چكدين اوْدور من سن سؤزون

ـ اولماغا بير جان بو من سن‌لر هامي

غرق اولا معشوقده جانلار جاني

ـ واردي من سن، پارلا اي “كُن” صاحيبي

اي كي هر سؤزدن قيراقدير هر نه‌يي

1790ـ گؤز گؤرر آيا سني بو جيسم‌ايله

غميني آيا خييال و فيكرايله؟

ـ شنليگه يا ماتمه باغلي اورك

يوخ اونون گؤرمك پايي زايدير امك

ـ آغلاماقلا گولمه‌يه باغلي اولان

تاپاجاق اونلارلا بير قوندارما جان

ـ سيغمايان هئچ بير نه‌يه عشقين باغي

غوصّه‌دن خئيلك اولار آرتيق باري

ـ اوج بوجاقسيز اولدو عاشيق‌ليك باغي

يازلاشيب‌دير دؤرد فصيل سولماز تاغي

1795ـ وئر زكاتين گول اوزون اي سئومه‌لي

هيجردن يانميش جاني شرح ائت بلي

ـ قاش گؤزايله اوْل گؤزه‌ل سوزدورمه‌لي

داغلي قلبه قويدو داغ اولدوم دلي
ـ قانيمي تؤكدو دئديم قانيم حلال

آرتيريردي قاچماغي لاكين ملال

ـ ناله‌سيندن يئرلي‌نين قاچ، عيبي يوخ

قلبينه غم اوخلارين ياغديرما چوخ

ـ شرقدن باش قالديراندا صوبح‌لر

سني قاينار چئشمه‌تك قاينار گؤرر

1800ـ سن بهانه اولموسان بو وورغونا

بال دوداغين قيمتي گلمز سانا

ـ سن قوجا دونيايه بير جانسان يئني

سسلنير جانسيز بو نئي ديندير مني

ـ تانري‌يا خاطير داها گول‌دن دئمه

سؤيله بولبولدن كي باتميش ماتمه

ـ بيزدكي بو قايناماق غمدن دگيل

آيريدير او و همدن، حقدندي بيل

ـ آيري بير حالدير عزيزيم اؤزگه حال

حق اونا قاديردي سن قورتار مقال

1805ـ عادي‌ليك لرله بو حالي اؤلچمه گل

جًور و احسان اؤزگه‌دير بو حال اؤزه‌‌ل

ـ اوز وئرن‌دير جوًرايله احسان دوشون

حق قالاندير، اوز وئرن چاتميش كؤچون
ـ چيتلادي گون اي ايلاهي شرقدن

عوذرومو ايسته حسام‌الدِين‌دن

ـ ديله‌ين جاندان عوذور سن سن اؤزون

سن ايشيق‌سان قلبه حئكمت‌دير سؤزون

ـ صوبح‌دير بيزلر سنين نورون‌ايله

صوبحه گؤز آچديق “مئي منصورايله”

1810ـ باده مست ائتمز مني آزماز هوشوم

سن وئرن مئيدندي بو سرخوشلوغوم

ـ قايناماق پاي اولدو بيزدن باده‌يه

چرخ بيزدن آلدي ويرسين دايره

ـ باده‌ني سرمست ائتدي باده‌ميز

تاپدي بيزدن وارليغين قاليب نه بيز

ـ موم قاليب‌دير بيزلريك سؤزده آري

هؤردو روحلار قاليبي حقدن ساري

ـ خواجه‌دن دئه قوي بو سؤز قالسين هله

طوطي‌دن دئه دوشدو خئيلك فاصيله

1815ـ آزديريردي غوصّه‌دن تاجير سؤزون

سؤزونون هر دن چيخارديردي گؤزون

ـ سؤزلري آلت اوست اولوردو دال با دال

گاه اولوردو غملي نئي هردن قاوال

ـ بوغولان كيمسه آتار ال كوًل كوًسا

ال آتار لاكين گئدر اللر بوشا
ـ جان دوداقدان چيخمايين‌جا ال چالار

گؤز كؤپوكدن پاي اومار، هوشدان آزار

ـ يار ياريندان ايسته‌يير پوزغونلوغون

پوزغون حالدا ايسته‌مز دورغونلوغون

1820ـ بوش دگيل شاهين الي ايش‌سيز دگيل

زاري‌سا ساغلام اگر يوخدور دليل

ـ بو سبب‌دن “و هو في شأن” آيه‌سين

سؤيله‌دي رحمان كي خالق ائتسين يقين

ـ چيخمايينجا سون نفس وار آختاريش

گل بو يولدا دورمادان دارتين چاليش

ـ سون نفسده كيم چيخار آخير نفس

حق توتار الدن سينار جاندان قفس

ـ نه قه‌در كي جان آتار آرواد كيشي

جان شاهي گؤزدور اونا يوخدور ائشي

1825ـ ائشيگه آتدي قفسدن طوطيني

پيرلادي طوطي آليب اوندان ديني

ـ بو اؤلومجيل طوطي اوچودو اوخ تكين

سانكي گون چيخدي بزه‌كلي قيز تكين

ـ اگدي حئيرت تاجيرين سينماز بوًيون

آنلادي بيردن ايشين نه اولدوغون
ـ قاوزادي باشين دئدي اي عندليب

اؤز حاليندان وئر منه آز چوخ نصيب

ـ اورداكي طوطي سنه اؤيرتدي نه

حيله ائتدين تا مني سالدين نينه

1830ـ او دئدي كيم دينمه‌يي اي جان اونود

سؤزله يوخ ايشله منه وئردي اؤيود

ـ اؤز سسين يوْندو سنه سينماز قفس

دوشدو آنلاتدي چاران اؤلمكدي بس

ـ يعني اي هر يئته‌نه موطريب اولان

اؤل منيم تك جانيني قورتارگينان

ـ دن اگر اولسان سني قوش دنله ير

كؤرپه‌لردن غونچه‌ليكده وار خطر

ـ اوْل بوتونلوكله تله گيزلت ده‌ني

دامدا بيت تا درمه‌سين اللر سني

1835ـ ساتيشا هركيم بوراخدي حوسنونو

داغ بوًيو آفت آلار تئز اوستونو

ـ باشينا داييم ياغار حيله، حسد

سو تكين، سانكي ييخيلدي سيندي سد

ـ گيجيگيندن، شير چيخاردار، دوشمه‌ني

دوْست اليله محو اولار جان خرمني

ـ اكيمين واختين ايتيرميش كيمسه‌لر

ياي يازين قدرين نئجه، هاردان بيلر؟
ـ حقّين آختارماق گركدير كؤلگه‌سين

روحلارا حقدير آچان جان سوˇفره‌سين

1840ـ ائيله‌كي تاپدين او عالي كؤلگه‌ني

اود يا سو قوللوقچودور بكلر سني

ـ اولمادي دريا مگر موسايه يار

قيلمادي دريا مگر اعداني خوار

ـ اود خليله بير قالا اولدو يا يوخ؟

نمرودون بورنون اوغوب سين‌سيتدي چوخ

ـ چاغيريب اؤز قوينونا يحياني داغ

داشلادي دوشمانلارين داغ قويدو داغ

ـ سؤيله‌دي يحيايه داغ “قاچ تا سني

قورويوم اونلاردان اي حق معدني”

1845ـ اوچدو طوطي پيرلادي  ساغ قال دئدي

تاجيره وئردي اؤيود چاغ قال دئدي

ـ گئت دئدي آللاه آمانيندا گولوم

اؤيودوندن يازلانيب سولموش گولوم

ـ دالبينيب تاجير دئدي: بو وئرگي‌دير

ان ايشيق يولدور، اؤيوددور، سؤگي‌دير

ـ طوطي‌دن اسگيك دگيل جانيم منيم

بختور جاندير منيم باش سروريم
ـ تن قفسدير جان يولوندا دالدي دال

اوچماغا وئرمير سنه بير آن مجال

1850ـ بو دئيير اي جان سنه سير بير منم

او دئيير سن منلن اول جانلاتنم

ـ بو دئيير واردير مگر سندن گؤزه‌ل

عيب‌سيز سن، ال‌ آچيق، سن سن اؤزه‌ل

ـ هر ايكي دونيا سنين دير او دئيير

گوژلوسن جانلار سنين دير او دئيير

ـ تا گؤرور هاممي اونون سرمستي دير

يئلله نير تئز ايختييار الدن وئرير

ـ بيلمه‌يير مين‌لر اونا بنزرلرين

آخيديب سو آرخينا ديو لعين

1855ـ تيكه‌سي يالتاقلارين چوخ دادليدير

اوندان آزيئه اوْددان آرتيق اپريدير

ـ داد آغيزدا، ليك اودو گيزلين‌ده ‌دير

توستوسون بو اود سونوندا گؤرسه‌دير

ـ “يئمه‌رم بوي بويلاياندان من” دئمه

“بوًيدور اوْ سالماز مني سينماز نينه”

ـ بوي ديين گر پيسله‌سه، تئز گؤينه‌سن

ائله بيل كوتده اودوبسان ايينه سن

ـ گؤينه‌مكدندير اونون سؤز آتماغي

آتماييب‌سان كوت هؤرور، سولموش تاغي
1860ـ پيسله‌مك سنده قويور ايتمز اثر

پيسله‌مك جن بويدا دا واردير كسر

ـ آيلار، ايللر بويلاماقدان ايز قالار

بورنونو يئللنديرر جاندان سالار

ـ بوي دئمك چون دادليدير ويرمير گؤزه

آجيدير چون پيسله‌مك چير پير اوزه

ـ بنزه‌يير قايناتمايا ايچمك همان

چوخ سورر تا پيس دادين سيل‌سين زمان

ـ دادي حالوانين ولي چوخ آز سورر

حب كيمي قويماز اثر چوخ تئز ايتر

1865ـ آز سورور امما ايزي گيزلين ساياق

هر زادين ضيدِي اونون ضيدِينده‌دير

ـ وار اونوندا تأثيري شكّر ساياق

چؤوزه‌لر اوسته قويار نئشتر اياق

ـ باشچي ليق آخاتارما، اسگيل بيل نه‌وار

بويلاماقلار بسله‌يير فيرعوًونلار

ـ سولطان اولماقدان قول اولماق ياخشيدير

خالقي يولماقدان يوًنولماق ياخشيدير

ـ گئتسه الدن اينديكي وار، گؤركمين

بويلايانلار خنجري پئيلر الين
1870ـ آديني اونلار كي سسلردي بيري

ايش دؤنر بيرگون اولارسان دئولري

ـ سؤيله‌يرلر قاپيدا گؤرمك همان

خورتلاييب‌سان قبردن، سن سن خوخان

ـ آديني آللاه قويارلار توكسوزون

تا كي سالسينلار اوزوندن اؤرتوسون

ـ ائله كي پيس‌ليكده توكلندي اوزو

دئو اونون چكمز آدين وئرمز اوزو

ـ شردن اؤترو دئو چكير اينسان آدين

سني نئيلير، سن كي دئو دير يوز قاتين

1875ـ وار ايدي سنده آدامليقدان اثر

دئو سنه ساقيدي تا ائتسين هدر

ـ ائله‌كي دئوليكده اولدون دئو تكين

دئو قاچير سندن كاماندان اوخ تكين

ـ بير زمان دئولر اولوردو ال اتك

ايندي‌ليك وئرمز اله دئولر اتك

ـ سؤيله‌ديك بونجا اگر ويرديق تپيك

اولماسا حقدن نظر بيز هئچ نه‌ييك

ـ اولماسا حقدن مدد اولسام ملك

واراغيم ترسه گلر زايدير امك

1880ـ دولدوران اي بوشلوغو آرتيق ليغي

سنله غئيرين سينه‌ده يوخدور يئري
ـ اؤرتو چكدين پيسليگه يازلاندي قيش

بونجا يوللانديرماغي ائتدين باغيش

ـ اؤنجه‌دن بير داملا ايچديردين بيليك

دريايا چاتدير اونو بيز بنده‌ييك

ـ علمدن بير داملاسي جانيمدا وار

آل اونو تورپاقدان اي نازلي نيگار

ـ اوندان اؤنجه كيم اونو تورپاق امه

ائتمه‌ميشدن يئل اونا بير دمدمه

1885ـ يئل اونا گيرديرسه‌ده اؤزگه دونو

سالديرانسان يئل اليندن سن اونو

ـ داملاجيق اوچسا گؤيه جومسا يئره

هارايا دؤنسه اونا سن سن يييه

ـ يوخلوغا يوز يوًل آداقلانسا اگر

سن چاغيرسان جانلانار يوخدان گلر

ـ ضيدِ، ضيدِين اؤلدورر سايسيز بلي

ليك حؤكمونله گئدرلر يل للي

ـ وارلانير يوخدان گلير هر بير زمان

آرديسي قورتولمادان هئي كاروان

1890ـ هر گئجه باشدان عاغيل‌لار، فيكر‌لر

جومولار سير بحرينه گؤزدن ايتر
ـ خاليقه باغلي اولان جانلار سحر

سو اوزون الوان باليقلار تك بزر

ـ قيشدا يا گوزده ياشيل باش بيتگي‌لر

اؤلومون باغريندا اي جان ايزله‌نر

ـ بورونوب قارقا قارا ياس ساخلايير

يازدان اؤترو باغدا باغرين داغلايير

ـ سس گلر بيرگون يئنه حقدن يوًخا

هوْپدوْغون هر بير زادي قايتار وارا

1895ـ يئديگين هر بيرنه‌يي قايتارگينان

بيتگي‌دن، اوتدان علفدن، قارغودان

ـ قارداشيم گل عاغليني ائيله حكَم

سنده هئي يازدير خزاندير دم بدم

ـ اوره‌يين باغين ياشيل گؤر تازه گؤر

گول چيچكدن سروه الوان هؤرمه هؤر

ـ چوخلوغوندان يارپاغين ايتميش بوداق

بزه‌ييب گوللر چؤلو سانكي واراق

ـ كولّ عاغيلداندير بو سؤزلر قايناغي

بو اييي بسلر اونون باغلار باغي

1900ـ هاوادا گول‌سوز اولارمي اولسون ايي

يا شراب‌سيز قايناسين بوش كوپده مئي

ـ قلوًووزدور ايي سنه جان يوًلداشي

كوًثره يول گؤسته‌رير حقدير باشي
ـ ايي دوزه‌لدر نور گؤزه باتسا اگر

گؤزونه ايي يعقوبون گؤرمك اگر

ـ گؤزلري پيس ايي ولي تارلانديرار

گؤزلري يوسيف اييي نورلانديرار

ـ اولماسان يوسيف اگر سن يعقوب اول

تؤك گونن يعقوب تك گؤزياشي بوْل

1905ـ قوي اؤيود اولسون سنائي‌دن بو سؤز
گؤزلرين آلسين ايشيق يانسين پوسوز

ـ ياراشار ناز ائيله‌مك گول  اوزلويه

چيركين اولسان ساتما نارين گوز گويه

ـ يوخ اوُياري چيركينه سوزدورمه‌يين

كوًر گؤزه آغري آغيردير چوخ چتين

ـ يوسيفه گل حوسنونو دورتمه گؤزه

تؤك گونن يعقوب تك قان ياش گؤزه

ـ طوطي‌دن اؤلمك بلي اوْلموش نيياز

سن‌ده اؤل فقريله وئرسين‌لر نيياز

1910ـ اوندا عيسالار سني جانلانديرار

وار سنه عيساليغا اوندا چيخار

ـ ياز ياشيل لانديرمازی جان داغ ، داشی

توْپراق اوْل ، سندن باجارتسين گوˇل باغی

ـ داشيدين ايللر بوْيوسن قينالی

توپراق اوْل اولسون باشين تا ناغدالی

